
	АМЬДРАЛЫН ЗАМНАЛААС - 2

	(Дуртгал)

	 

	Дэд дэвтэр

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНД ИХ ХӨРШИЙНДӨӨ ТӨР УЛСАА ТӨЛӨӨЛӨН СУУХ БОЛСОН МИНЬ

	 

	1937 онд манай засгийн газрын хүсэлтээр Зөвлөлт Холбоот Улсын засгийн газраас манай ард түмний аж амьжиргааны гол ундраа, эдийн засгийн үндсэн чухал салбар болох мал аж ахуйг хөгжүүлэх, түүний ашиг шимийг дээшлүүлэх талаар сэтгэл харамгүй халуун анхаарал тавьж ус ундыг элбэгжүүлэх зоо - мал эмнэлгийн мэргэжилтэн бэлтгэх болон өвс хадах станцыг бүрэн машин тоноглолын хамт үнэ төлбөргүй туслан өгсний дээр зохих олон тооны мэргэжилтэн, техникийн ажилтан нарыг ирүүлж ийнхүү халуун тусламжийг өгч байв.

	Өвс хадах станцыг богино хугацааны дотор орон нутагт шинээр байгуулан ажиллуулах энэ үед миний бие Мал Тариалангийн Яамны мал аж ахуйн хэлтсийн даргын үүрэгт ажлыг хариуцан хийж байв. Энэ учраас тэдгээр станцыг өөрийн орны ахуй нөхцөлд хэрэгжүүлэн биелүүлэхийн тулд өөрийн нутгийн өвсний ургац сайтай газрыг түшиглүүлэн аж ахуйн тадаар төвхнүүлэн байрлуулж, түүнээ ажиллах залуучууд болон тодорхой ажилгүй ядуу лам нарыг татан оролцуулахын хамт урилгаар ирсэн мэргэжилтэй нарын санал зөвлөгөөг ажил хэрэг болгохын тулд мэргэжилтний туслалцаатайгаар өдөр шөнө гэлгүй шинэ машин техникийг монгол хүнд заан сургаж дадлагажуулан эзэмшүүлж сурч гаршсан ажилчны идэвхийг өрнүүлэх, авчирсан машин техникийг хайрлан хамгаалах, монгол морийг машинд сургах, аж ахуйн бүх хэрэгцээний зүйлийг тус бүрд нь хангаж гүйцэтгэх явдалд эрхэлсэн үүргийн дагуу чадах ядахаар зүтгэсэн юм. Үүнийг минь идэвх чармайлт гаргаж сайн ажилласан гэж Монгол Ардын Хувьсгалт Намын Төв Хорооноос өндөр үнэлж билээ.

	Ингээд манай засгийн газар надад үлэмж их итгэл найдварыг соёрхож миний биеийг дэвшүүлэн Зөвлөлт Холбоот Улсад суух онц бүрэн эрхт элчнээр тохоон томилж, нэгэн долоо хоногийн дотор явуулахаар шийдвэрлэж билээ.

	Миний бие өөрийн эх орны хил хязгаарын чанадад гарч үзээгүй, гадаад олон улсын байдал болон дипломат харилцааны ёс журмыг төдийлөн мэдэхгүй учраас сэтгэл зовниж заавар сургамж авахаар ерөнхий сайд Амарынд бараалхсанд ерөнхий сайд өөрийнхөө өмнө төвөд эмийн судар бололтой том щоголтой ном дэлгэн уншиж байж билээ.

	Би өөрийн учир байдлыг айлтгаж сургамж заавар өгөхийг хүссэнд ерөнхий сайд Амараас хариу хэлэхдээ:

	Элчний ажлыг чи хийж чадалгүй яах вэ? Цааш хийх ажлын талаар нөхөр Чойбалсантай уулзаж заавар зөвлөгөө аваарай. Ойрын өдөр зохих бэлтгэлийг хийж түргэн явах хэрэгтэй гэв. 

	Тэр өгсөн чиглэлийн дагуу би мөн өдөр Намын Төв Хорооны Тэргүүлэгч гишүүн, Засгийн газрын нэгдүгээр орлогч сайд маршал Чойбалсангийн албан тасалгаанд нь бараалхан орж уулзсанд тэр ихээхэн анхааралтайгаар хүлээн авч, надад тодорхой зааварласан нь:

	Манай ард түмний агуу их хань Зөвлөлт Холбоот Улсын нийслэл Москва хотноо өөрийн улсыг төлөөлж сууна гэдэг бол маш олдошгүй аз завшаантай хэрэг гэж үзэж ажиллах хэрэгтэй.

	Зөвлөлт Холбоот Улсын засгийн газар, түүний Гадаад Явдлын Яам бол бүх дэлхий дээр болж байгаа хэрэг явдал бүрийг толь шиг мэдэж байгаа юм. Тийм учраас чи ажлынхаа талаарх мэдэхгүй буюу үл тулгуурлах, тулгамдсан юман дээр нэрэлхэж зовнихгүйгээр илэн далангүй ярьж зөвлөлдөж байвал манай хоёр орны ах дүүгийн найрамдалт харилцаанд чухал хувь нэмэр болно гэв.

	Маршал Чойбалсан цааш тодотгон хэлсэн нь: Зөвлөлт Холбоот Улсын Гадаад Явдлын Яамны сайд нь М. М. Литвинов, орлогч нь Стомоняков гэдэг хүн буй. Энэ орлогч сайд Ази болон Африкийн тухайтай асуудлыг хамааран ажилладаг байх. Түүнчлэн мөн Яамны Алс Дорнод хэлтсийн дарга Козлов гэгч хүнтэй танилцаж ажил хэргийн аливаа харилцаатай байхыг бодоорой.

	Москва хотод гагцхүү Монгол, Тувагаас бусад дипломат байгууллага нь цөм капиталист орны элчин сайд, элчин төлөөлөгчдийн газар байгаа бөгөөд тэднээс ямар нэгэн хэргээр уулзахыг хүсвэл уг хэргийг урьдаас тодруулж аваад, өөрийнхөө засгийн газартай харилцан зохих зөвшөөрөл авч, хариуг албан ёсоор өгч байх хэрэгтэй. Гэхдээ маш болгоомжтой, сонор сэрэмж бүхий самбаатай ажиллаж байх хэрэгтэй шүү дээ.

	Худалдааны талаар буюу эдийн засгийн холбогдол бүхий асуудлын талаар ЗСБНХУ-ын Гадаад Худалдааны Яамны сайд эсхүл ажил төрлийн бусад хэлтэс буюу ялангуяа манай захиалгатай бараа таваарын тухайд Совмонголторгийн нөхөдтэй үргэлжийн харилцаатай ажиллаж байх хэрэгтэй.

	Маршал Чойбалсан нэмж анхааруулахдаа:

	 

	Японы эзэрхэг түрэмгий нар манай дорнод хил Тамсагбулаг, Булган дэрс, Адаг дулаан зэрэг газраар удаа дараа түрэмгийлэн довтолж байгаа боловч манай ард түмний байлдан олсон эрх чөлөө тусгаар тогтнолыг хамгаалах зорилгоор Монгол - Зөвлөлт хоёр улсын засгийн газрын хооронд байгуулсан протокол гэрээний ёсоор одоо Зөвлөлтийн хүчирхэг цэргийн анги түргэвчлэн ирж байна. Энэ талаар бидний хийх ажил нүсэр их, өдөр шөнөгүй ажиллах болно.

	Улс орныг батлан хамгаалахтай холбогдсон асуудал гарвал Зөвлөлт Холбоот Улсын Батлан Хамгаалах Яамны Гадаад хэлтэс буюу Гадаад Явдлын Яамаар уламжлан уг асуудлыг шийдвэрлүүлж байж болох юм гэв.

	Цааш нь манайхаас Зөвлөлт Холбоот Улсын нэлээд хотод зохих мэргэжлийн сургуульд тус бүр цөөн сурагчид суралцаж байгаа бөгөөд тэдгээр сурагчдыг өндөр сахилга баттай, мэдлэг боловсрол бүхий шилдэг боловсон хүчин болгож хүмүүжүүлэхийн төлөө манай элчний байгууллага онцгой анхаарал тавьж биечлэн эргэж, тэдний дунд хүмүүжлийн ажлыг тасралтгүй зохиож байх хэрэгтэй. Тэдгээр бэлтгэж байгаа оюунтан сурагчдыг дээд мэргэжлийн хүмүүс болгож чадвал манай улсад алт юм, тэд нар ч алтыг бий болгох боловсон хүчин мөн 

	 

	гэх зэргээр дэлгэрэнгүй сургамж зааврыг надад бараг дөрвөн цаг орчим ярьж өгөв.

	Ингээд би алсын замд аялан явах өдөр цагаа товлон тогтоож өөрсдөө хэрэглэх хувцас зэргийг бэлтгэж засгийн газрын шийдвэр ёсоор 1937 оны 11 дүгээр сарын 3-ны өдрийн өглөөний 8 цагт Америк-8 гэдэг марктай суудлын машинаар явах болсон билээ. Явахын өмнө Зөвлөлт Холбоот Улсаас тус улсад суугаа элчин сайд Миронов гэдэг хүнд би бараалхаж уулзсанд элчин сайд таны бие манай хоёр орны ах дүүгийн найрамдлыг хөгжүүлэн бэхжүүлэх чухал ажил дээр очиж ажиллах болсон завшааныг тохиолдуулан танд баяр хүргэе гэж хэлээд одоо өөрийнхөө Гадаад Явдлын Яаманд уламжилж Улаан-Үд хотноо суудлын галт тэргийг бэлтгүүлнэ гэв.

	Тэгээд нөхөрсгөөр харилцан ярилцаж байхдаа би олон улсын дипломат харилцааны ёс журмыг нарийн мэдэхгүй, энэ талаар элчин та надад зарчмын гол чухал зүйлийг санамж болгон хэлж өгнө үү гэсэнд би ч бас цэргийн хүн, дипломат харилцааны ёс журам гэдэг бол шууд хатуу тогтоосон хууль дүрэм шиг зүйл биш. Дипломатын арга ухаан бол улс бүрийн өвөрмөц онцлог байдал буюу дипломат хүний мэдлэг авьяас, зан суртахуунтай холбогдон үргэлж өсөн хөгжиж байдаг шинжлэх ухаан юм. Харин та Москвад байхдаа манай Гадаад Явдлын Яамны протоколын хэлтсийн нөхөдтэй харилцаж ажлынхаа зав чөлөөгөөр тэд нөхдөөр дипломатын холбогдол бүхий лекц яриа хааяа хааяа хийлгүүлж байж болох юм гэх мэтээр санамж зөвлөсөн юм.

	Намайг Улаанбаатар хотоос гарахын өмнөхөн хотын өргөн чөлөөний гудамжаар улаан цэргийн хүчирхэг анги, зэвсэг техник нижигнэн Консулын дэнж, Хужирбулангийн зүг тасралтгүй цувж байж билээ.

	Би гэр бүлийн хамт тогтоосон цагтаа Улаанбаатар хотоос аялан гарч маршал Чойбалсан тэргүүтэй яамдын сайд нар, биднийг шампанск архи зэргээр дайлж баяр баясгалантайгаар үдсэн юм.

	Бидэнтэй хамт суудлын машинаар худалдааны төлөөлөгчийн ажил хийхээр Сэрээтэр, мөн бие эмчлүүлэхээр Нацаг нарын зэрэг хүмүүс хамт явж Цагаан эргийн дамжлага баазад амарч хоноглоод маргааш өдөр нь явж оройн 8 цагийн орчимд Улаан-Үд хотод очив.

	Зөвлөлтийн нөхөд манай төвөөс өгсөн даалгаврын ёсоор та бүгдийг маргааш тавтай таатай амраагаад, нөгөөдөр олон улсын галт тэргээр явуулах ийм шийдвэртэй гэхэд нь бид зөвшөөрч бололцоотой цагийг ашиглан Бүгд Найрамдах Автономит Буриад Улсын Сайд нарын Зөвлөлийн дарга Цэрэндоржиевт бараалхаж айл хөрш хоёр орны гүн зузаан уламжлалт найрамдлын тухай харилцан элэгсэг дотно ярилцав. Дараа нь Монгол рабфакийн сургууль дээр очин багш нартай уулзаж, сурагчдын сурлага хүмүүжлийг анги ангиар нь мэдэж тэдгээр сурагч нарыг цуглуулан сургамж зөвлөгөөг өгч сайн суралцахыг анхааруулав. Багш нар ч манай сургуульд ирж хүүхдүүдэд сургамж өгсөн явдалд бид бүхэн баяртай байна үүнээс хойш элчин яаманд захидал бичиж харилцаатай байх болно гээд тарцгаав.

	Ингээд мөн өдрөө өнжөөд маргаашийн өглөө 8 цагт аяллын замдаа орж явсаар Москва хотын Ярослав гэдэг галт тэрэгний буудал дээр буухад ЗСБНХУ-ын Гадаад Явдлын Яамны протоколын хэлтсийн дарга Барков, манай элчний нарийн бичгийн дарга Гомбосүрэн, албан захиалгын ажилтан Бат-Очир, орчуулагч Васильев, Дугаржав нар угтан авч, өөрийн элчин төлөөлөгчийн байранд тус бүрдээ төвхнөн байрлав.

	1937 оны 12 дугаар сарын 5-ны өдөр Гадаад Явдлын Яамны протоколын хэлтсийн дарга Барковтай уулзаж Гадаад Явдлын Яамны сайд М. М. Литвинов нарт бараалхах хүсэлтээ тавьсны хариуд нөхөр Барковаас элчин танаас манай удирдлагад бараалхаж, тэдний дэмжлэгээр ЗСБНХУ-ын Дээд Зөвлөлийн Тэргүүлэгчдийн дарга М. И. Калининд бараалхаж итгэмжлэх жуух бичгээ барих төрийн гүн хүндэтгэлийн ёсыг гүйцэтгэх явдалд манай протоколын хэлтэс үүргийн ёсоор идэвхтэй оролцож дэмжин тусална гэж онцлон хэлээд цааш нь зөвлөхдөө:

	Эрхэм элчин Та, манай дээд удирдлагуудад анх удаа бараалхахдаа одон тэмдэг бүхий оноотой хар костюм цилиндр малгай, цардмал цагаан цамц, эрвээхэй зангиа (буюу хөндлөн зангиа) гялгар хар ботинктой бараалхдаг заншил нь манай протоколын ёслол журам болгож ирсэн заншил юм гэдгийг танд урьдчилан зөвлөх хүсэлтэй байна гэв. Үүнд би тэр хүндэтгэлд тохирсон хувцас энэ хэр бэлтгэж амжсангүйг уучилж, ердийн хар костюмтай дээрх ёс журмыг гүйцэтгэх хүсэлтэй байна. Та энэ талаар манай онцлогийг харгалзан дэмжин тусална уу гэхэд би өөрийнхөө дээд удирдлагад илтгэе, дараа хариу өгье гэв. Үүний дараах өдөр протоколын хэлтсийн дарга манай Гадаад Явдлын Яамны сайд таныг мөн өдрийн 11 цагт хүлээн авч уулзахад бэлхэн байна гэж хэлэхдээ таны хүсэлтийн ёсоор ердийн хар костюмтай ч байж болно. Чухал нь, тогтсон цагтаа ирэхийг найдаж байна гэсэнд би орчуулагч партизан Васильевын хамт протоколын хэлтсээр дамжин Гадаад Явдлын Яамны сайд М. М. Литвиновт бараалхахад орлогч сайд Стомоняков, Алс Дорнод хэлтсийн дарга Козлов нар байлцав. Тэдгээр удирдах хүмүүстэй мэндэлж нөхөрсгөөр харилцан халуун талархал хүргэж цаашдын ажил дээр сайд Литвинов бидэнтэй харилцахдаа нөхөр Барковаар дамжуулан манай Алс дорнод хэлтсийн дарга буюу орлогч сайд Стомоняковтай харилцаж байх биз гэхэд, Стомоняков манай байдлыг ихээхэн сонирхож манай нам, засгаас явуулж байгаа ажил хэргийг тодорхой мэддэг бололтой дотночлон ярилцаж байв. Энэ ярианы төгсгөлд сайд Литвинов таныг ЗСБНХУ-ын Дээд Зөвлөлийн Тэргүүлэгчдийн даргад бараалхаж итгэмжлэх жуух бичгээ барих тухай илтгэж хариу авмагц протоколын хэлтсийн дарга Барков танд ёс журмын тухай тодорхой ярьж өгнө гэв.

	Ийнхүү уулзаж тэрхүү удирдах хүмүүстэй албан ёсоор танилцав.

	Үүнээс хойш хоёр хоноод өглөөний 10 цагт ЗСБНХУ-ын Дээд Зөвлөлийн Тэргүүлэгчдийн дарга М. И. Калинин хүлээн авах болсон тухай шийдвэрийг протоколын хэлтсийн даргад өгснийг надад уламжлан мэдэгдэхдээ Барков би танай элчний байранд очиж протоколын ёс журмыг тодорхой ярьж, элчин таныг Дээд Зөвлөлийн Тэргүүлэгчдийн даргын машинаар хүндэтгэн хүлээн авах болно гэж урьдчилан мэдэгдэв.

	Тэр өдөр цагийг хүлээж байтал протоколын хэлтсийн дарга Барков, Зөвлөлт - Монголын далбаа бүхий суудлын том гоёмсог машинаар хүрэлцэн ирж протоколын ёс журмыг ярихдаа тусгай бэлтгэсэн үг харилцан хэлэхгүй, зөвхөн амаар хоёр орны ах дүүгийн найрамдлыг хөгжүүлэн бэхжүүлэх үйлсэд хувь нэмрээ оруулах сайхан завшаан тохиолдсон явдалд халуун талархлаа илэрхийлье гэсэн үгийг орчуулагчаас өндөр дуугаар орос хэлээр орчуулмагц итгэмжлэх бичгээ өргөн барих болно гэх зэргээр тайлбарлан хэлж өгсний дараа нь би тэр бэлтгэсэн машинд сууж, манай элчний нарийн бичгийн дарга Гомбосүрэн, худалдааны төлөөлөгч Сэрээтэр, орчуулагч Васильев нар өөрийнхөө машинд сууж яваад Кремлийн гол хаалгаар цувран ороход Кремлийн комендант генерал хүн угтаж мэндлээд, дээш шатаар явахад шатны догол бүрийн хоёр талаар цэргийн том дарга нар ёсолж байв. Ингээд Кремлийн том танхимд ороход Дээд Зөвлөлийн Тэргүүлэгчдийн дарга хүндэт нөхөр М. И. Калинин, баруун гарт нь Дээд Зөвлөлийн Тэргүүлэгчдийн нарийн бичгийн дарга А. Ф. Горкин, зүүн гарт нь Гадаад Явдлын Яамны сайд М. М. Литвинов нар зогсож байлаа. Би мэндчилэн ёслоод Монгол - Зөвлөлт хоёр орны ах дүүгийн бат зузаан найрамдлыг ариунаар нандигнан биелүүлэх үйлсэд сайхан завшаан тохиолдсон явдлыг илэрхийлэн баяр талархлаа хүргэснийг орос хэлээр орчуулж дуусмагц М. И. Калининд итгэмжлэх жуух бичгээ өргөн барьсны дараа тусгай тасалгаанд намайг урьж хамтран уулзах яриа эхлэхийн өмнөхөн би Монгол Ардын Хувьсгалт Намын Төв Хороо, Засгийн Газар, монголын ард түмний нэрийн өмнөөс болон хувиасаа эрхэм хүндэт нөхөр Калинин танд чин зүрхний халуун талархлаа дахин илэрхийлье гэсэнд: Баярлалаа, танайх бол мал аж ахуйн орон, цаг агаарын байдал ямаршуу байна гэж асуусанд энэ жилийн хувьд онцын цас зудгүй аятай сайхан байна гэж би хариулав. Дараа нь: Та нар япончуудаас айж байна уу? гэхэд нь:

	Бид айхгүй байна. Манай ард түмний байлдан олсон эрх чөлөө, тусгаар тогтнолыг бататган хамгаалахаар танай улаан цэргийн аварга хүчит төрөл бүрийн ангийн түрүүч хүрэлцэн очиж протокол гэрээний ёсоор ахан дүүсгээр тусалж байна гэхэд хүндэт нөхөр Калининаас хамтарсан хүчээр Японы түрэмгий хоншоорыг тас цохиж няцаах хэрэгтэй гэж тэмдэглэн хэлээд уг яриа төгсгөл болоход би хааяа онцын асуудал гарвал танд бараалхан уулзаж байх хүсэлтэй байна гэж хэлэхэд, хэзээ ч уулзаж болно гэсэн билээ.

	1937 оны 12 дугаар сард нөхөр Ж. Самбуу ЗСБНХУ-ын Дээд Зөвлөлийн Тэргүүлэгчдийн дарга нөхөр М. И. Калининд бараалхаж итгэмжлэх жуух бичгээ барив. 

	 

	 

	Ингээд их төрийн ёслол журмыг зохих ёсоор сайтар гүйцэтгэв гэдгийг протоколын хэлтсийн дарга Барковаас буцах замдаа талархан дурдаж ярих далимд Элчин Та нэгэнт итгэмжлэх бичгээ өргөн барьж, жинхэнэ элчний үүрэгт албандаа шилжин орсон явдлыг манай төвийн сонинд нийтэлж дэлхий дахинаа мэдээлэх болно. Иймд манай орны нийслэлд суугаа гадаадын дипломат корпусын бүрэлдэхүүний гишүүн болох учир албан ёсоор тэдгээр дипломат байгууллагуудад франц хэлээр нот тараах уу? гэж надаас асуухад нь манайх тэдэнтэй дипломат харилцаа байхгүй бөгөөд энэ хэр франц хэлний орчуулагч үгүй учраас түр түдгэлзвэл ямар гэсэнд, тэгвэл дипломат корпусын ахлагч нь Афганистаны элчин сайд байгаа юм. Түүнтэй уулзаж бусадтай нь уулзахгүй байж ч болох юм гэв. Иймэрхүү яриагаар манай элчний байранд биднийг хүргэж өгөөд салах ёс гүйцэтгээд буцав.

	Мөн өдрөө ийнхүү итгэмжлэх жуух бичгээ өргөн барьсан тухай өөрийнхөө засгийн газар цахилгаан утас явуулж тодорхой мэдэгдэв.

	Маргаашийн өдрөөс эхлэн дараагийн өдрүүдэд миний бие худалдааны төлөөлөгч Сэрээтэрийн хамт Гадаад Худалдааны Яамны орлогч сайд, мөн яамны Алс Дорнод хэлтсийн дарга нөхөр М. И. Сладковский болон Совмонголторгийн удирдах нөхөдтэй урьдчилан тус бүртэй уулзаж, тэдэнтэй танилцах сайхан завшаанаа харилцан элэгсэг дотноор Монгол - Зөвлөлт хоёр орны хооронд байгуулсан худалдааны хэлэлцээрийн биелэмж болон цаашид биелүүлэх ажил бүрд нягт зузаан нөхөрсгөөр байнгын өргөн харилцаатай ажиллахын чухлыг тэмдэглэж, жинхэнэ ажил дээрээ илэн далангүй ярилцаж байвал хэн алиныхаа хүлээсэн үүргийг биелүүлэх явдалд дөхөм тустай болно гэдгийг санал нэгтэй зөвшилдөн ярилцав. Үүнд ч бид ихээхэн баяртай байв.

	Үүний дараа нь армийн генерал А. И. Антонов, генерал В. Е. Макаров нартай уулзаж танилцах завшаанд Японы империалистын зэвсэг бүхий тагнуул хайгуулууд манай нутгийн зүүн өмнөд, Дорнод хилээс дотогш Тамсагбулаг, Булан дэрс, Адаг дулаан зэрэг районуудаар удаа дараа довтолж бүхий энэ хүнд үед танай яруу алдарт улаан цэргийн хүчирхэг анги хүрэлцэн очиж, манай орныг өөрийнхөө эх нутаг шиг батлан хамгаалахаар бэлтгэж байгаа явдалд чин зүрхний халуун баяр хүргэе гэсэнд манай цэргийн анги нь танай монгол цэрэгтэй хамтарсан хүчээр халдаж ирсэн дайсныг газрын хөрснөөс арчин устгах эрэлхэг хүч байгаа нь эргэлзээгүй юм. Танай цэргийн захиалсан зэвсэг техникийг бид өөрийнхөө шугамаар явуулж байна. Та энэ талаар санаа зовних хэрэггүй, бид нар дээд удирдлагын шийдвэрээр танай цэрэгт шинэ хүчин бэлтгэж туслахаар Фрунзийн академи, Лениний нэрэмжит академид цөөн хэдэн дарга нарыг давтан сургаж байгаагаас гадна Харьков хотноо арын албанд түүнчлэн Киев хот болон Тамбов, Чкалов зэрэг хотод танай сурагчид суралцаж байгаа бөгөөд тэд нарын сурлага хүмүүжил, сахилга батын талаар Элчин Та, ажлын бололцоогоор эргэж танилцахыг хүсвэл бид дуртай дэмжин туслах болно гэх зэргээр ярилцаж, үүнээс хойш гадаад хэлтэстэй харилцаж байхыг Та анхааран болгооно биз ээ гэж хэлэв.

	Түүнээс хойш ажлын явц дунд цэргийн сургуулийн сурагчдын сурлага мэдлэгээс эхлэн сахилга батын тухай дээрх гадаад хэлтсийн туслалцаатайгаар нэр дурдсан хотоор явж улирал бүрд ээлж дараалан ажлын бололцоогоор эргэдэг болов. Тэгж эргэж тойрч очиж байхад манай цэргийн сурагчид багачуул ч баяртай байдаг байж билээ.

	Энэ уулзалтын дараа Зөвлөлт Холбоот Улсын Коммунист большевик Намын Төв Хорооны дэргэдэх Дээд Боловсролын Хорооны дарга, Төв Хорооны гишүүн хүндэт нөхөр Кафтанов нартай уулзаж, Дорно дахиныг судлах дээд сургууль дахь манай анги болон бас бус дээд, дунд мэргэжлийн сургуульд хэд хэдээрээ суралцаж байгаа оюутан нарын сурлага ямар болохыг надад тэдгээр сургуулийн захиргаанаас мэдэгдэж, харилцаа холбоотой ажиллаж байх талаар танаас даалгавар өгөхийг хүсэж байна гэхэд танай саналыг хүлээн авч эрхлэн хариуцдаг хэлтэстээ үүрэг өгнө, үүний зэрэгцээгээр Элчин Та ч манай сургуулиудтай түүгээрээ шууд харилцаж болох юм. Тэдгээр сургууль Элчин Таныг баяртай хүлээн авах биз гэв. Ингэж ярилцаад уг асуудлын эх үүсвэрийн чиглэлийг тодорхой болгож авсандаа талархлаа илэрхийлж, дараа дараагийн жил манай улсаас танай дээд, дунд мэргэжлийн сургуульд ирж суралцах оюутан нарыг элсүүлэх ажил дээр, хааяа асуудал гарвал би танд хүсэлтээ тавьж болзошгүй гэж хэлсэнд танайхаас ирэх сурагчдын захиалгыг нийт сурагчдын элсэлтийн хугацаанаас 3 сарын өмнө ирүүлж байхыг Элчин Танаас хүсэх байна. Учир нь манай олон сургуульд бэлтгэл хэрэгтэй юм гэж надад анхааруулан хэлж өгсөн бөгөөд ийнхүү ажил хэргийн зарчмаар яриа үргэлжилж нөхөрсгөөр уулздаг болсон билээ.

	Энэ завсар, Москва хотноо суугаа дипломат корпусын ахлагч нь Бүгд Найрамдах Афган Улсын Элчин сайд байсан учраас миний бие тэр Улсын элчин сайдын яамны нарийн бичгийн даргаар нь дамжуулан зөвшөөрөл авч ноён элчин сайдтай уулзаж энгийн ярианы далимд ноён Элчин сайд Та ахлагчийн хувиар надад дипломатын талаар анхаарч баймаар зүйлийг товчхон ярьж болох уу гэж хөндөж асуусны хариуд: суугаа орны засгийн газрын урилгаар гадаадын том том гүрний төрийн тэргүүн нар болон тэдний хатдыг ирэхэд угтаж авах, гаргаж үдэхэд оролцох, мөн тэдэнд зориулсан албан ёсны концерт, дайллага зэрэгт ёслолын хувцсыг тухайн цагт нь тохируулан өмсөж очихоос гадна тэдгээр улсын тэргүүн нарын төрсөн өдрийн баяраар баяр хүргэх буюу нас нөгчвөл эмгэнэлийн бичиг явуулах, харин онцлон хүндэтгэвэл баярын өдөрт нь төрийн далбаагаа мандаах, гашуудалд нь мөн далбаагаа бөхийлгөх гэх мэтчилэн тиймэрхүү зарчим байдаг боловч улс бүр өөрийн харилцааны байдал, тэр үеийн элчин хүний үзэмжээр голчлон шийдвэрлэх юм гэж хариу хэлээд, би ахлагчийн хувьд хэрэгцээ гарвал харилцаатай байх болно гэх зэргээр ярьж байж билээ.

	Зөвлөлт Холбоот Улсын дээрх байгууллагуудтай урьдчилан уулзсан явдал бол тэр үе дэх манай элчин төлөөлөгчийн өдөр тутмын гүйцэтгэх ажил хэрэгт анхны алхам болж, зохион байгуулалтын хувьд чухал дэмжлэг болж өгсөн юм.

	Ингээд 1937 оны эцэс 1938 онд элчин төлөөлөгчийн газрын хариуцан гүйцэтгэх дотоод ажил хэрэгтэй танилцаж ерөнхий гол ажлыг дүгнэн үзвэл бүх ажлын нэлээд хувь нь манай орны улс ардын аж ахуй, соёлын байгууллагад урилгаар очиж ажиллах мэргэжилтэн нартай холбогдсон асуудлаас гадна Зөвлөлтийн олон хотод суралцаж байгаа манай оюутан сурагчдын сурлага хүмүүжлийг дээшлүүлэх, сахилга баттай холбогдсон асуудлын дээр шинээр сурагчдыг тэдгээр сургуульд элсүүлэх ажилд нь дэмжлэг туслалцаа өгөх гэх мэтчилэн бас бус ажил байлаа. Бусад үлдэх ажил нь Зөвлөлт Холбоот Улсын Гадаад Худалдааны Яамны буюу түүний харьяа зохих байгууллагатай байгуулсан хэлэлцээрийн ёсоор гүйцэтгэх экспорт, импортын захиалга бүхий буюу шинээр нэмж удаа дараа захиалсан барааны солилцоо, тэдгээр бүх ажлыг шалган судалж яаралтай, эсхүл ойрын хугацаанд гүйцэтгэх зүйлс байх бөгөөд ажлын дэс дарааг харгалзан өөртөө гарын авлага, ажлын удирдамж болгон сар улирлын төлөвлөгөө зохиож, тус байгууллагад ажиллаж байгаа мэргэжилтэн, хариуцлагатай ажилтан нарт тус бүрийн чадварыг харгалзан уг ажлаа хариуцуулан хуваарилан авч, хамтын хүч анхаарлаа нэгтгэн ажиллах зарчмыг тогтоож, ийнхүү ажилдаа оров.

	Манай захиалгатай буюу нэмэгдэл захиалга бүхий 10 гаруй мянган нэр төрлийн барааны дотор ард түмний хэрэглэх өдөр тутмын хэрэгцээний бараа ихэнх хувийг эзэлж байсан учир тус улсын дөрвөн чиглэлийн дамжлагаар хуваарьтай барааг ачуулан явуулахад төдий л төвөгшилтэй биш байлаа.

	Тэр үед хятадтай манай улс худалдааны харилцаагүй учраас Зөвлөлт Холбоот Улсын худалдааны байгууллагаар дамжуулан манай ард түмний хэрэглэж заншсан хятадын шахмал ногоон цай, дүнсэн тамхи, төмөр дөрөө, гөлөм зэргийг худалдан авдаг байлаа. Тэрхүү бараа нь заримдаа хятадын худалдааны байгууллагаас хэлэлцээ бүхий зүйлийг хугацаанд нь Зөвлөлт Улсад ирүүлж өгөхгүй удаашруулдгийн уршгаар манай ард түмний хэрэгцээт зүйл хааяа тасалдах явдал гардаг байв. Тэр дутагдлыг арилгахын тулд Зөвлөлтийн мэргэжилтэн нөхдөөс манай ард түмний хэрэгцээг хангахын төлөө санаачилга тавьж, урьд үйлдвэрлэж байсан улаан тамхины чанар, үнэрийг дахин судалж сайжруулахын зэрэгцээгээр Холбооны Бүгд Найрамдах Социалист Гүрж Улсад шахмал ногоон цай үйлдвэрлэх үйлдвэр байгуулах талаар арга хэмжээ авч байв.

	Манай монголын албан байгууллагад хэрэглэх зүйлс болон үйлдвэрийн бараа нь нэр төрлийн талаар цөөвтөр авч, зарим барааны тус бүрийн нэрс, техникийн тодорхойлолт, түүнд чухам тохирох хүч чадлын марк зэргийг ширхэгчлэн тодорхой зааж чадаагүй зүйл олонтоо байдаг байсныг өөрийн холбогдох албан үйлдвэрийн газраас дахин давтан тодруулан авч гүйцэтгүүлэхэд мэргэжлийн хүмүүс дутагдах зэргээс уг барааг хугацаанд нь ачуулж амжихгүйд хүрэх явдал тохиолдож байдаг сан.

	Үүнээс гадна манай монголын албан байгууллагаас урьд захиалсан бараа нь Зөвлөлтийн үйлдвэрүүдэд үйлдэн хийхээр болтол гэнэт өөрчлөн өөр барааг шинэ тутам захиалуулахаар ирүүлж, Зөвлөлт Холбоот Улсын Худалдааны байгууллагын ажлыг бас хүндрүүлэхэд хүргэдгийн дээр төвлөрсөн зарчмаас гадуур манай албан үйлдвэрийн зарим газар нь тус бүрдээ бараа захиалах буюу өөр өөрийнхөө шаардлага тавих нь олонтоо бөгөөд тус элчин төлөөлөгчийн газарт барагцаалбал өдөр бүр шахам 20—30 орчим цахилгаан утсаар шаардахад нь тухай бүрд нь хариу өгөх хэрэгтэй болдог байв.

	Энэ талаар байнгын харилцаа бүхий Зөвлөлт Холбоот Улсын зохих байгууллага болон мэргэжилтэн нөхөд нь халуун дотнын нөхөрсөг тусалдаг байсны ачаар үл тулгуурлах буюу мэдэхгүй зүйл бүхнээ тодруулан сар улирлын төлөвлөгөөтэй ажлаа биелүүлж байсан билээ.

	Зөвлөлт Холбоот Улсын Коммунист Намын Төв Хорооны тэргүүлэгч гишүүн, Сайд нарын Зөвлөлийн орлогч бөгөөд Зөвлөлт Холбоот Улсын Гадаад Худалдааны Яамны сайд хүндэт нөхөр А. И. Микоянаас манай улсын талаар 1938—1939 оны үеэс эхлэн хоёр улсын хоорондын эдийн засгийн холбогдол бүхий асуудал болон нэн ялангуяа манай улсын дорнод хязгаараар японы түрэмгийлэгчид үлэмжхэн хүч бөөгнөрүүлж, тус улсын тусгаар тогтнолд халдан довтлох аюул заналаас авран хамгаалах ариун шударга дайны ар талыг бэхжүүлэх явдалд зориудын анхаарал тавьж, худалдааны хэлэлцээртэй буюу зайлшгүй хэрэгцээтэй нэмэгдэл захиалга бүхий бараа таваарыг ханган нийлүүлэхийн төлөө зохион байгуулалтыг шинэчлэх зэргээр уг ажлын явцад байнгын хяналт тавьж ажилладаг байв. Иймд манай зарим чухал өдөр тутмын хэрэгцээний болон авто техникийн барааг юуны өмнө төвийн буюу дорнод чиглэлээр хугацаа харгалзахгүйгээр түргэвчлэн ачуулж байх тухай нөхөр А. И. Микоянтай бид хааяа биечлэн уулзаж санал хүсэлтээ илэрхийлэн тавихад, тэр асуудлыг тухай бүрд нь шалган үзээд тэр дор нь өөрийнхөө харьяа байгууллагад шийдвэр өгмөгц хэрэгжин биелдэг байв.

	1939 оны нэгдүгээр сараас эхлэн мөн оны тавдугаар сарын эхэн үесээр японы цэрэг манай улсын хил рүү халдан довтолж улмаар Халх голын хавьд Баянцагаан зэрэг газраар японы 64 дүгээр хороо, моторчилсон отряд, бас бус цэргийн анги нэвтрэн орж манай хилийн цэрэгтэй тулалдаж эхлэв.

	Зөвлөлт - Монголын цэрэг, манай улсын нутаг руу цөмрөн орсон японы бүрэн зэвсэглэсэн цэргийг удаа дараалан бут цохиод 1939 оны 8 дугаар сарын 27—28-ны өдөр дайсныг бүслэн авч, бут ниргээд энх тайвны түүхэн их гавьяа байгуулсан баяртай мэдээг бид Москва хотноо хүлээн авч, Зөвлөлт Холбоот Улсын Засгийн Газар давхар баяр талархлаа илэрхийлж билээ.

	Энэ ариун шударга дайны ялалтын дүнг сонсоход японы 60 мянган цэрэг алагдаж шархадсанаас гадна японы 700 орчим нисэх онгоцыг сөнөөж, 200 гаруй их буу, үлэмжхэн тооны пулемёт болон янз бүрийн буу зэвсгийг олзлон авчээ.

	Ийм их ялалт хийж, Бүгд Найрамдах Монгол Ард Улсын эрх чөлөө, тусгаар тогтнолыг бататган манай дархан хил хязгаарыг эрэлхэг баатраар батлан хамгаалах явдалд байлдааны уран чадвар, туршлагатай шилдэг жанждаараа командлуулсан Зөвлөлт Холбоот Улсын ялгуусан улаан цэргийн хүчирхэг анги манай монголын цэрэгтэй мөр зэрэгцэн, халдаж ирсэн дайсныг бут цохин устгаж, энх тайван байдлыг сэргээв.

	Энэ түрэмгий дайны аюул заналаас манай эх орон, ард түмнийг хамгаалахад зориулж Зөвлөлт Холбоот Улсын хүч хөрөнгөөр Соловьевоос Баянтүмэн хүртэлх өргөн төмөр зам, мөн Баянтүмэнээс Тамсагбулаг хүртэлх нарийн төмөр зам, түүнчлэн Өндөрхаанаас Баянтүмэн хүртэл засмал замыг богино хугацааны дотор их хүч гаргаж тавьж гүйцээсэн нь үлэмж их ач холбогдолтой болсон.

	Халх голын дайны дараахан Зөвлөлт Холбоот Улсын Коммунист Намын Төв Хорооны ерөнхий нарийн бичгийн дарга бөгөөд Сайд нарын Зөвлөлийн дарга эрхэм хүндэт нөхөр И. В. Сталинд бараалхахаар маршал Чойбалсангийн хамт Кремлийн ордонд ороход нөхөр В. М. Молотов байлцав.

	Маршал Чойбалсан н. Сталинд баярын мэндчилгээ хүргэж ярилцах үедээ Наушкаас Улаанбаатар хүртэл өргөн төмөр зам тавьж өгөхийг хүссэний хариуд н. Сталин төмөр зам бол хөгжлийг өөрөө дагуулж авчирдаг юм. Танайд төмөр зам тавих явдлыг уул газар нутгаа урьдаас судалж боловсруулсны эцэст шийдвэрлэж болох биз гээд танай дорнод зүгийн зам бол японы түрэмгийллийн улмаас бэлэг болж үлдсэн юм гэж тоглоом болгон ярьж билээ.

	Манай төв чиглэлээр төмөр замтай болгож өгөх найдвартай хариу өгсөн явдал нь монгол - зөвлөлтийн эдийн засаг, соёлын харилцааг улам хөгжүүлэх явдалд чухал ач холбогдолтой болохыг маршал Чойбалсан онцлон баяртайгаар тэмдэглэн ярьж байв.

	Энэ асуудал хэзээдээ биелэх болно. Үүнийг та нар ч зохих нөхөдтэй уулзахдаа сануулан сэргээж байгаарай гэв.

	Үүний өмнө би маршал Чойбалсанд өөрийн ажлын явц байдлыг илтгэн танилцуулж, далимд гурван зүйлийн хүслээ тавьсан үүнд:

	1. Монгол - Зөвлөлтийн хооронд хийж байгаа эдийн засгийн холбогдол бүхий буюу экспорт - импортын бараа таваарын тухай манай талын захиалгыг яам, тусгай газар нь өөр өөрийн шугамаар эдийн засгийн тооцоогүй захиалах явдал олонтоо байгааг өөрчлөн төвлөрүүлж, Сайд нарын Зөвлөлийн дэргэд төлөвлөх байгууллагыг бий болгож, түүний хяналтаар бараагаа захиалж байх;

	2. Манай улсаас Зөвлөлт Холбоот Улсын зохих олон сургуульд суралцах оюутан сурагчдын захиалгыг элсэлтээс 3 сарын өмнө манай элчин яамаар дамжуулан ЗСБНХУ-ын Гадаад Явдлын Яамны Алс Дорнодын хэлтсийн нөхдөд өгч байхаас гадна манай оюутан сурагчдын олонх нь орос хэлэнд муу, ерөнхий боловсролын талаар тоо, хими, физикт шалгалт өгч чадахгүй дутагдал байдаг. Тийм учраас ЗХУ-д суралцах сурагчдыг явуулахын өмнө шалгаж нэг сарын бэлтгэл курсээр давтлага хийлгүүлж байх;

	3. Манай улс ардын аж ахуй, соёлын байгууллагад урилгаар ажиллах мэргэжилтэн нарыг газар, бүр өөрийнхөө шугамаар захиалдаг явдлыг төвлөрүүлж, засгийн газрын хяналтаар уг захиалгын хэрэгцээг харгалзан, ядавч 2 сарын өмнө ирүүлж байвал тэдгээр мэргэжилтэн нарыг Зөвлөлтийн олон хотоос бэлтгэж явуулахад нь дөхөмтэй болох учрыг тайлбарлан ийм гурван зүйлийн хүслээ тавьсанд маршал Чойбалсан таны тавьсан хүслийг Монгол Ардын Хувьсгалт Намын Төв Хороо, Сайд нарын Зөвлөл боловсруулж дараа хариу өгөх болно гэв.

	Үүнээс хойш тэр тавьсан асуудал яваандаа уван цуван хэрэгжин биелж, манай элчин төлөөлөгчийн гүйцэтгэх ажилд ихээхэн хөнгөвчлөл болж, зохион байгуулалтын хувьд ЗХУ-ын эрхлэх байгууллагын нөхдөд ч бас тус дөхөм болж, хамтын ажиллагааны нэгэн аятай шижим болов.

	1938 оны эцсээр 1939 оны экспорт импортын захиалгын хэлэлцээр хийхээр ирсэн манай Худалдаа Тээврийн Яамны сайд Чагдаржав тэргүүтэй худалдааны төлөөлөгчид нь авчирсан барааны захиалгыг өөрчилж Чагдаржав өөрийн дураар Зөвлөлтийн үйлдвэрээр явж үзсэн бүхнийг нэмэн авахаар захиалгад оруулж, хоёр орны хоорондох экспорт импортын бараанд олон сая рублийн зөрүү гаргажээ.

	Энэ тухай ЗСБНХУ-ын Гадаад Худалдааны Яамны сайд нөхөр А. И. Микоян үнийн тэр их зөрүүг ойртуулсны эцэст хэлэлцээрийг сая албан ёсны болгож болох юм гэсэн учраас Чагдаржавын дур зоргоор нэмэгдүүлсэн элдэв барааг эгүүлэн хасах гэж тэд мунгинасаар байгаад даруй 5 сар болж эцэст нь уг хэлэлцээрт гарын үсэг зурж Улаанбаатар хотноо буцсан юм. Дараагийн жилд тэрхүү дутагдлыг манай холбогдох байгууллага анхааран үзэж экспорт импортын захиалгыг урьдаас боловсруулан сарын өмнө Москва хотноо явуулан улмаар хоёр талын асуудал үндсэндээ ойлгомжтой болмогц худалдааны хэлэлцээр хийх манай төлөөлөгчид очиж богино хугацааны дотор уг ажлаа амжилттай хэлэлцэн шийдвэрлэдэг журамтай болж билээ.

	Зөвлөлт Холбоот Улсын Засгийн газар нь Гитлерийн фашист Герман, Итали, Японы эвслийн аюул заналыг эртнээс нааш анхааралдаа соргогоор авч эх орныхоо хил хязгаарыг бэхжүүлэн хамгаалж байв.

	Гитлерийн фашистууд европт дайны аюул заналыг улам их болгосноор 1939 оны намар Польшийг эзлэн аваад улмаар Францаас эхлэн Европын олон орныг довтлон эзэлжээ.

	Ийм үед ЗХУ дайны аюул заналыг зайлуулахын тулд Германтай үл довтлолцох гэрээ байгуулан хил хязгаараа бэхжүүлэх арга хэмжээ авахын зэрэгцээгээр зөвлөлтийн нийт ард түмэн нь их Лениний нам, Зөвлөлт засгийн газраа нягтаар хүрээлж, өөрсдийн төлөвлөгөөт зорилтоо тайван хөгжлийн тэрхэн үед улам амжилттай биелүүлж байсан нь бидэнд үнэхээр бахархах сэтгэл төрүүлж байсан билээ.

	Ийм нөхцөлд элчин миний бие ЗСБНХУ-ын Гадаад Явдлын Яамны сайд хүндэт нөхөр В. М. Молотовт бараалхаж, өөрийн орны ажил байдлын тухай танилцуулж байхад нөхөр Молотовоос:

	— Танай засгийн газраас Япон манжу-готой хилийн маргаан бүхий асуудлыг хэлэлцэн шийдвэрлүүлэхэд бид дэмжин туслах болно. Энэ тухай нөхөр Элчин Та өөрийнхөө засгийн газар уламжлах биз ээ гэж элэгсэг дотноор тэмдэглэн хэлж билээ.

	Нөхөр В. М. Молотовын өгүүлснийг маршал Чойбалсанд яаралтай уламжилсанд удалгүй Япон манжу-готой хилийн хэлэлцээр хийлгэхээр ерөнхий сайдын орлогч нөхөр Жамсранг томилон, үүний урьд удаа дараа маргалдаж байсан хилийн газрын зураг, холбогдох материалыг авхуулан Москва хотноо ирүүлсэн бөгөөд энэ тухай Москвад суугаа Японы элчин сайдад мэдэгджээ.

	Ингээд манай засгийн газрын төлөөлөгч Жамсрангаас өөрийн авч яваа гол материалаа орос, монгол, япон хэлээр бэлтгэж Манжуурт очиж уг хэлэлцээрийг хэдэн өдрөөр үргэлжлүүлсэн боловч, үр дүн гаралгүй хойшлогджээ.

	Хожим нь В. М. Молотов Москвад суугаа Японы элчин сайдтай дээрх хилийн асуудлын талаар байнга харилцан үлэмж анхаарал тавьсны дүнд хоёр талын хилийг тогтоохоор үндсэнд нь хэлэлцэн тохирчээ. Энэ нь улс төрийн талаар ч бас ихээхэн ач холбогдолтой болсон бүлгээ.

	1937 оноос эхлэн 1939 оны дотор Зөвлөлт Холбоот Улсын тусламжаар манай төв чиглэл болох Цагаан Эрэг, Сүхбаатарын дамжлага баазаас Улаанбаатар хүртэлх засмал зам, мөн Улаанбаатар, Налайхын хоорондох нарийн төмөр замыг барьж ашиглалтад оруулсан нь улс төр, эдийн засгийн амьдралд үлэмж тус нэмэр болсон юм.

	Мөн 1939 оны 12 дугаар сард маршал Чойбалсан амралтаар Москва хотноо ирээд Зөвлөлт Холбоот Улсын Коммунист Намын Төв Хорооны ерөнхий нарийн бичгийн дарга нөхөр И. В. Сталинд бараалхах зөвшөөрөл авч элчин миний хамт Кремлийн ордонд очиход нөхөр В. М. Молотов, А. И. Микоян нар байлцав.

	Үүнд нөхөр Чойбалсан халуун талархлаа илэрхийлж, дараа нь Зөвлөлт Холбоот Улсын тусламжтайгаар Улаанбаатар хотноо мах комбинат байгуулж өгөхийг хүссэнээс гадна манайд байгаа төмрийн заводыг өргөтгөх буюу эсхүл шинээр автомашины мотороос бусдыг бүрэн засварлаж чадах хүчин чадал бүхий үйлдвэрийг зөвлөлтийн хүч тусламжаар байгуулж өгөхийг хүсэж байна гэсэн асуудлыг нөхөр И. В. Сталин үндсэнд нь хүлээж аваад, нөхөр А. И. Микоян боловсруулж хариу өгөх болно гэж албан ёсоор хэлэхийн далимд И. В. Сталин, танай малын тоо хэчнээн байна? гэж асуусанд маршал Чойбалсан 26 сая байгаа, бид улам нэмэгдүүлэн өсгөх зорилт тавин ажиллаж байна гэв.

	Түүний хариуд И. В. Сталин танай газар нутаг их учир малаа бүр ч олон саяд хүргэж болох боломжтой юм гэх мэтчилэн бас бус зүйлийг энгийн нөхөрсөг дотночилсон яриагаар өгүүлж байсан билээ.

	Энэ завсар манай засгийн газраас цэргийн ангиудад хэрэглэгдэх захиалга бүхий цөцгийн тос, идэшний ногоог яаралтай ачуул гэсэн даалгавар авч, мөн манай цэргийн зарим ангийн дотор чийг бам (цинга)-аас болж өвчлөх явдал гарсаар байгааг мэдмэгц ЗСБНХУ-ын Гадаад Худалдааны Яамны сайд нөхөр А. И. Микоянтай уулзаж өөрийн хүсэлтийг тавьсанд тэр дурдсан цөцгийн тос, идэшний ногоог танайд дөхөм газраас түргэвчлэн ачуулах арга хэмжээ авна гэж хариу өгөв.

	Нөхөр Микоянаас энэ асуудлын дашрамд надад өгүүлсэн нь:

	Танайх бол мал аж ахуйн орон, манайхаас цөцгийн тос авах байтугай манайд зохих үнээр худалдах бололцоо байгаа юм. Хэрэв танайх санаачилбал манайх сүүний машин, тос цохих хэрэглэгдэхүүнийг худалдааны шугамаар өгч болох бөгөөд мөн танай цэргийн анги буюу албан аж ахуйн газраас өөрсдийнхөө хэрэглэх идэшний ногоог тариалж ашиглах хэрэгтэй байна. Үүнээс гадна сонсвол шинэ барих мах комбинатыг танай зарим хүмүүс Улаанбаатар хотын дотор барих саналтай байгаа бололтой, тэр бол огт тохирохгүй. Танай бэлтгэлийн мал чинь төмөр замаар биш, бэлчээрийн туувраар ирэх учраас тэр мах комбинатын барих газрыг бүр хотын захад газрыг нь судлан олж баривал зүйтэй юм. Энэ тухай засгийн газартаа мэдэгдэх биз гэснийг тэр уулзалтын дараагаар би засгийн газар уламжлан илтгэсэн бөгөөд тэдгээр асуудлыг манай нам, засгаас өөрийн орны эдийн засгийн хөгжлийн бодитой байдлаар дэс дараатайгаар тухай бүрдээ биелүүлсэн юм.

	Элчин Яам нь тус улсаас Зөвлөлт Холбоот Улсад удаа дараа ирж суралцаж байгаа оюутан сурагчдын сургуулийн байгууллагатай үргэлж нөхөрсөг дотнын харилцаатай байсан бөгөөд тэдгээр сургуулийг нэрлэвэл: Коммунист Намын Төв Хорооны дэргэдэх Дорно дахины хөдөлмөрчдийн коммунист их сургууль, Центрсоюзын харьяа худалдааны дээд мэргэжлийн сургууль, хүн, малын эмнэлгийн дээд, дунд сургууль, төмөр замын тусгай бэлтгэлийн сургууль болно. Мөн эдгээрээс гадна харилцаа холбоо болон соёл, шинжлэх ухааны бусад олон салбарын сургуульд манай оюутан сурагчид тус тус суралцаж байсан бөгөөд тэдний сурлага хүмүүжил, сахилга батын талаар тус элчин яам нь бараг хүн нэг бүрчлэн мэдэж, зохих зөвлөгөө санамжийг үргэлжлэн өгч байв. Манай оюутан сурагчид ч онцын дутагдал гаргахгүй, нам улсынхаа итгэл найдварыг нэр төртэй биелүүлэхийн төлөө идэвх чармайлт гарган суралцаж байсан билээ.

	Үүнээс гадна Зөвлөлт Холбоот Улсын Батлан Хамгаалах Яамны гадаад хэлтэстэй харилцаж тэдний төлөөлөгчтэй хамтран бусад хотод суралцаж байгаа цэргийн сурагчдыг эргэж уулзахаар Киев, Харьков, Тамбов, Чкалов зэрэг хотоор ээлж дараагаар аялан явж, сургуулийн удирдах дарга, багш нартай урьдчилан уулзаж, өөрийн сурагчдын сурлага хүмүүжил, сахилга бат ямар болохыг тодорхой танилцаж, дараа нь сурагчдын зөвлөгөөн хийж санал шүүмжлэлийг гаргуулах зэргээр илэрсэн дутагдлыг засаж цаашдын хичээл сурлага дээр сайн суралцахын тухайд нь үүрэг даалгаврыг өгч ажиллахад манай сурагчид их идэвхтэй хүлээн авч мэдэгдэхүйц ахицтай суралцдаг байлаа. Энэ талаар сургуулийн захиргааны нөхөд ч манай элчний зүгээс эргэж уулзаж байхыг хүсдэг байв.

	Ингэж олон хотоор явж ажиллахад Зөвлөлт Холбоот Улсын Батлан Хамгаалах Яамнаас их тусалдаг байлаа. Энэ нь зөвхөн сургуулийг эргэх төдийгөөр биш, суугаа орны хувьд тэдгээр олон хотын хөгжилтэй танилцах сайхан завшааны нэг нь мөн байв.

	Дээрх сургуулийн дотроос Эрхүү хот дахь санхүү - эдийн засгийн дээд сургуульд нөхөр Ю. Цэдэнбал онц гарамгай суралцаж манай сурагчдад үлгэр жишээ болж байсан билээ.

	 


ЗӨВЛӨЛТ ХОЛБООТ УЛСАД ХАЛДАЖ ИРСЭН ДАЙСАН БУТ ЦОХИГДСОН НЬ

	 

	1941 оны 6 дугаар сарын 22-ны нийтийн амралтын өдөр Гитлерийн фашистууд Баренцовийн тэнгисээс Хар тэнгис хүртэл маш өргөн фронтоор нисэх он1гоц, танк болон моторчилсон 170 дивизийн хүчээр Зөвлөлт Холбоот Улсын хил хязгаар луу итгэлийг эвдэж дайны гал нээснээс хойно Москва хотноо суугаа Гитлерийн Германы элчин сайд Зөвлөлт Холбоот Улсын Засгийн газарт дайн зарласнаа албан ёсоор мэдэгджээ.

	Тэр мэдээг авмагц Зөвлөлт Холбоот Улсын Коммунист Намын Төв Хорооны Тэргүүлэгчдийн шийдвэрээр И. В. Сталин тэргүүтэй Улсыг батлан хамгаалах хороо байгуулж, мөн хорооны тэргүүлэгч гишүүн, Гадаад Явдлын Яамны сайд В. М. Молотов мөн өдрийн 11 цагт Гитлерийн фашистууд итгэлийг эвдэж гэнэт Зөвлөлт эх оронд халдан довтолж дайны галыг өргөн фронтоор нэгэн зэрэг Зөвлөлтийн эсрэг нээсэн учрыг илэрхийлээд энэ хэрцгий балмад дайнаас, төрсөн эх орон юугаан батлан хамгаалахыг Зөвлөлтийн бүх ард түмэнд радиогоор уриалсан билээ. Тэр хүнд үед Зөвлөлт нөхөд эх орныхоо төлөө хэчнээн их эрэлхэг баатарлаг шинж илтгэж байсан нь одоо ч гэсэн тодхон санагддаг билээ.

	Дайсан довтолсон тэр өдрийн 15 цагаас эхлэн нийслэл Москва хотын баруун чиглэлийн бүх замуудаар цэргийн олон анги байлдааны хүчирхэг зэвсэг техник зам битүү цувж, цэргийн марш эгшиглэн сүр жавхлантай үргэлжилж байв.

	Гитлерийн фашист бол энэхүү дайны урьд өөрийн эрхшээлд түрэмгийлэн эзэлсэн европын хөгжил бүхий Польш, Франц, Чехословак, Югослав, Болгар, Румын, Унгар, Австри, Дани, Хойд Норвег зэрэг 12 орны эдийн засаг, техник, цэрэг зэвсгийн хүчийг дээрэмдэн ашиглаж, Зөвлөлтийн ард түмний эх орны дайны эхний үед түр зуур давуу байжээ.

	Ийм учраас Зөвлөлт Холбоот Улсын Холбооны Бүгд Найрамдах Социалист Беларусь улсын нийслэл Минск хот болон Одесса зэрэг баруун өмнөд чиглэлийн олон хот тосгон руу хэрцгий балмадаар довтлон дээрэмдэж, энгийн шударга номхон иргэдийг хүний ёсноос гадуур зэрлэгээр үхэл хагацалд учруулж, соёл, шинжлэх ухаан, ардын эрүүлийг хамгаалах байгууллага болон түүхийн үнэлж баршгүй чухал дурсгалт өвийг зүй бусаар түймэрдэн устгаж байв. Гитлерийн фашист улам галзууран довтолж, октябрийн социалист их хувьсгалын эх өлгий мөнхийн дурсгалт Ленинград хотыг олон удаа бөмбөгдөж гитлерийнхэн хар турлиах шиг нөмрөн бүсэлж байсан боловч Зөвлөлтийн улаан армийн анги нь баатарлаг ард түмнийхээ хамт хатан зориг гарган эсэргүүцэж хоол ундаар тасалдах зэрэг асар хүнд байдлыг маш тэсвэр хатуужилтай даван Ленинград хотоо дайсны гарт өгөлгүй эрэлхгээр хамгаалж бүхий энэ чухал цагт нь Зөвлөлт Холбоот Улсын Улсыг Батлан Хамгаалах Хорооноос тэдгээр эрэлхэг дайчин ард түмэнд тусгай хамгаалалттай нисэх онгоцоор дайсны галын дундуур хоол хүнсний зүйлийг тасралтгүй тээвэрлэн нийлүүлж байжээ.

	Гитлерийн фашист, Зөвлөлтийн улаан армийн гол хүчийг ахар богино хугацаанд бут цохиж, өвлийн хүйтэн эхлэхийн урьд дайны довтолгоог шуурхай дуусгана гэж Гитлер болон түүний цэргийн командлагчид төлөвлөж «Гитлерийн далайн шуурга» гэдэг төлөвлөгөөний дагуу 9 дүгээр сарын сүүлч, 10 дугаар сарын эхээр Москвагийн чиглэлээр байлдааны хүчээ шуурхайлж, Москва муж руу цөмрөн орж Москва хотыг эзэлж авахаар хэнээрхэн тэмүүлж байхдаа «СС»-ийн дивизийг хамгийн туршлагатай генералуудаар командлуулан Калинин, Можайск зэрэг хот, тосгоны зүг довтолжээ. Үүний нөгөө талаар Тула хотыг эзлэхээр улаан армитай ширүүн тулалдаан хийж байв.

	Москва хот руу довтолж байсан фашистын армийн хүч бол түр зуур Москваг хамгаалж байгаа Зөвлөлтийн улаан армийн хүчнээс давуу бөгөөд явган цэрэг нь 1,4 дахин; танкны анги нь 2,2 дахин, их буу, мина харвагч 1,9 дахин, нисэх онгоц 2,6 дахин илүү байжээ.

	10 дугаар сарын 14-ний өдрөөс эхлэн Москва хотоос баруун хойш оршдог Волоколамскийн чиглэлээр ширүүн тулалдаан болж энэ дайны үеэр улаан цэргийн олон анги нэгтгэл, ялангуяа хошууч генерал И. В. Панфиловын командалж байсан буудлагын дивизийн анги онцгой шалгаран дайсанд ширүүн цохилт өгч билээ. Энэ ангийн байлдагчид Волоколамскийн хавь орчмын нутгийг 10 шахам хоног дайснаас хамгаалж байхдаа дайсны 80 гаруй танк, явган цэргийн хэдэн батальоныг устгажээ.

	Дайсны цэрэг баруун фронтын төвийн зарим газраар цөмрөн бэхлэлтийг дайран орж Москвагаас 80—100 км-ийн зайтай газар байлдаж байв.

	Москва хотын нам, улс, олон нийтийн болон үйлдвэрийн бүх байгууллагын ажилтан, ажилчид нь эх орныхоо төлөө эрэлхгээр гүйцэтгэх ажил үйлсээ тус бүрдээ төгөлдөр эрчимжүүлэн биелүүлж байсны хамт нийслэл хотоо хамгаалах бэхлэлтийг олон талаар хийж эхэлсэн билээ.

	Хэдэн сар өнгөрөхөд Гитлерийн фашистын довтолгоо улам гүнзгийрч дайны ажиллагаа цаашид өргөжсөөр байлаа.

	Хааяа дайсны нэвтэрч ирсэн бөмбөгдөгч онгоц шөнийн цагаар авч явсан 1000 буюу 250 килограммын бөмбөгөө тодорхой баримжаагүй мултлан хаях нь олонтоо байв. Бас шатаах бөмбөгийг үй олноор хаядаг боловч Москва хотын албан үйлдвэрийн ажилтан, ажилчид нь оройн цаг болоход гартаа брезент бээлий хийж, шатаах бөмбөгийг асахын өмнө том төмөр бахь буюу эсхүл урт төмөр хайчаар хавчиж элсэнд булахаар бэлтгэж байшин барилгын нуруун дээр гарч шатаагч бөмбөгийн аюулаас үйлдвэр албан газар, орон сууцны барилгыг хамгаалан харуулын цэрэг шиг сонор соргог сэрэмжтэйгээр ажилладаг байлаа.

	Москва хотыг хамгаалахад нийслэл хотын намын байгууллага их ажлыг зохиосны үр дүнд коммунист намын 100 мянга гаруй гишүүн, залуучуудаас 260 гаруй мянган гишүүн фронтод сайн дураараа явж, Москвагийн ардын сайн дурын отрядын 120 мянган хүн Москваг хамгаалах тэргүүний эгнээнд гарч, хотын доторх ажилчны коммунист нөхөрлөл байгуулан ажиллаж байв.

	Энэ үеэр Улсыг Батлан Хамгаалах хороо, нам улсын зарим байгууллага болон Москвад байсан гадаадын дипломат корпусыг 10 дугаар сарын хоёр дугаар хагаст Москвагаас Куйбышев хот руу нүүлгэх шийдвэрийг гаргажээ.

	Тэр шийдвэрийг Зөвлөлт Холбоот Улсын Гадаад Явдлын Яамны ёслолын хэлтсийн эрхлэгч нөхөр Ф. Ф. Молочковоос мэдэгдэн дипломат корпусын ажилтныг аюулгүй байдлаар хангахын тулд манай засгийн газраас та бүгдийг Куйбышев хотноо байрлуулахаар урьдчилан бэлтгэл хийсэн бөгөөд энэ мэдэгдлийг авмагц дипломат корпусын гишүүд өөрсдийнхөө авч явах зүйлийн бэлтгэлийг богино цагийн дотор гүйцэтгэж мөн өдрийн оройн 7 цагт галт тэрэгний буудал дээр бэлхэн байхыг хүсэж байна. Суудлын галт тэрэгний цуваа жигдрэн явах болно гэсэн билээ.

	Тэр завсар манай элчин төлөөлөгчийн газрын ажилтан, ажилчид нь албан хэрэгцээнийхээ зүйлийг ихэвчлэн авч явахаар бэлтгэж аялан явахын өмнө элчин миний бие өөрийн засгийн газраа учрыг утсаар мэдэгдэж тогтоосон цагт нь галт тэрэгний Ярослав буудал дээр ирэхэд дайсны нисэх онгоц энд тэндгүй эргэлдэн нислэг хийж хааяа нэг газар түймрийн гал гарч байж билээ.

	Бид нар ч Москва хотоо орхиж Куйбышев хот руу аялан явахад сэтгэл шимширмээр санагдах боловч нэгэнт Зөвлөлт Холбоот Улсын засгийн газрын шийдвэрийг хүндэтгэн дагах ёстой байв. Хотоос гарч явах замд бидний дээгүүр Зөвлөлтийн олон дайрагч онгоц нисэн найдвартай хамгаалж явав.

	Ингэж нүүдэллэн явахын хэдхэн хоногийн өмнө манай элчний байрны хажууд дайсны бөмбөгдөгч онгоц 1000 кг-ын бөмбөг хаясны дэлбэрэх долгионд нь тус элчний байрны хана дээвэр цонх эвдэрч дотор нь байсан төмөрлөг буюу ноосон бүс эдлэлээс бусдыг сүйтгэсэн боловч бид айж сандралгүй бөмбөгөөс түр зуур хамгаалах нүхэнд намын үүрийн хурал хийж байсан билээ. Тэгж сууцгааж байхдаа гитлерийн фашист Зөвлөлтийн аварга улаан армийн хүчинд зайлшгүй ялагдах болно, тэгэхэд бид ингэж хурал хийж байсан тухайгаа хожим түүх болгон дурсан ярилцах болно гэлцэж байсныг одоо санаж үзэхэд сэтгэл хөдөлж байнам.

	Москва хотоос дипломат корпусын гишүүд нь 4 хоног аялан явж Куйбышев хотноо хүрэлцэн очиход мөн хотын удирдах хүмүүс элэгсэг халуунаар угтан авч Монгол, Тува мэтийн цөөн хүнтэй элчин яамдыг Гранд отель гэдэг зочид буудалд түр байрлуулж, нөгөө хүн олонтой элчин буюу элчин сайдын яамдыг тус бүрд нь тусгай байранд буулгав.

	Куйбышев хот бол гитлерийнхний довтолгооны аюулаас хол, нам тайван, үдэш шөнийн цагаар чийдэнгийн гэрэлд хэвлэл радиог тавтайяа үзэж сонсож, үүрэгт ажил хэргээ ч явуулахад бүрэн боломжтой газар байж бүлгээ.

	Москва, Ленинград хотод суралцаж байсан манай оюутан сурагчид дайны хүнд үеийн дундуур ах дүү зөвлөлтийн хүмүүстэй мөр зэрэгцэн хот хамгаалах окоп ухах, ялангуяа танк эсэргүүцэх өргөн шуудуу малтах зэрэг ажил болон мөн шөнийн харуул манаанд гарч, шатагч бөмбөг унтраахад идэвхийлэн оролцож байлаа.

	Дайны хүнд үед зөвлөлтөд ажиллаж сурч байсан монгол хүмүүс зөвлөлт нөхдийнхөө нэгэн адил дайсныг үзэн ядаж тэднийг бут цохих үйлсэд чадах хэр чинээгээр оролцож байсныг би сайн санаж байна.

	Москвад суралцаж байсан манай оюутан сурагчдын дотроос Дорно дахины дээд сургуулийн монгол, тувагийн оюутан нарыг багш нарын хамт дээрх нүүдлийн үеэр галт тэргээр зохион байгуулалттай явуулж Ферган хотод суралцах бололцоог олгожээ.

	Эдгээр манай оюутан, сурагчид Дунд Азид шилжин суралцах болсны дараа ч мөн хамтрал сангийн аж ахуйд туслан өвс хадах, тариа ногоо хураах, зам засах зэрэг ар талын ажилд идэвх зүтгэлтэй оролцож, орон нутгийн зөвлөлийн байгууллагаас үнэлэлт сайшаал удаа дараа хүлээж хэд хэдэн тугаар шагнагдаж байжээ. Тэд ажлын нормын төлөвлөгөөг ямагт давуулан биелүүлж байсны дээр ажлын хөлс гэж авалгүй, цөмийг фронтод тусалж байжээ.

	Ийнхүү эрдэм номд суралцахын зэрэгцээ манай хань ЗХУ-д халдан довтолсон нийтийн дайсан Германы фашистыг ялах хэрэгт өөрийн өчүүхэн боловч хувь нэмрээ оруулахыг чин сэтгэлээс эрмэлзэн явсан манай оюутан сурагчид Багаа, Барс, Жагварал, Гомбожав, Багаажав, Чимиддорж, Цэдэндамба, Туваан, Цэрэнжав, Дашцэрэн, Довдон нарын зэрэг нэлээд олон хүний нэрсийг дурдаж болно.

	Энэ завсар хүн төрөлхтний заналт дайсан Гитлерийн яргачид Москва хот руу цөмрөн орж эзлэхийн тулд улайран өөрийнхөө генерал, офицер, цэргийг улам зоригжуулах гэж «хэрээс» одонгоор сайшаан хөхүүлэх шагналыг явуулж, фашистын цэргийн анги Москвад тун ойртоод байхад нь Москвагийнхан улаан цэргийн баатарлаг ангийнхны хамт, гитлерийн цэргийн ангийг бут ниргэж дайсныг гэдрэг няцааж ухруулан чаджээ.

	Мөн Зөвлөлтийн баатарлаг улаан армийн цэргээс Тула хотын хавьд хийсэн хамгаалах тулалдаан нь Москваг хамгаалах шугамд хэвийн байдлыг тогтооход асар их үүрэг гүйцэтгэсэн байв.

	Агуу их Октябрийн социалист хувьсгалын 24 жилийн ойн Москвагийн хөдөлмөрчдийн депутатын Зөвлөл, Москва хотын нам, олон нийтийн байгууллагын хамтран хуралдсан баярын угтлагын хурлыг Маяковскийн метро станц дээр хийсэн билээ. Энэ хуралд Улсыг Батлан Хамгаалах Хорооны дарга И. В. Сталин илтгэсэн илтгэлдээ: Германы фашистуудыг бут цохиж, зөвлөлтийн ард түмэн, эх орны их дайнд гарцаагүй ялахыг нотлон тайлбарлаад манай хэрэг зөв, бид ялна гэж итгэл төгс илэрхийлсэн юм.

	Үүний маргааш 7-ны өдөр Москва хотын Улаан талбайд Зөвлөлтийн армийн уламжлалт жагсаал болсонд бүрэн зэвсэглэсэн цэрэг талбайгаасаа шууд дайны галын тэргүүн шугам руу явсаар байсан баярын энэ жагсаал энх тайван үеийнхээс онц содон байж билээ.

	Баяр ёслолоо хийж байсан Москва хотыг агаараас фашистын герман хэдэн зуун онгоцоор довтолсон боловч, Зөвлөлтийн 500 эрэлхэг сөнөөгч онгоц хотоо хамгаалан дайрах бүрийг нь няцааж байжээ.

	Москвад болсон баярын цуглаан, цэргийн жагсаал нь Зөвлөлтийн ард түмний агуу их сүр хүчин, дайсныг ялах гэсэн хэлбэрэлтгүй хатан зоригийг дэлхий дахинаа харуулж байв. Түүнчлэн Куйбышев хотноо Улсыг Батлан Хамгаалах Хорооны тэргүүлэгч гишүүн, Зөвлөлт Холбоот Улсын маршал К. Е. Ворошилов Октябрийн их баярын угтлагын хурлыг мөн хотын театрт хийлгүүлж, маргаашийн 7-ны өдөр цэргийн техник бүхий сүрт жагсаал болж, дараа нь хөдөлмөрчдийн жагсаал үргэлжилж, орой нь төрийн дайллага болж баяр ёслолыг хэв ёсоороо тэмдэглэж өнгөрүүлэв.

	Зөвлөлтийн ард түмэн нь энэхүү дайны хүнд хүчир эхний үеэс эхлэн агуу их Лениний нам, зөвлөлт засгаа улам нягт хүрээлж, төрсөн эх орондоо халдан довтолж байгаа фашистын зэрлэг зандалчин дайсны эсрэг шагайсан буу, далайсан сэлмээс харилгүй эрэлхэг тулалдаж бүхий хүчит улаан цэргийнхээ ар талын бат цайз нь болж, гааршгүй дайчин хөдөлмөрийн бүтээлээр эх орныхоо хүчин чадлыг улам бүр бэхжүүлж байгааг биеэрээ үзэж харахад үнэхээр сэтгэл бахадмаар байсан билээ.

	Ийнхүү улс орон даяар байлдааны болон ар талын хүчийг бэхжүүлэхийн төлөө зөвлөлтийн хүн бүр хөдөлмөрийн өргөн фронт дээр гар хумхиж, борви бохиролгүй эрч хүчээ оргилуулан хөдөлмөрлөж байгаагийн дотор орос хүн хүнд нүсэр хөдөлмөрт амь бие хайрлалгүй хошуучлан манлайлж, нөхөрсөг бөгөөд тусархаг сэтгэлээр хандан хувиршгүй үнэнч байдаг байдал нь дайны хүнд бэрх шалгалтын үед ч гэсэн, мөн удаан жил хамтран ажиллаж байхад ч гэсэн итгэлтэй нөхрийн мөн чанараар илэрдэг байв.

	Энд эртнээс нааш уламжилж ирсэн «Оросын далайц» гэдэг зориг эрмэлзэл маш тодрон харагдаж байж билээ.

	Зөвхөн нэг хоёр жишээг хэлэхэд эвдэрсэн зам, гүүрийг шинэчлэн барих буюу суваг шуудуу татах, харилцаа холбоог сэргээн байгуулах, хотыг хамгаалан бэхлэх зэрэг хөдөлмөрөөс гадна зарим чухал хүнд үйлдвэрт дарга, мастер, инженер, техникийн ажилтан нар нь үйлдвэрийн доторх тасаг цехдээ байнгалан байрлаж шаардлагатай чухал бүтээгдэхүүнээ тэр дор нь үйлдвэрлэн гаргадаг тийм хатуу тэмцлээр улс эх орныхоо төлөө ажилладаг байв.

	Энэ үед гитлерийн цэргийн командлагч генералууд нь Москвагийн хойд, өмнөд Зөвлөлтийн ган бат бэхлэгдсэн фронтыг бүх хүчээрээ цөм цохихыг оролдсон боловч, оролдлого нь талаар болсон юм. Гитлерийнхэн Москвагийн бэхлэлтийг Нарофоминскаас хойгуур 12 дугаар сарын 1-нд дайран цөмөрч ирээд танкныхаа талыг устгуулаад хөөгдсөн байв.

	Зөвлөлтийн эрэлхэг цэрэг 1941 оны 12 дугаар сарын 4-ний өдөр дайсантай баатарлагаар тулалдан, дайсны цөмөрч ирсэн хэсгийг бут ниргэж, тэр хавийн фронтын шугамыг хэвийн байдалтай болгосноор Москвагийн дэргэдэх сүүлчийн ширүүн тулалдаан төгсгөл болжээ.

	Зөвлөлтийн зэвсэгт хүчин гитлерийнхнээс ийнхүү хамгаалж дайсныг Москвагийн дэргэд ялж агуу их гавьяа байгуулсан билээ.

	Зөвлөлтийн улаан цэрэг Москваг эзлэхээр тэмүүлж байсан гитлерийн цэргийн шийдвэрлэх гол хэсгийг бут ниргэн 100—250 км ухрааснаар барахгүй 1942 оны 1 дүгээр сард Зөвлөлтийн цэргийн анги цааш давшин дайсныг ухраан цохиж баруун тийш зарим газраар 400 км давшиж, Москва, Тула мужийг бүхэлд нь чөлөөлж улмаар бусад мужийн хэдэн арван хот, олон зуун тосгон сууриныг гүйцэд чөлөөлжээ.

	Зөвлөлт Холбоот Улсын улаан цэргээс гитлерийн фашистын цэрэг сүрхий цохилт авч Гитлерийн «цахилгаан дайны» төлөвлөгөө нэгэнт нурж бүхий энэ үед гитлерийнхэнд нухлагдан дарлагдаж байсан ард түмний чөлөөлөх тэмцэл өрнөж, Польш, Югослав, Чехословак, Франц зэрэг фашистын Германд эзлэгдсэн оронд эсэргүүцлийн хөдөлгөөн өрнөж эхлэв.

	Гитлерийн фашист нарын төлөвлөгөөгөөр Сталинградыг эзлэн авч Зөвлөлт улсыг өөрийн хань холбоотонтой эвсэн хавчиж эзлэх гэж Сталинградын орчим маш ширүүн тулалдааныг үргэлжлүүлэхэд Зөвлөлтийн эрэлхэг дайчин дарга, цэрэг нь шантаршгүй баатарлагаар үхэх сэхэхээ үзэлцэн байлдаж, довтолсон дайсныг хүрээлэн бүсэлж цохиод, фашистын генерал Фельдмаршал Паулюсын командалсан германы шилдэг цэргийг 1943 оны 1 дүгээр сарын сүүлч 2 дугаар сарын эхээр бүрмөсөн устгав.

	Сталинград хот болон орчимд нь хийсэн энэ ялалт агуу их эх орны дайны явцад үндсэн өөрчлөлт болж, энэ үеэс эхлэн гитлерийн булаан эзлэгчдийн ялагдал эргэлтгүй болов.

	Дараа нь гитлерийнхэн Волга Терекээс баруун тийш 600-гаас 700 км газар хөөгдөн ухарч, Ленинград хот бүслэлтээс бүрмөсөн ангижирчээ.

	Зөвлөлтийн улаан цэрэг ард түмнийхээ хамт олон муж, хотыг удаа дараалан чөлөөлж эх орны дайны шийдвэрлэх ялалтыг хийсэн төдийгүй Европын ард түмний ихээхэн дэмжлэгийг хүлээн фашистын эзлэгчдээс Польш, Чехословак, Югослав, Болгар, Румын, Унгар, Австри, Дани, Хойд Норвег зэрэг орныг чөлөөлжээ.

	Энэ тухай олон баяртай мэдээг манай элчин яам радио, хэвлэл зэргээс байнга сонсож байсны хамт Зөвлөлтийн удирдах хүмүүсээс улам тодотгон мэдэж байв. Зөвлөлтийн армийн амжилт бүр, ялангуяа Москва, Сталинград, Курскийн дэргэдэх ялалт зэрэг том үйл явдал бүхэн зөвлөлтийн ард түмний хамт бидний бахархал баяр талархлыг оргилуулж, урам зоригийг хөгжөөдөг байлаа.

	 


БАТ НАЙРАМДЛЫГ ШАЛГАСАН ТҮҮХЭН ТЭМЦЛИЙН ГАЛ ДУНД

	 

	Манай ард түмний чин зүрхний хэлбэршгүй үнэнч хань агуу их Зөвлөлт Холбоот Улс руу Гитлерийн фашист герман гэнэт итгэлийг эвдэж довтолсон анхны өдөр Монгол Ардын Хувьсгалт Намын Төв Хорооны Тэргүүлэгчид, Улсын Бага Хурлын Тэргүүлэгчид, Бүгд Найрамдах Монгол Ард Улсын Сайд нарын Зөвлөлийн хавсарсан хурлаас Монголын ард түмний зориг санааг илэрхийлэн Зөвлөлтийн ард түмэн гитлерийн фашизмыг төгс ялах тэмцэлд БНМАУ санаа сэтгэлийн болон эд материалын тусламжийг чадлын хэрээр цуцалтгүй үзүүлэхийг нам, ард түмний зорилт болгон тодорхойлжээ.

	Үүнд манай ард түмний идэвх тус орны өнцөг булан бүрд дүрэлзэн өрнөж газар сайгүй хурал цуглаан болж, дайсны эсрэг тулалдаж байгаа Зөвлөлтийн улаан армид халуун талархлаа илэрхийлж нэгэн дуугаар сайн дурын бэлгийн фонд бий болгожээ.

	Үүнийг манай элчин яамнаас Зөвлөлт Холбоот Улсын засгийн газрын сонорт мөн улсын Гадаад Явдлын Яамны орлогч сайд Лозовскийгоор дамжуулан хүргэж байв.

	Тус элчин яам нь Куйбышев хотноо шилжин очихдоо өөрийн ачааны болон суудлын авто машинаа улаан цэргийн ар талын ангид бэлэглэж, ганцхан ЗИС-110 гэдэг суудлын машин үлдээж, худалдааны төлөөлөгчийн аппаратыг хасаж, түүний гүйцэтгэх ажил хэргийг элчинд хавсаргаж ийнхүү орон тооны зардлыг хэмнэх зэргээр ажиллаж байсан билээ.

	Манай үнэнч хань ЗХУ-ын ард түмэн, түүний улаан цэрэг, гитлерийн фашизмын эсрэг дайны гол хүнд бэрхшээлийг дангаар үүрч, түрэмгийлэн довтолж байгаа дайсны эсрэг эх орноо хамгаалах ширүүн тулалдааныг маш өргөн фронтоор явуулж байгаа тэр хэцүү үед ч гэсэн Зөвлөлт Холбоот Улсын засгийн газар монголын ард түмний аж амьдрал, ахуй байдлыг онцлон анхаарч, худалдааны шугамаар нийлүүлэх өргөн хэрэгцээний эд барааг хэвийн байдлаар тасалдалгүй жил дараалан ханган нийлүүлж байсны дээр ЗХУ 1924 оноос хойш 1942 он хүртэлх хугацаанд манай улсаас Дорно дахины дээд сургууль болон бусад энгийн сургуулиудад суралцаж байсан оюутан, сурагчдын сургалтын олон арван мянган рублийг зөвлөлтийн зардал болгон бүрмөсөн хасаж, тусалсан билээ. Түүгээр ч барахгүй өөрийн мэргэжилтэн техникийн тусламж дэмжлэгтэйгээр манай улсын нийслэл Улаанбаатар хотноо Улсын Их Сургуулийг 1942 оны 10 дугаар сарын 5-ны өдөр байгуулж олон оюутан нар эх орныхоо төвд дээд мэргэжлийн шинэ хүчин болж гарахын сайхан дардан замыг нээсэн билээ.

	Нөгөөтээгүүр Улаанбаатар хотын хөдөлмөрчдийн хэрэгцээг хангах зорилгоор Мах комбинатын барилгыг 1942 оноос эхэлж 1946 оны 7 дугаар сарын 1-нд ашиглалтад оруулсан явдал нь бас ямар их ач холбогдолтой болсныг манай хөдөлмөрчид юу андах вэ.

	Эх орны ширүүн дайны хүнд бэрхшээлийг манай засгийн газар анхааран үзэж Зөвлөлт Холбоот Улсаас захиалгаар авах авто машины тоог цөөвчилж, бензин болон бусад шатахууныг хэмнэх санаачилга гаргаж, түүнийг фронтод зориулан дуслын төдий ч гэсэн нэмэр болгох нь чухал гэж үзэж байв.

	Түүнчлэн Монголын ард түмнээс Зөвлөлтийн улаан цэрэгт туслалцах бэлэглэлийг зохион явуулахыг хүсэж өргөн хөдөлгөөн өрнөж байсан, үүнд Монгол Ардын Хувьсгалт Намын Төв Хороо, Сайд нарын Зөвлөлийн тогтоолоор 1941 оны 9 дүгээр сарын 6-ны өдөр бэлэглэлийн төв комиссыг байгуулсан юм.

	Монголын ард түмний бэлгийг ачсан 100 орчим галт тэрэгний цувааг Москвагийн дэргэд хүнд хүчир тулалдаан болж байсан үед Октябрийн Их Хувьсгалын 24 жилийн ойг тохиолдуулан байлдаж байсан Зөвлөлтийн армийн фронтод зориулан илгээж, тэр цуваанд 15000 цэргийг хувцаслах богино нэхий дээл, эсгий гутал, дулаан бээлий, дулаан хантааз, чоно, үнэг, ямааны арьсаар хийсэн нисэгчдийн дулаан хувцас, үхэр, адууны ширээр хийсэн суран бүс, цүнх, хонь, үхэр, зээрийн мах, өөх, цөцгийн тос, спирт зэргээс гадна, өвгөд эмгэд, пионер, залуучууд, мөн эмэгтэйчүүдийн хувийн бэлэг, олон тооны захидлыг фронтын байлдагчдад явуулсан байв.

	Эдгээр бэлгийг хүргэж өгөхөөр Монгол Ардын Хувьсгалт Намын Төв Хорооны шийдвэрээр томилогдсон, Ерөнхий сайдын нэгдүгээр орлогч нөхөр С. Лувсан, Намын Төв Хорооны нарийн бичгийн дарга, Сүхбаатарын гэргий нөхөр Янжмаа тэргүүтэй төлөөлөгчдийн бүрэлдэхүүнд Халх голын байлдааны үед хорооны штабын дарга байсан нөхөр П. Шагдарсүрэн, сайн малчин Пунцаг, партизан Дамба, Мельников, эмэгтэй Баасан. зохиолч Л. Цэнд-Очир, атташе Филиппов, элчин миний биеийг оролцуулжээ.

	Манай төлөөлөгчид 1942 оны 2 дугаар сарын 12-ны өдөр Улаанбаатар хотоос хөдөлж явсаар Новосибирск хотыг өнгөрмөгц миний бие өөрийн орчуулагч нөхөр Ильинийг авч Зөвлөлт Холбоот Улсын Гадаад Явдлын Яамны Алс Дорнод хэлтсийн эрхлэгч нөхөр Латышевын хамт Куйбышев хотоос галт тэргээр гарч, Москва хотноо хүрэлцэн очиж, төлөөлөгчдийг байрлуулах сууц зэргийг бэлтгүүлж байтал манай төлөөлөгчид Москва хотноо хүрэлцэн ирэхэд нь Баруун фронтын ар талын албаны цэргийн дарга нар болон ЗСБНХУ-ын Гадаад Явдлын Яамны хариуцлагатай нөхөд халуун дотно угтаж авав.

	Манай төлөөлөгчид Москва хотын Метрополь гэдэг зочид буудалд түр байрлаж бүхий цагт тэд нөхдөөс манай төлөөлөгчдөд нөхөрсгөөр танилцуулахдаа: Улаан цэрэг, фашистын Германыг Москвагийн дэргэд бут цохиж том ялалт хийсэн, «Бүхнийг фронтод» гэдэг лоозонгийн дор тус улсын олон тооны үйлдвэрийг цэргийн онгоц, хуягт танк, их буу хийх үйлдвэр болгон өөрчилж байна. Фронтын ар талд энгийн иргэд залуучууд, зам гүүр, харилцаа холбоогоо сэргээн босгохын зэрэгцээ партизан отрядуудыг олноор зохион байгуулж байгаа явдал манай улаан цэргийн ялалтыг маш их хурдатгаж байна гэх зэргээр ярьж байж билээ.

	Зөвлөлтийн нам, төрийн удирдах нөхөд биднийг халуун дотноор хүндэтгэн хүлээн авч, хүнд бэрх цагаар ийнхүү ард түмнийхээ бэлгийг авч ирсэн явдалд гүнээ талархаж, Монгол Ардын Хувьсгалт Намын Төв Хороо, Засгийн газар болон монголын бүх ард түмэнд баяр хүргэж байв.

	Манай төлөөлөгчид 3 дугаар сарын 1-ний орой Баруун фронтын штабт очиход тэр фронтын командлагч маршал Г. К. Жуков, РСФСР-ийн Дээд Зөвлөлийн дарга Ш. С. Хохлов, цэргийн Улс төрийн газрын дарга Макаров нар угтан авч маш халуун сэтгэлээсээ хандаж ярихдаа:

	Зөвлөлтийн ард түмэн, нийтийн дайсан гитлерийн фашистыг лавтай устгаж чадна. Монгол - Зөвлөлт Холбоот Улс хоёрын дайсан нэг бөгөөд Монгол улсад ямар нэгэн дайсан халдвал бид урьдах шигээ хамгаалж чадна гэж тэмдэглэн хэлж байв. Дараа нь гитлерийн фашистууд Москвад тулж ирсэн боловч, Зөвлөлтийн ард түмэн, түүний Улаан цэрэг хайрт Москва нийслэл хотоо хэдэн давхар хамгаалж дайсныг бут ниргэж сэхэлтгүй ухраасан юм гэв.

	Нөхөр Г. К. Жуков газрын зураг дээр өөрийн фронтын байдлыг манай төлөөлөгчдөд танилцуулав.

	Дараа нь манай төлөөлөгчдөөс нөхөр Г. К. Жуковт монголын ард түмнээс илгээсэн баярын захидлуудыг гардуулан өгөв. Нөхөр Г. К. Жуков болон бусад нөхөд манай төлөөлөгчдийг нөхөрсгөөр дайлан зочилж, дараа нь тусгай клубт цэргийн концерт үзүүлэв. Ингээд манай төлөөлөгчид эргэж ирээд 3 дугаар сарын 2-ын өдөр Москвагаас 120 гаруй км зайтай Германы цэрэгт эзлэгдэж байгаад Улаан цэрэг эгүүлэн авсан Истра Волоколамск хотыг үзэхээр явахад Германы эвдэрч хэмхэрсэн машин техник, хуягт танкны сэг овоолготой байв. Тэр хотын барилга байшинг фашистууд шатааж дэлбэлэхийн зэрэгцээгээр зарим хэмхэрхий байшинд хүмүүсийг хийж дэлбэлэн юу ч үгүй болтол устгасан нь нүдээр үзэхэд элэг эмтрэм байж билээ.

	Бидний төлөөлөгчид Москвагаас 200 гаруй км явж 49 дүгээр армийн штаб байрлаж байгаа жижигхэн тосгонд очиход армийн генерал, офицер байлдагчид угтан авч байлдааныхаа амжилт ялалтыг сэтгэл бахдам танилцуулж, манай армийн дарга байлдагчид Монголын төлөөлөгчид ирж явааг сонсоод ялалтын бэлгэ тэмдэг болгож 13 замын уулзвар, дайсны ихээхэн хүчний зангилгаа болж байсан Юхнов хотыг өнгөрсөн шөнө дайснаас чөлөөлөн авсныгаа та бүгдэд баяртайгаар мэдэгдэж байна гэж армийн командлагч дэслэгч генерал нөхөр И. Г. Захарин тэмдэглэн ярьж байв.

	Бид галын шугамаар 3 км-ийн зайтай байгаа их бууны гвардийн 1 дүгээр хороон дээр очиж дарга, байлдагч нартай уулзан монголын ард түмний чин сэтгэлийн бэлэг, захидал дурсгалын зүйлийг гардуулан өгч халуун дотнын уулзалт болов. Дараа нь бид их бууны сум дээр «Монголын төлөөлөгчдөөс» гэсэн үг бичиж дайсны зүг их буугаар буудлага хийлгэсний дүнд дайсны ихээхэн амьд хүч, танк зэргийг устгаж билээ.

	Ингээд бид 49 дүгээр армийн штабт эргэж ирээд өөрийн нам, засгийн бэлэг болгож явуулсан эсгий гэрийг барьж бэлэг болгон өгөв. Биднийг тийнхүү ажиллаж байх хугацаанд дайсны онгоц үе үе бөмбөгдөж байсан боловч, манай төлөөлөгчид нам, засаг, ард түмнийхээ даалгаврыг нэр төртэй биелүүлж билээ.

	1942 оны нэгдүгээр сард болсон Бүгд Найрамдах Монгол Ард Улсын Бага Хурлын 25 дугаар чуулганаас «Хувьсгалт Монгол Улс» гэдэг танкны цувааг бий болгон, Зөвлөлтийн баатарлаг армид бэлэглэхээр чухал шийдвэр гаргажээ. Энэ чуулганы шийдвэрийг манай ард түмэн маш халуунаар дэмжиж, нийтийн дайсан гитлерийн фашистыг ялан устгахаас өөр ариун зорилго байхгүй гэдгээ илэрхийлэн танкны цуваа бий болгохын төлөө хөрөнгө мөнгийг сайн дураар хуримтлуулав.

	Мөн 1943 онд Бүгд Найрамдах Монгол Ард Улсын Бага Хурлын 26 дугаар чуулганаас «Монголын ард» гэдэг нисэх онгоцны эскадрилийг монголын хүч хөрөнгөөр бий болгож улаан армид бэлэглэн нийлүүлэх шийдвэр гаргав.

	Ийнхүү Улсын дээд эрх барих удаа дараагийн чуулганаас гаргасан шийдвэр болон монголын ард түмнээс халуунаар дэмжиж бүхий их хөдөлгөөн газар сайгүй өрнөж байгаа мэдээг элчин миний бие ЗХУ-ын Гадаад Явдлын Яамны Алс Дорнод хэлтсийн дарга нөхөр Латышевээр дамжуулан тухай бүрд нь Зөвлөлт Холбоот Улсын Засгийн Газар илэрхийлж байсан билээ. Энэ талаар ч хариу баяр талархлыг бидэнд ирүүлж байв.

	Монгол Ардын Хувьсгалт Намын Төв Хороо, Бүгд Найрамдах Монгол Ард Улсын Сайд нарын Зөвлөлийн шийдвэрээр Агуу их Октябрийн социалист хувьсгалын 25 жилийн ойг тохиолдуулан Монголын ард түмний бэлгийг ачсан галт тэрэгний 236 вагон бүхий 4 цувааг Зөвлөлтийн улаан армийн фронтод хүргэхээр маршал Чойбалсан тэргүүтэй төлөөлөгчид Улаанбаатараас 1942 оны 11 дүгээр сарын 27-ны өдөр гарч, мөн оны 12 дугаар сарын 6-ны өдөр Москва хотноо хүрэлцэн ирэхэд Зөвлөлт Холбоот Улсын Гадаад Явдлын Яамны алс дорнод хэлтсийн дарга нөхөр Латышев, хурандаа генерал Гордовиков, элчин миний бие, Бүгд Найрамдах Тува Ард Улсын Намын Төв Хорооны нарийн бичгийн дарга нөхөр Тока нарын зэрэг хүмүүс угтаж авав.

	Төлөөлөгчдийн тэргүүн маршал Чойбалсан дагалдах хүмүүсийн хамт тусгай зочид буудалд, бусад төлөөлөгчдийг «Метрополь» зочид буудалд байрлуулжээ.

	12 дугаар сарын 11-ний өдөр Монголын төлөөлөгчдийн тэргүүн маршал Чойбалсан, гишүүд Бумцэнд, Сүрэнжав, Мижид нарыг Зөвлөлт Холбоот Улсын маршал Г. К. Жуков хүлээн авч маш халуун дотно элэгсгээр ярилцаж, манай төлөөлөгчдөд байлдааны фронтын шугам, өөрийн ба дайсны зорилгын тухай газрын зураг дээр дэлгэрэнгүй ярьж танилцуулав.

	Дараа нь Зөвлөлт Холбоот Улсын Коммунист Намын Төв Хорооны нарийн бичгийн дарга бөгөөд Москва мужийн намын хорооны нарийн бичгийн дарга нөхөр А. С. Щербаков төлөөлөгчдийг хүлээн авч монголын ард түмний ирүүлсэн бэлэглэлийн 4 цувааг аль фронтод явуулах тухай харилцан ярилцаж шийдвэрлэн тогтоосон нь:

	1. Баруун фронтод маршал Чойбалсан тэргүүтэй бэлэглэлийн цуваа;

	2. Калинины фронтод Бумцэнд тэргүүтэй бэлэглэлийн цуваа;

	3. Баруун хойд фронтод Сүрэнжав тэргүүтэй бэлэглэлийн цуваа;

	4. Ленинград, Волховын фронтод Мижид тэргүүтэй бэлэглэлийн цувааг ийнхүү хуваарилан явуулахаар шийдвэрлэж, 12 дугаар сарын 11-нээс 12-ны өдрүүдэд дээрх дөрвөн цуваа нь тус тусын фронтыг чиглэн гарцгаажээ.

	1942 оны 12 дугаар сарын 12-ны өдөр маршал Чойбалсан тэргүүтэй бэлэглэлийн цуваа хүргэх төлөөлөгчдийн бүрэлдэхүүнд зөвлөх нөхөр Н. В. Цапкин, партизан Тогтох, Улсын баатар Гонгор, сайн малчин эмэгтэй Янжинлхам, элчин Самбуу, Цагааны Цэвэгмид нараас гадна тус улсад суугаа элчин И. А. Иванов нарын зэрэг 10 хүмүүс, Баруун фронтод маршал И. С. Конев, В. Д. Соколовский нарын удирдсан армийн ангиудаар явж, фронтын дарга цэргүүдтэй уулзаж, баяр талархлаа илэрхийлэн монголын ард түмний илгээсэн бэлэглэлийн зүйлийг гардуулан өгөөд, дараа нь маршал Чойбалсан тэргүүтэй төлөөлөгчид нь фронтын командлагч В. Д, Соколовский, П. И. Хохлов зэрэг нөхдийг Бүгд Найрамдах Монгол Ард Улсын төрийн дээд шагнал одонгуудаар шагнасан бөгөөд тэр шагналыг гардуулан өгөөд, улмаар дайснаас чөлөөлөгдсөн хотод болон олон тосгон суурины талбайгаар явж фашист дайсны зэрлэг үйлдлээр устган сүйтгэснийг нүдээр үзэж, манай төлөөлөгчдийн хорсол занал улам төрсөн юм.

	Энэ завсар баруун фронтын дарга генерал И. В. Болдин манай төлөөлөгчдөд сонирхуулж ярьсан нь:

	Дайсны эсрэг шинэ газар давшихын өмнө дайсны талаас «амьд хэл» олзлон авч, дайсны аливаа хүч бэхлэлтийг мэдэхэд бас ашигтай зүйл байдаг, гээд, та нөхдөөс зөвшөөрвөл манай олзлон авсан «амьд хэл»-тэй уулзаж сонирхон үзэж болох юм гэсэнд манай төлөөлөгчдийн зарим нь үзье гэж зөвшөөрмөгц тусгай нэг жижигхэн байрнаас хэдэн герман цэргийг гаргаж ирвэл тэд нарын нүүр хамар, хацар нь цөм хөлдсөн бөгөөд өмссөн хувцас нь хоёр давхарласан муу цэмбэн дээл, сүлжмэл муу сийрсэн гутал байв.

	Манай төлөөлөгчдөөс: та нар хэний ашиг тусын төлөө байлдаж байгаа бил ээ? гэж асуухад:

	Бид цэргийн дээд командын тушаалаар дайчлагдаж фронтод ирсэн, хэрэв зөрчвөл тэр дороо буудуулах хуультай учраас аргагүйн эрхэнд ингэж яваа юм. Харин одоо танай энэ цэргийн ангид баригдаж ирснээс хойш хүйтэнд даарахгүй, дулаан байранд сайн хоол идэж түр ч гэсэн яс амарч байна гэх зэргээр хариу хэлж билээ.

	Тэндээсээ манай төлөөлөгчид байлдааны шугам дээр тулалдаж байгаа нэг шилдэг дивиз, мөн танкны бригадад очиж, тусгай авч явсан монголын ард түмний илгээсэн бэлэглэлээс гардуулан өгөөд баяр талархлаа хүргэв. Дараа нь олон газраас ирсэн цэргийн ангийн төлөөлөгчидтэй манай төлөөлөгчид уулзаж, байлдааны ялалт амжилтыг хүсэн ерөөж монголын ард түмний бэлгийн зүйлийг тус бүрд нь гардуулан өгөхийн хамт тэд нарыг төрийн дээд одон, медалиар шагнав.

	Тэндээсээ армийн удирдагчдын хамт явж гвардийн морин корпуст очиж танилцахад энэхүү морин корпусыг 1917 онд ард иргэний дайны баатар Г. И. Котовский зохион байгуулсан түүхтэй бөгөөд тэнд монголын ард түмнээс бэлэглэсэн морьд олон байв.

	Морин корпусын нөхдөөс монголын ард түмний бэлэглэсэн морьд бол биеэр жижиг боловч өлчир, өл сайн даадаг, бараг өөрсдөө өөрийгөө бэлчээрийн өвсөөр хооллож чаддаг, холын уналгад тууштай, эцэж цуцах нь бага иймэрхүү морьд юм гэж магтан ярьж байгаад морин жагсаалын сургууль хийлгүүлж үзүүлэв.

	Энэхүү морин корпуст манай төлөөлөгчид засгийн газрын улаан тугийг гардуулан өгөв.

	Монголын төлөөлөгчид 12 дугаар сарын 18-ны өдөр хамгаалалттай бэхлэлтийн тэргүүн шугамд очиж катюша буу болон их буугаар фашистынхан руу галын довтолгоо нээн, дайсныг хиаруулснаа маршал Чойбалсанд зориуд танилцуулж байв.

	Дараа нь Баруун фронтын командлалын байранд ирэхэд фронтыг командлагч маршал И. Н. Конев, цэргийн зөвлөлийн гишүүн Н. А. Булганин, генерал В. Д. Соколовский, генерал П. И. Хохлов, генерал Макаров нар манай төлөөлөгчдийг элэгсэг дотноор хүлээн авав.

	Маршал Чойбалсангаас тэдгээр жанжин нарт халуун талархлаа илэрхийлж дараагаар нь армийн доторх онц гарамгай буудагч, хайгуулчин нарыг Бүгд Найрамдах Монгол Ард Улсын одон, медалиар шагнаж, тэд нараас дайсныг түргэн ялахыг хүсэн ерөөж байв.

	Нөхөр Соколовский нараас маршал Чойбалсанг гвардийн хүндэт цэрэг болгон гвардийн тэмдгээр шагнаж, бусад төлөөлөгчдөд янз бүрийн буу сэлэм дурсгал болгон өгч, энэ уулзалт нь зөвлөлт - монголын ард түмний ган бат найрамдлын бэлгэ дэмбэрлийн нэг илрэл болж билээ. Ингээд маршал Чойбалсан тэргүүтэй төлөөлөгчид Москва хотноо эргэж ирсэн юм.

	Калинины фронтод Бүгд Найрамдах Монгол Ард Улсын Бага Хурлын Тэргүүлэгчдийн дарга нөхөр Бумцэнд тэргүүтэй төлөөлөгчдийн бүрэлдэхүүнд Үнэн сонины эрхлэгч Ц. Дамдинсүрэн, Төв аймгийн дарга Лувсангомбо, Баян-Өлгий аймгийн орлогч дарга Хашгамбай, Зөвлөлтийн харьяат нарын Зөвлөлийн дарга Поздняков, Архангай аймгийн төвийн их эмч Батапов нарын зэрэг 12 хүн орсон юм. Тус төлөөлөгчид нь Монголын ард түмний илгээсэн бэлгийн цувааг авч Калинины фронтод очив. 1942 оны 12 дугаар сарын 10-наас мөн сарын 22-ны өдрийг хүртэлх хугацаанд фронтын байлдагч, дарга, улс төрийн ажилтан нарт халуун талархлаа илэрхийлэн, авч явсан бэлгээ гардуулан өгчээ.

	Дээрх фронтод очих замдаа Калинин, Андреаполь зэрэг хотоор дайрч Холм. Великий Лук хотын орчмоор явж дайсны учруулсан хохирол сүйтгэлийг нүдээр үзэж, хожим сэргээн босгоход ямар их хүч хөрөнгө орох бол гэж манай төлөөлөгчид гайхаж байжээ.

	Фашистын түрэмгийлэгчдийн гарт байгаа Холм хотын орчим орших 2 дугаар корпусын газарт манай төлөөлөгчдийг очиход бага сага хайгуулын байлдаан болж байх үед корпусын дарга хошууч генерал Кудрявцев маш элэгсгээр хүндэтгэн угтан авч, фронтын байдлыг танилцуулжээ.

	Манай төлөөлөгчид их бууны 38 дугаар хороо, тэдний баатарлаг тэмцэлтэй танилцаж, дараа нь генерал Панфиловын нэрэмжит 8 дугаар дивизэд очиход Зөвлөлт орон болон ялангуяа Москва хот юугаан хамгаалах байлдаанд дайсны 52 танкны довтолгоог бут цохиж чадсан алдарт 28 баатар тус дивизээс төрөн гарсныг манай төлөөлөгчдөд танилцуулж байжээ.

	1941 онд Казахстаны Алма-Ата хотноо дивизийг байгуулж даргаар нь ард иргэний дайны үед Чапаевын дивизэд явсан И. В. Панфиловыг томилж, тэр нь олон баатруудыг хүмүүжүүлсэн бөгөөд зэвсгээр илүү дайсныг Москвагийн дэргэд хэд хэдэн өдрийн турш хориглон байлдаж, улаан цэрэгт гарамгай их амжилт олгосон түүхтэйн дээр энэ тулалдаанд И. В. Панфилов амь насаа зориулсныг дурсан ярилцаж, нэрэмжит дивизэд нь Монгол Ардын Хувьсгалт Намын Төв Хорооны улаан тугийг манай төлөөлөгчид гардуулан өгөв.

	Тэндээсээ манай төлөөлөгчид мөн дивизийн хамт олон болон корпусын хуягт танкны анги, миномётын дивиз, нисэх онгоцны анги, холбоочны ангиар явж, тус тусын чухал ажиллагааны арга техниктэй танилцаж манай төлөөлөгчдөөс авч яваа ард түмний өгсөн бэлгийн зүйл болон захидлыг тус бүрд нь өгөхийн хамт Калинины фронтын шилдэг гарамгай гавьяа байгуулсан дарга, цэрэгт, мөн 8 дугаар гвардийн дарга цэргээс 23 хүнийг Бүгд Найрамдах Монгол Ард Улсын одон, медалиар шагнажээ. Энэ шагналд генерал Кудрявцев, урьд Халх голд байлдаж явсан Зөвлөлтийн харьяат Дэмбэрэлийн Цэрэн нар оролцжээ. Ингээд нөхөр Бумцэнд тэргүүтэй төлөөлөгчид нь 12 дугаар сарын 22-ны өдөр Москва хотноо эргэж ирсэн юм.

	Баруун хойд фронтод Монгол Ардын Хувьсгалт Намын Төв Хорооны нарийн бичгийн дарга Сүрэнжав тэргүүтэй төлөөлөгчдийн бүрэлдэхүүнд Дорноговь аймгийн намын хорооны нарийн бичгийн дарга Чойдог, Дундговь аймгийн сайн малчин эмэгтэй Цэвэгмид, Хөвсгөл аймгийн Цагаан үүр сумын намын үүрийн нарийн бичгийн дарга Цэрэнжав, цэргийн хорооны дарга Одсүрэн, сэхээтний төлөөлөгч Бадарч, Намын Төв Хорооны сургагч Д. И. Сидоров нарын зэрэг 10 хүн оролцжээ. Энэ төлөөлөгчид 1942 оны 12 дугаар сарын 11-нээс мөн сарын 24-нийг хүртэл Баруун хойд фронтод монголын ард түмний илгээсэн бэлэглэлийн цувааг авч, мөн фронтын штабт хүрэлцэн очиход фронтын цэргийн зөвлөлийн гишүүн дэслэгч генерал В. Н. Богаткин, улс төрийн хэлтсийн дарга генерал Глазнов нар угтан авч элэгсэг халуун дотноор фронтын байдлыг дэлгэрэнгүй танилцуулжээ.

	Дараа нь манай төлөөлөгчид урьд 17 дугаар армийн командлагч байсан бөгөөд одоо тэр армийн командлагч байгаа дэслэгч генерал П. А. Курочкины армид очихоор явах замдаа дайсны сүйтгэсэн хот тосгоны эвдэрсэн талбай зэргийг үзсээр явж мөн цэргийн хүнд, хөнгөн пулемёт, их буугаар бүрэн зэвсэглэсэн танкны ангиудтай танилцав.

	Дараа нь их бууны хороо, миномёт «катюша» бууны ангиуд болон Зөвлөлт Холбоот Улсын баатар Чайюловын командалсан нисэх онгоцны дивиз, мөн штабын газар болон цэргийн эмнэлгээр орж, армийн байлдагч дарга, улс төрийн ажилчдын дотроос тэргүүний шалгарагчид 1000 гаруй хүмүүст монголын ард түмний бэлгийг захидлын хамт гардуулан өгч баяр талархлаа хүргэжээ.

	Үүнээс гадна цэргийн ангиудад 3 удаа хурал цуглаан хийж, манай төлөөлөгчид нь генерал Лапкины командалсан армийн 3 явган дивиз, мөн их бууны хороо, эмнэлгийн газраар очиж байлдагчид болон дарга нарт 2000 гаруй бэлгийг захидлын хамт гардуулан өгчээ.

	Монголын засгийн газрын улаан тугийг Москва хотоос сайн дураар байгуулсан ахмад коммунистуудын дивизэд шилжүүлэн өгөв.

	Маршал Чойбалсангийн зөвшөөрөлтэйгөөр ЗХУ-ын Батлан Хамгаалах Яамны сайд маршал С. К. Тимошенкотой харилцаж онц гарамгай гавьяа байгуулсан зарим офицер, байлдагч, ажилтан нарыг Бүгд Найрамдах Монгол Ард Улсын одон, медалиар шагнажээ.

	Энэ шагналыг хүртэгсдийн дотор 1921 онд Монгол Ардын журамт цэргийн хамт Барон Унгерн зэрэг дайсны эсрэг байлдаж явсан бөгөөд энэ үед фронтын цэргийн зөвлөлийн гишүүн дэслэгч генерал Богаткиныг байлдааны гавьяаны улаан тугийн одонгоор шагнажээ.

	Мөн Баруун хойд фронтын командлагч болон армийн командлагчдаас монголын ард түмэнд чин сэтгэлийн баяр талархлыг илэрхийлж, хариу талархлаа монголын нам, засгийн удирдагч нөхөр маршал Чойбалсан, Цэдэнбал, Бумцэнд нарт уламжлан хүргэхийг хүсэж байжээ.

	Ленинградын чиглэл болох Волховын фронтод монголын сайн дурын морьт отрядын командлагч Мижид тэргүүтэй төлөөлөгчдийн бүрэлдэхүүнд Дорнод аймгийн намын хорооны нарийн бичгийн дарга Тогмид, сайн малчин эмэгтэй Цэвэл, Хязгаарын цэргийн штабын дарга Сүнрэв нарын зэрэг 7 хүн орсон юм. Тэд монголын ард түмнээс илгээсэн бэлэглэлийн цувааг авч 1942 оны 12 дугаар сарын 12-ны өдрөөс эхлэн мөн сарын 21-нийг хүртэл дээрх фронтын штабт очиход мөн штабын дарга генерал Мижиков угтан авч, монголын ард түмэн болон түүний төлөөлөгчдөд армийн хамт олны өмнөөс халуун баяр хүргэж, фронтын байдлыг дэлгэрэнгүй нөхөрсгөөр танилцуулж өгсний дараагаар манай төлөөлөгчид холбооны анги, явган цэргийн дивиз, хуягт танкны анги, их бууны ангиудаар явж тэдгээрийн баатарлаг тэмцэлтэй тодорхой танилцаж, авч очсон монголын ард түмний бэлэглэлийн цувааг фронтын ангиар явж гардуулан өгч онц гарамгай гавьяа зүтгэл бүхий дарга, байлдагчдыг Бүгд Найрамдах Монгол Ард Улсын одон, медалиар шагнажээ.

	Дараа нь фронтын олон ангийн төлөөлөгчдийн цуглаан болж түүнд манай төлөөлөгчдөөс Монгол Ардын Хувьсгалт Нам, засаг болон монголын ард түмний өмнөөс фашистын яргачин дайсныг ялан устгаж хөдөлмөрчин ард түмэнд аз жаргалын замыг нээж байгаа Улаан армийн баатарчуудад халуун талархлаа илэрхийлж байв. Түүнчлэн Улаан армийн дарга, байлдагч нараас дайны хүнд хүнд жилд монголын ард түмэн санаа сэтгэлийн болон эд материалын бодитой туслалцаа өгч байгаагийн хариуд дайсныг газрын хөрснөөс арчин устгахыг илэрхийлж ийнхүү баяр хүргэцгээж байжээ.

	Энэ уулзалт дээр фронтын хуягтын ангид монголын засгийн газрын улаан тугийг гардуулан өгчээ.

	Ингээд манай төлөөлөгчид нь 4 чиглэлийн фронтоор явж ард түмнийхээ бэлгийг хүргэж өгөөд 1942 оны 12 дугаар сарын 20-ноос 24-ний хооронд Москва хотноо цугларан ирцгээв.

	Маршал Чойбалсан тэргүүтэй монголын төлөөлөгчдийг Москва хотноо байх үед нь монголын хөрөнгөөр байгуулсан «Хувьсгалт Монгол Улс» гэдэг танкны бригадыг шилжүүлэх ажлыг Зөвлөлт Холбоот Улсын Гадаад Явдлын Яамны сайд нөхөр В. М. Молотов зохион байгуулсан байжээ.

	1943 оны нэгдүгээр сарын 12-ны өдөр маршал X. Чойбалсан тэргүүтэй монголын ард түмний төлөөлөгчид «Хувьсгалт монгол улс» гэдэг танкны цувааг шилжүүлэн өгч байгаа нь

	 

	 

	1943 оны 1 дүгээр сарын 12-ны өдөр Москвагаас гадагш үлэмж хол биш, ой шугуй модны нууц чөлөөнд маршал Чойбалсан тэргүүтэй төлөөлөгчдийг хүрэлцэн очиход «Хувьсгалт Монгол Улс» гэдэг танкны бригадынхан бэлхнээ жагссан байв. Танк нэг бүрийн дэргэд бүрэн зэр зэвсгээ агссан танкчид сүрлэг сайхан ёсолж байхад нь бригадын улс төрийн хэлтсийн орлогч дэд хурандаа Слонов, маршал Чойбалсанд ёслон, Монголын хөрөнгөөр байгуулсан «Хувьсгалт Монгол Улс» гэдэг танкны ангийг шилжүүлэн өгөхөд бэлхэн гэсэн рапорт өгөв. Манай төлөөлөгчид жагссан танк бүрийн дэргэдэх танкчидтай ёслон мэндчилж явахад хамгийн нүүрний эгнээний нэгдүгээр танкийг «Монгол - Зөвлөлтийн ард түмний найрамдал мандтугай» гэсэн далбаагаар чимэглэжээ. Хоёрдугаар танк дээр «Хувьсгалт Монгол» гэсэн далбаа намирч байв. Гуравдугаар танк нь «Монгол Ардын Хувьсгалт Намын Төв Хороо», дөрөвдүгээр танк нь «Бүгд Найрамдах Монгол Ард Улсын Бага Хурлын Тэргүүлэгчид», тавдугаар танк нь «Бүгд Найрамдах Монгол Ард Улсын Сайд нарын Зөвлөл», зургаадугаар танк нь «Монголын Хувьсгалт Залуучуудын Эвлэлийн Төв Хороо», долоодугаар танк нь «Монголын Үйлдвэрчний Эвлэлүүдийн Төв Зөвлөл», наймдугаар танк нь «Монголын Эмэгтэйчүүдийн Зөвлөл», есдүгээр танк нь «Монголын пионер», дараа дараагийн танкт «Улаанбаатар хот» 18 аймгийн нэр хаяг бичээстэйгээс гадна бусад танканд «Хатанбаатар Магсаржав», «Чойбалсан», «Бумцэнд» гэх мэтчилэн үсэг бүхий байлаа.

	Тэдгээр 56 танкийг дэс дараалан явж үзээд манай төлөөлөгчид тусгай бэлтгэсэн индэр дээр гармагц танкны бригадын дарга хурандаа Леонов Монгол Ардын Хувьсгалт Нам, засаг болон монголын бүх ард түмэн, түүний төлөөлөгчдөд халуун баяр хүргэж индрийн хурлыг нээв.

	Манай төлөөлөгчдийн тэргүүн маршал Чойбалсан танкны бригадын дарга, офицер, байлдагч нарт чин зүрхний халуун баяр хүргэж хэлсэн үгний дотор Монголын бүх ард түмэн түүний ажилчин, малчин, сэхээтэн нарын хөрөнгөөр байгуулсан «Хувьсгалт Монгол Улс» гэдэг танкны цувааг шилжүүлэн өгч байгаа энэ баяртай сайхан үйл явдал бол Монгол - Зөвлөлтийн ард түмний эвдэршгүй найрамдлын илрэл мөн. Энэ бол Монголын ард түмэн анх эрх чөлөө, тусгаар тогтнолоо байлдан олж авах өдрөөс эхлэн Зөвлөлтийн Улаан цэргийн анги нэгтгэл, манайд амь насаа хайрлалгүй хүч хамтран авран тусалж нэг биш түүхт гавьяа байгуулсныг нүдний цэцгий мэт эрхэмлэн хүндэтгэж хэчнээн их хайртай байдгийн илрэл юм. Зөвлөлт эх оронд зэрлэгээр түрэмгийлэн довтолж ирсэн гитлерийн фашистыг устган цэвэрлэх ариун дайныг дуустал тус танкны бригадыг хүнс, хэрэглэлийн талаар манайх бүрэн хангах болно.

	Хайрт танкчид аа!

	Энэ байлдааны машиныг тулалдаанд зоригтойгоор жолоодож, түүхэн их гавьяаг байгуулан мөнхийн дурсгал болгогтун! гэсний хариуд танкчдаас хүн төрөлхтний дайсан фашистыг хүйс тэмтрэн устгах шударга дайнд танай бэлэглэсэн танкийг бүрэн эзэмшиж дайсныг бут цохин ялна гэж илэрхийлж байв. 

	Үүний дараагаар индрийн өмнө «Хувьсгалт Монгол Улс» гэдэг танкны бригад нь сүрт жагсаал хийж билээ.

	Зөвлөлт Холбоот Улсын нам, засгийн удирдагчид 1943 оны хоёрдугаар сарын 2-ны өдөр маршал Чойбалсан тэргүүтэй манай төлөөлөгчдийг цөм бүрэлдэхүүнээр нь Кремлийн ордонд хүлээж авсан билээ.

	Зэвсэгт хүчний дээд ерөнхий командлагч нөхөр И. В. Сталин фашистын германы эсрэг ширүүн тулалдааны үед монголын ард түмнээс санаа сэтгэл эд материалаар тусалж байгаа хувь нэмрийг өндрөөр үнэлж, зовох цагт нөхрийн чанар танигдана гэдгээр Зөвлөлт - Монголын ард түмэн бэрх цагт бие биедээ туслалцсаар ирснийг онцлон тэмдэглэж, Монголын ард түмэнд халуун талархлын баяр хүргэж, хундага өргөж байв.

	Манай төлөөлөгчдийн тэргүүн маршал Чойбалсанг Монгол - Зөвлөлтийн ард түмний ах дүүгийн найрамдлын барилдлагыг улам хөгжүүлэн бэхжүүлж, манай улсын төрийн тусгаар тогтнолыг бататган хамгаалах явдалд өөрийн эх орны адил ямагт эцэг ёсны халуун анхаарал тавьж, үнэлж баршгүй асар их ач холбогдол бүхий тусламжийг байнга өгч байдаг эрхэм хайрт хүндэт нөхөр И. В. Сталин танд өөрийн нам, засаг, ард түмнийхээ өмнөөс энэ сайхан баярт өдрийг тохиолдуулан чин зүрхний халуун баяр хүргэж, өнө үүрд эрүүл энх сайн сайхныг хүсэн ерөөе гэсэн утгатай үг хэлж баярын хундага өргөхөд нь:

	Нөхөр И. В. Сталин маш нам дуугаар хүн мөнх биш, харин найрамдал мөнх бөгөөд манай хоёр орны найрамдал болон түүний дотор оросын их ард түмний төлөө энэ хундагыг хамтатган өргөе гэв. 

	Түүнчлэн Зөвлөлт Холбоот Улсын Гадаад Явдлын Яамны сайд В. М. Молотов фашистын герман хэрцгий балмадаар манай эх орон руу түрэмгийлэн довтолж бүхий бэрх цагт Монгол - Зөвлөлтийн ард түмний найрамдал ах дүүгийн ёсоор улам шалгаран бэхжиж байгааг тэмдэглээд маршал Чойбалсан тэргүүтэй монголын төлөөлөгчдөд баяр хүргэж, манай хоёр орны найрамдлын төлөө хундага өргөж байв.

	Нөхөр И. В. Сталин манай гадаад дипломат харилцаан дээр хэдэн арван дивизээс илүү чухал ажлыг эрхэлж байгаа нөхөр В. М. Молотовын төлөө хундага дэвшүүлье гэв.

	Нөхөр Бумцэнд Дээд Зөвлөлийн Тэргүүлэгчдийн дарга хүндэт нөхөр М. И. Калинины төлөө хундага өргөе гэв.

	Нөхөр И. В. Сталин: нөхөр Г. К. Жуков үүний урьд японы генералыг багалзуурдан баривчилж тэдний түрэмгийллийг тас цохиж ирсэн юм. Одоо фашистын германы довтолгоог бут цохин няцааж байгаа залуу генерал Жуковын төлөө энэ хундагыг дэвшүүлье гэв.

	Манай төлөөлөгчдийн доторх партизануудаас Зөвлөлт Холбоот Улсын нам, засгийн удирдагчид болон улаан армийн алдарт жанжид, Зөвлөлтийн баатарлаг ард түмэнд халуун талархлын баяр хүргэцгээж байв.

	Үүнд нөхөр Мижидээс хүндэт нөхөр И. В. Сталин тэргүүтэй нам, засгийн удирдагч та бүхэнд манай сайн дурын 70 мянган морьт отрядын өмнөөс халуун баяр хүргэе гэхэд нь нөхөр И. В. Сталин тэр сайн дурын морьт отряд гэдэг жинхэнэ зохион байгуулалттай, хэрэгцээ болоход бэлхнээ байгаа юм уу? Эсхүл цаасан дээр бүртгэсэн тоо юм уу? гэж асуухад нөхөр Мижидээс орон нутагт бэлхэн байгаа юм гэж хариулж хундага өргөж байв.

	Нөхөр И. В. Сталин манай гадаад худалдаанд чухал үед ажиллаж байхдаа ч, бас монголчуудтай ойрхон харилцаатай ажилладаг гэж тэмдэглээд (монгол үгээр) нөхөр А. И. Микояны төлөө хундага дэвшүүлэхэд монголчууд татгалзахгүй биз дээ?

	Энэ маш нөхөрсөг халуун дотнын уулзалт их удаан үргэлжилж билээ.

	Ер нь нөхөр И. В. Сталинтай удаа дараа уулзаж байхад зан байдал нь маш төлөв бүхий бөгөөд намуухан яриатай, цагийг хатуу баримталдаг, алив хүссэн хүсэл бүрийг нямбай сонсож хүслийн цаадах бодит нөхцөл, ашиг тус зэргийг нь давхар давхар бодолцож, тэр дор нь эрс шуурхай хариу өгдөг хүн юм уу гэж санагдаж байсан билээ.

	Энэхүү уулзалт дээр германы фашистын цэргийг бут цохиж, Сталинград, Ленинград хоёр хотыг чөлөөлж байгааг манай төлөөлөгчдөд тодорхой ярьж өгсөн билээ.

	Фашистын германы түрэмгийлэн эзлэгчдийн эсрэг Зөвлөлтийн баатарлаг ард түмэн болон ялгуусан Улаан армийн ялалтад манай орны малчид, ард олноос өөрсдийн сайн дураар хамгийн хайртай шилдэг морьдыг оролцуулан хэдэн 10 мянган агт морийг фронтод зориулан бэлэглэсэн юм.

	Улаан армийн 25 жилийн ойг тохиолдуулан фронтын байлдагчдад бэлэг хүргэсэн МАХН-ын Төв Хорооны ерөнхий нарийн бичгийн дарга нөхөр Ю. Цэдэнбал тэргүүтэй монголын ард түмний төлөөлөгчид.

	 

	 

	Улаан армийн 25 жилийн ойг тохиолдуулан Монгол Ардын Хувьсгалт Намын Төв Хорооны ерөнхий нарийн бичгийн дарга нөхөр Ю. Цэдэнбал тэргүүтэй төлөөлөгчид 1943 оны 3 дугаар сарын 23-ны өдөр монголын ард түмнээс дайны фронтод илгээсэн 127 вагон бүхий бэлэглэлийг авч Москва хотноо хүрэлцэн ирэхэд Зөвлөлт Холбоот Улсын Гадаад Явдлын Яамны Алс Дорнод хэлтсийн эрхлэгч нөхөр Латышев, Баруун фронтын нөхөд болон элчин Самбуу миний бие хамтран угтан авч байрлуулав.

	Ингээд манай төлөөлөгчид дотроо хоёр хэсэг болж Ленинградын чиглэл төв, баруун фронтод нөхөр Ю. Цэдэнбал тэргүүтэй төлөөлөгчдийн бүрэлдэхүүнд хотын намын хорооны нарийн бичгийн дарга Дамба, ерөнхий сайдын орлогч Сэрээтэр, корпусыг командлан захирагч Дорж, Хуягт бригадын комиссар Батаа, Хязгаарын газрын заставын улс төрийн орлогч Лхамсүрэн, их бууны хорооны дарга Чүлтэм, Намын Төв Хорооны зөвлөх Ю. К. Приходов, партизан Дэмчиг, сайн малчин Авирмид, зөвлөлтийн харьяат Картайев, сэхээтний төлөөлөгч Төмөр-Очир нарын зэрэг нөхөд оролцон явж, замдаа Тула мужаар орж тэндхийн байдалтай танилцаж, цааш Баруун фронтын 61 дүгээр армид очиход манай төлөөлөгчдийг армийн командлагч дэслэгч генерал П. А. Белов, цэргийн зөвлөлийн гишүүн, хошууч генерал Дубровский нар элэгсэг халуунаар хүндэтгэн угтан авч, армийн амжилт ялалтыг тодорхой танилцуулжээ.

	Дараагаар нь фронтын цэрэг, дарга олон нөхөдтэй уулзаж, монголын ард түмний илгээсэн бэлэглэлийн зүйлийг гардуулан өгчээ.

	3 дугаар сарын 25-ны өдөр нөхөр Ю. Цэдэнбал тэргүүтэй төлөөлөгчид 61 дүгээр армийн 342—356 дугаар дивиз, мөн армийн их бууны 6 дугаар хороо болон армийн штабаар явж, улаан армийн 180 орчим баатартай тус тус уулзаж, хурал цуглаан хийж, харилцан халуун зүрхний баяр талархлаа илэрхийлж, тэд нөхдийн заримд нь Бүгд Найрамдах Монгол Ард Улсын одон, медаль, Халх голын ялалтын тэмдэг (медаль) зэргийг гардуулан шагнажээ.

	Үүний дараа нөхөр Ю. Цэдэнбал тэргүүтэй төлөөлөгчид Баруун фронтын Вязьма чиглэлээр явж, 20 дугаар армийн штабт очиход цэргийн зөвлөлийн гишүүн, хошууч генерал Лазов, арми командлагчийн орлогч, хошууч генерал Ермаков нарын зэрэг удирдах хүмүүс элэгсгээр угтан авч байлдааны амжилт ялалтыг танилцуулж, дараа нь 104 дүгээр холбооны хороо, их бууны гвардийн хороо зэрэг ангиудаар явж их буу, нисэх онгоцны шалгарсан байлдагчдад мөн бэлэглэлийн зүйлийг гардуулан өгчээ.

	Манай төлөөлөгчдийг гвардийн тэмдгээр шагнажээ. Гвардийн хороо болон армийн ар тал дахь нөхдийн хамтарсан нижгэр хурал цуглаан болж, Монгол - Зөвлөлтийн ард түмний найрамдал, хамтын нөхөрсөг ажиллагааны тод илрэлийг харилцан тэмдэглэж баяр талархлаа илэрхийлж байв.

	Ингээд буцах замдаа дайснаас чөлөөлөгдсөн Вязьма хотыг сэргээн босгохоор тэндхийн хөдөлмөрчид баатарлагаар ажиллаж байгааг үзэж, тэдэнд бэлэг гардуулан өгч дараа нь улаан армийн алсын ажиллагааны хүнд бөмбөгдөгч онгоцны гвардийн 1 дүгээр дивизэд очиход армийн цэргийн зөвлөлийн гишүүн, генерал, дивизийн дарга нар угтан авч, мөн баатарлаг нисэгчидтэй уулзаж баярын цуглаан болж манай төлөөлөгчид зорьсон ажлаа амжилттай гүйцэтгэжээ.

	Төв фронтын чиглэлээр цэргийн яамны сайд, бүх цэргийн жанжны орлогч, корпусыг командлан захирагч Ж. Лхагвасүрэн тэргүүтэй төлөөлөгчдийн бүрэлдэхүүнд ерөнхий сайдын орлогч Ламжав, сайд Шагдаржав, партизан Наваан, бага дарга Лувсанбалдан, сайн малчин Пунцаг, зохиолч Сэнгээ, Зөвлөлтийн харьяат эмэгтэй Кудрянова, аж үйлдвэрийн комбинатын ударник Нямсүрэн нарын дээр элчин Самбуу, ийм хүмүүс монголын ард түмний бэлгийн цувааг авч 1943 оны 3 дугаар сарын 22-ны өдөр Москвагаас гарч фронт дээр хүрч очиход Төв фронтын жанжин маршал К. К. Рокоссовский манай төлөөлөгчдийг халуун талархлаар хүлээн авч, фашистын германыг Сталинградын орчим бут цохисноос эхлэн төв фронтын амжилт ялалтыг танилцуулав.

	3 дугаар сарын 25-нд мөн фронтын танкны нэгдүгээр армийн жанжин М. Е. Катуков, цэргийн зөвлөлийн гишүүн, хошууч генерал Павлов нар манай төлөөлөгчдийг угтан авч М. Е. Катуков фронтын байдлыг танилцуулсны дотор монголын ард түмний хөрөнгөөр бүтсэн байлдааны машин нь манай армийн бүрэлдэхүүнд байдаг юм. «Хувьсгалт Монгол Улс» гэдэг танкны бригад нь байлдаанд орох тушаалаа аваад амжилттай явж байна гэв. Ингээд танкны түүхэн ялалтын тухай тайлбарлан ярьсан нь:

	1942 оны 11 дүгээр сард гитлерийн фашистууд 600 танкны хүчээр довтлохдоо өдий төдий нисэх онгоцтой байсан тэр үед танкны армийн командлагч миний мэдэлд дөнгөж 64 танк, дотоод яамны хязгаарын цэргийн нэг хороо байсан. Энэ бол нэг танканд дайсны 10 танк оногдож байсан хэрэг юм.

	Энэ үест дайсны танктай тулалдаж тогтооход бэрх байсан боловч, бид тийм бөөн хүчийг хайрт Москва руу оруулахгүй хориглож үнэхээр шийдвэртэй хориглон тэмцсэн юм. Ингэж баатарлаг хориглон тэмцсэний үрээр дайсны довтолгоо бүхнийг тас цохиж дайсны 144 танкийг устгаж бүхий үед манай ар талаас 50 дугаар армийн хүч хүрэлцэн ирсэн юм гэх зэргээр дэлгэрэнгүй ярьж өгөв. Энэ ярианы дотор нэг сонин зүйлийн жишээг хэлэхдээ танкны жолооч Липущинский танкаа дайсанд шатаалгамагц хүний танканд орж суугаад дайсны 14 танкийг ганцаараа устгаж байсан юм гэж ярьж байв.

	Дараа нь манай төлөөлөгчдийг танкны армийн командлагч нөхөр М. Е. Катуков урьж хамтран явж «Хувьсгалт Монгол Улс» гэдэг танкны бригад дээр очиход мөн бригадын дарга хурандаа нөхөр Леонов тэргүүтэй хуучин танил нөхөд элэгсэг халуун дотно нөхөрсгөөр баяртай хүлээн авч баярын цуглаан хийцгээж, манай төлөөлөгчдөөс монголын ард түмний явуулсан бэлэглэлийг гардуулан өгөв. Дээрх баярын цуглаан дээр танкны бригадын нөхөд онцлон тэмдэглэж хэлэхдээ:

	Бид Харьков, Белгород зэрэг хотыг бүрмөсөн чөлөөлж, монголын ард түмний итгэл найдварыг биелүүлж чадна гэж зориг төгөлдөр илэрхийлж байсан нь хэрэгжин биелсэн түүхтэй билээ.

	Манай төлөөлөгчид 21-р армийн жанжин генерал И. М. Чистяков тэргүүтэй цэргийн зөвлөлийн гишүүн, дарга, байлдагч нартай уулзаж ялалтын баяр цуглаан болж, монголын ард түмний бэлэглэлийн зүйлсийг гардуулан өгч фронтын байдалтай танилцаж, монгол - зөвлөлтийн ард түмний ах дүүгийн эвдэршгүй найрамдлыг хөгжүүлэн бэхжүүлэх ариун шударга үйлсийг бахдан тэмдэглэж манай төлөөлөгчид нэг бүрийг гвардийн тэмдгээр шагнажээ.

	Дараа нь танкны армийн командлагч М. Е. Катуков манай төлөөлөгчдийг хүлээн авч нөхөрсгөөр баяр хүргэж ярихдаа «Хувьсгалт Монгол Улс» гэдэг танкны бригад нь Бердичев хотыг чөлөөлөхөд дайсны Барс гэдэг танк 10, их буу 25, миномёт 30 гаруйг устгасныг баяр болгон манай төлөөлөгчдөд мэдэгдэв.

	Тэндээс манай төлөөлөгчид танкны бригадын нөхөдтэй дахин уулзаж баяр талархлаа хүргэхийн хамт Бүгд Найрамдах Монгол Ард Улсын Засгийн Газраас шагнасан байлдааны улаан тугийн одон, мөн улаан тугаар шагнасныг гардуулан өгөв.

	Ингээд хоёр хэсэг болж явсан төлөөлөгчид Москва хотноо цугларч, манай төлөөлөгчдийн тэргүүн нөхөр Ю. Цэдэнбал нарын зэрэг удирдах нөхөд Зөвлөлт Холбоот Улсын нам, засгийн удирдах нөхөд болон хариуцлага бүхий хүмүүстэй уулзаж хоёр чиглэлийн фронтод явсан ажлын товчийг танилцуулахын хамт манай хоёр орны нам, улсын хоорондох ойрын буюу ирээдүйн чухал ажлын харилцааг улам өргөтгөн хөгжүүлэх талаар ажил хэргийн чанартай асуудал бүхнийг тодорхой, халуун дотно нөхөрсгөөр харилцан сэтгэл хангамжтай ярилцаж ийнхүү зорьсон ажлаа амжилттай биелүүлээд эх орондоо буцсан юм.

	Монгол Ардын Хувьсгалт Намын Төв Хороо, Бүгд Найрамдах Монгол Ард Улсын Сайд нарын Зөвлөлөөс «Монголын ард» гэдэг нисэх онгоцны цувааг шеф болгон авч түүний байлдагч, дарга нарын бүх хэрэглэлийг ханган нийлүүлж байх шийдвэр гаргасныг манай элчин яамнаас зохих шугамаар уламжлан мэдэгдэж байсан билээ. Түүнчлэн эскадрилийн байлдагчид, дарга, улс төрийн ажилтан нараас монголын ард түмэнд баяр талархлаа илэрхийлсэн олон олон захидлыг илгээж байв.

	Үүнд Улаан тугийн одонт гвардийн сөнөөгч нисэх онгоцны хороонд багтсан «Монголын ард» гэдэг эскадрилийн төлөөлөгч хошууч нөхөр Шимакин, Зөвлөлт Холбоот Улсын баатар Пушкин, мөн Зөвлөлт Холбоот Улсын баатар Майоров нарыг Бүгд Найрамдах Монгол Ард Улсын байлдааны гавьяаны улаан тугийн одонгоор шагнасныг элчин миний бие гардуулан өгч билээ.

	Түүнчлэн танкны бригадын гарамгай гавьяа байгуулсан дарга байлдагчид 40 гаруй нөхдийг Бүгд Найрамдах Монгол Ард Улсын одон, медалиар шагнасан юм.

	Үүний дотор армийн генерал Н. Ф. Ватутинийг байлдааны гавьяаны улаан тугийн одонгоор шагнасныг түүнд гардуулан өгөв.

	Монгол Ардын Хувьсгалт Намын Төв Хороо, Засгийн газар болон монголын ард түмнээс 1944 оны 1 дүгээр сард Бүгд Найрамдах Социалист Украин улсын баруун хязгаар дахь 1 дүгээр фронтод гитлерийн фашисттай эрэлхгээр байлдаж байгаа «Хувьсгалт Монгол Улс» гэдэг танкны бригад, «Монголын ард» гэдэг нисэх онгоцны эскадрилд зориулж анхны 116 вагон бэлгийг хүргэж өгөхөөр ерөнхий сайдын орлогч Ламжав тэргүүнтэй, Хоршоодын Холбооны дарга Мажиг, Үйлдвэрийн Яамны сайд Гомбожав, Худалдааны Яамны сайд Лувсанжамъян, бригад командлан захирагч Осор, Нефтийн газрын дарга Балжинням, сэхээтний төлөөлөгч Жагварал, зөвлөх Миклер нарын зэрэг төлөөлөгчид нь Монголын ард түмний илгээсэн бэлгийг авч Украины 1 дүгээр фронтод очиж Зөвлөлтийн улаан армийн дайчид болон «Хувьсгалт Монгол Улс» гэдэг танкны бригад, нисэх онгоцны анги дахь «Монголын ард» гэдэг эскадрилийн баатарчуудад бэлгээ хуваарилан, гардуулан өгч, харилцан ах дүүгийн найрамдлын барилдлагат уламжлалыг бэхжүүлсэн юм.

	Үүний дараа Монгол Ардын Хувьсгалт Намын Төв Хороо, Засгийн Газрын шийдвэрээр 1945 оны 1 дүгээр сард Монголын ард түмнээр өөртөө шеф болгож авсан «Хувьсгалт Монгол Улс» гэдэг танкны бригад болон нисэх онгоцны эскадрилийн баатарлаг байлдагч нар эх орноо бүрмөсөн чөлөөлж бүхий ялалтын үед Украины 2 дугаар фронтоос цааш дайсныг улам улам бут ниргэн арчиж бүхий явдлыг тохиолдуулан 127 вагон бүхий бэлэглэлийн цувааг хүлээлгэн өгөх төлөөлөгчөөр Монгол Ардын Хувьсгалт Намын Төв Хорооны нарийн бичгийн дарга Янжмаа, элчин Самбуу, Тээврийн Яамны сайд Намсрай, худалдааны төлөөлөгч Цагаандорж нарыг томилжээ.

	1943 оны 3 дугаар сарын 22-ны өдөр Төв фронтын чиглэлээр монголын ард түмний бэлэг хүргэсэн манай төлөөлөгчид

	 

	 

	Үүнд элчин миний бие өөрийн засгийн газрын шийдвэрээр Зөвлөлт Холбоот Улсын Гадаад Явдлын Яамтай харилцаж «Хувьсгалт Монгол Улс» гэдэг танкны бригад, мөн «Монголын ард» гэдэг нисэх онгоцны эскадрилиас тус бүр төлөөлөгчдийг Москва хотноо урьж ирүүлээд Монголын ард түмнээс зориулсан 127 вагон бэлгийг тэдгээр төлөөлөгчдөд гардуулан өгөх нь зүйтэй гэж зөвлөлдөн ярилцсан ёсоор 2 талын төлөөлөгчид нь өндөр хүндэтгэлээр уг бэлгийг Москва хотноо хүлээлгэн өгч гүйцэтгэсэн бөгөөд энэ нь Монгол - Зөвлөлтийн ард түмний ах дүүгийн уламжлалт ган бат зузаан барилдлага бүхий найрамдлын нэг тод илрэл болж байв.

	Энэ үе бол дэлхийн дэвшилт хүн төрөлхтний хамгийн заналт дайсан гитлерийн фашистыг Зөвлөлт Социалист Украин, Беларусь улсын эх нутгаас арчин цэвэрлэж бүхий агуу их баатарлаг ялалтын үе байсан юм.

	Манай нам, засаг, манай хөдөлмөрчин ард түмнээс дээрх 6 удаагийн 726 вагон бүхий бэлэглэлийн цувааг 80 шахам хүмүүс биечлэн оролцож Зөвлөлтийн яруу алдарт Улаан цэргийн жинхэнэ байлдаж байгаа фронтын галын шугам дээр хүргэж өгч манай ард түмнээс анд их нөхөртөө ах дүүгийн ёсоор үнэнч нөхөрсөг байдаг чанар нь шалгаран түүхийн хуудаснаа бичээстэй үлдсэн юм.

	Гитлерийн фашист нар Зөвлөлт Холбоот Улсын эрэлхэг дайчин Улаан армид газар сайгүй бут ниргэгдэн цохигдож бүхий ялалтын үр дүнд манай элчин яам Зөвлөлт Холбоот Улсын Гадаад Явдлын Яамны зөвшөөрснөөр 1943 оны 8 дугаар сарын сүүлч 9 дүгээр сарын эхээр Куйбышев хотоос нүүж, Москва хотноо хүрэлцэн ирж өөрийн хуучин байранд төвхнөхдөө урьд дайсны бөмбөгний дэлбэрэлтэд эвдэрсэн зүйлээ ЗХУ-ын Гадаад Явдлын Яамны харьяа дипломат корпусыг үйлчилдэг байгууллагатай харилцаж богино хугацааны дотор сэлбэн засуулж, хуучин хэвийн байдалтай болгож ажилдаа орсон билээ.

	Түүнчлэн Дорно дахины дээд сургуульд суралцдаг манай оюутан сурагчид багш нарын хамт Ферган хотоос нүүдэллэн ирж, Москва хот дахь хуучин байр барилга нь үлэмжхэн засвартай болсон учраас өөр байранд түр зуур байрлаж байхдаа хүйтэн, тохь муутай байсан боловч, тэсвэр хатуужилтай хөтөлбөрт хичээлээ шамдан суралцаж байсан бөгөөд тэр үед манай элчин сайдын яамнаас зохих газартай харилцан орон сууцны талаар дэмжлэг туслалцааг өгч байв.

	Үүний дараагаар дайны эхний үед шилжиж өөр хотноо суралцаж байсан манай оюутан сурагчдын зарим нь Москва хотноо эргэж ирж, мэргэжлийнхээ дагуу хуучин сургуульдаа орж үндсэн хөтөлбөрт хичээлээ үргэлжлүүлж эхлэв. Түүгээр ч барахгүй Зөвлөлт Холбоот Улсын дээд, дунд мэргэжлийн сургуульд манай улсын оюутан, сурагчдыг нэмэн элсүүлж авах бололцоо бий болж байв.

	Манай худалдааны байгууллагаас 1943 оны 8 дугаар сард ангийн буу, сум, орон нутагт үлэмжхэн дутагдаж байгааг тодорхойлон яаралтай ачуулах хүсэлтэйгээ уламжилсныг Зөвлөлтийн худалдааны байгууллагатай харилцвал, энэ хэрд ангийн буу, сум үйлдвэрлэж байсан үйлдвэр цөм дайны буу зэвсэг үйлдвэрлэж байгаа учраас бидний мэдэл биш, манай дээд удирдлагын шийдвэр хэрэгтэй гэв. Миний бие нөхөр Цагаандоржийн хамт Зөвлөлт Холбоот Улсын Коммунист Намын Төв Хорооны тэргүүлэгч гишүүн, Гадаад Худалдааны Яамны сайд нөхөр А. И. Микоянтай уулзаж уг хүслээ толилуулсанд нөхөр Микоянаас анхааралтай хүлээн авч танай хүсэж байгаа ангийн буу, сумыг 2 долоо хоногийн дотор хүрэлцэх тоогоор ачуулах болно гэж холбогдох байгууллагадаа үүрэг өгч, цааш ярихдаа танай худалдааны байгууллагаас агнуурын ажлыг сайтар зохион байгуулж ажиллуулбал хэн алинд ч хэрэгтэй юм. Танайхаас манай армийн олон фронтод илгээн ирүүлсэн бэлэглэлийн дотор ч ангийн зүйл оролцож байгаа шүү дээ. Тэр чинь бага зүйл биш юм гэх зэргээр ярилцан тохиролцож үүний дүнд хүссэн зүйл тэр даруй ёсоор болсон билээ.

	1942 оны үеэс эхлэн Гитлерийн Германы цэрэг Зөвлөлт Холбоот Улсын эх нутгийн гүн рүү хэрцгий балмадаар түрэмгийлэн довтолж бүхий дайны хүнд жилд холбоотон гүрний хувиар Англи, Америкийн эрх баригчдын өмнө хоёрдугаар фронт нээх шаардлагатай болж байсан боловч империалист нар санаатай хойшлуулахдаа гитлерийн Германыг хамтын хүчээр бут цохих юм гэхэд оронд нь ямар улс тогтоох вэ гэдэг тэс хөндлөн асуулт босгож байхад Зөвлөлт Холбоот Улсын засгийн газраас тэр орны ард түмэн өөрсдөө ямар улс тогтоохоо шийдвэрлэхээс биш, хэн ч мэдэхгүй гэхэд нь империалист нар капиталист системийнхээ байр суурийг алдахгүйн тулд хоёрдугаар фронт нээхийг хойшлуулж байсан нь дэлхий нийтэд илэрхий байв.

	Гэтэл Зөвлөлтийн аварга хүчит Улаан Арми нь гитлерийн фашистыг эх нутгаасаа арчин цохиж бүхий гайхамшигт том ялалтын үр дүнд Европ дахины олон улсын байдалд үндсэн өөрчлөлт гарч Гитлерийн цэргийн хөлд гишгүүлж байсан Польш, Румын, Болгар, Финлянд, Норвег, Унгар, Югослав, Чехословак орны эх нутаг чөлөөлөгдөх нь эргэлзээгүй болов.

	Тэдгээр орны ард түмний эрчит тэмцэл өрнөж Зөвлөлт Холбоот Улсын улаан цэрэгтэй хамтарч Германы фашист болон хань хамсаатны нь цэрэг, улс төрийн холбоог бүрмөсөн бут ниргэжээ.

	Эл ялалт нь холбоотон болох Америк, Английнхан арга буюу баруун Европт хоёрдугаар фронтыг 1944 оны 6 дугаар сард нээхэд хүргэсэн юм.

	1945 оны 1, 2 дугаар улирлын дундуур Зөвлөлт Холбоот Улсын Улаан цэрэг, өөрийн агуу их ялалтаар фашистын герман, түүний зэвсэгт хүчинд эцсийн цохилт өгч, Берлин хотыг хамгаалж байсан германы цэргийг Зөвлөлтийн цэргийн 3 фронтын цэрэг бүслэн авч, дараа нь 1945 оны 5 дугаар сарын 2-ын өдөр нийслэл Берлин хотыг эзлэн авахад, Гитлерийн фашистын цэргийн дээд командлагчид мөн сарын 8-ны өдөр Зөвлөлтийн цэргийн дээд командлалд бүрмөсөн бууж өгч гарын үсэг зуржээ.

	Зөвлөлт Социалист Бүгд Найрамдах Холбоот Улсын нийслэл Москва хотноо 6 дугаар сарын 24-нд дэлхийн дэвшилт хүн төрөлхтний дайсан Гитлерийн фашизмыг бут цохиж түүхэн их ялалтын гавьяа байгуулсныг дээдлэн хүндэтгэж улс төрийн том баярыг Улаан талбайд ёслон тэмдэглэлээ.

	Энэхүү ялалтын баярт цэргийн жагсаалыг баруун фронтын алдарт жанждын дотроос Улсыг Батлан Хамгаалах Яамны сайд маршал Г. К. Жуков хүлээн авахаар гарч ирэхэд нь мөн баруун фронтын алдарт жанжин маршал К. К. Рокоссовский угтан ёсолж рапорт өгч байж билээ.

	Зөвлөлтийн баатарлаг ард түмэн, яруу алдарт арми нь Гитлерийн фашистын түрэмгийллийг ялж, эрэлхэг тэмцлээр хайрт эх орон юугаан чөлөөлөхийн хамт баруун Европ дахинд интернационалч ариун үүргээ нэр төртэй биелүүлж ирсэн энэ түүхэн ялалтад баяр хүргэж маршал Г. К. Жуков үг хэлсний дараа цэргийн баярын жагсаалын магнайд Фрунзийн академи, дараа нь эх орноо чөлөөлөх ариун дайнд Гитлерийн фашист нарыг бут ниргэж гарамгай гавьяа байгуулсан олон төрлийн хүчирхэг цэргийн анги командлагчид маршал, генерал толгойлж эрэлхэг баатарчууд болон улаан гвардийн дайчин ялалт хийсэн офицер, байлдагч нар маш сүрлэг жавхлантайяа дэс дэсээр жагсаан индрийн өмнө фашистын хас тэмдэг бүхий хар эрээн туг далбааг сөхөргөн хаялцах зэргээр жагсан явж байхад улаан талбай дахь олон түмнээс талбай дүүртэл баярын уриа нижигнэтэл үргэлжлэн цуурайтаж байв. Үүний дараа морин корпусын жагсаал явж өнгөрмөгц байлдааны аварга хүчит зэвсэг техник жагсаалаар ёслон явж байхад агаар долгилтол олон янзын нисэх онгоц үе үеэрээ жагсаалын нислэг үйлдэж дараа нь хөдөлмөрчдийн маш өргөн жагсаал үргэлжилж байсан билээ.

	Тэрхүү том ялалтын баяр болж байхыг миний бие нүдээр үзэж байхдаа үүний урьд фашист дайсны аюултай тулалдаж байгаа бэрх цагт нөхөр И. В. Сталин бид дайсныг ялж манай гудамжинд баяр болно гэж хэлж байсан үг нь ийнхүү үнэн үйл болж, дэлхий дахины улс түмний өмнө үнэнхүү гайхамшигт ялалт болж байна даа гэж туйлын баяр бахархалтай сэтгэл догдолж, зүрх цохилон санагдаж байлаа.

	Энэхүү ялалтын түүхт ойг социалист орон бүхний хөдөлмөрчид ёслон тэмдэглэдэг сайхан заншилтай болжээ.

	Зөвлөлт Холбоот Улс Японтой 1941 оны 4 дүгээр сарын 13-нд төвийг сахих гэрээ байгуулсан юм. Гэтэл Японы империалист нар Гитлерийн фашистыг дэмжин тусалж байсан төдийгүй, гитлерийн цэрэг Зөвлөлт Холбоот Улсын нутгийн гүнд халдан довтолж бүхий бэрх цагт Японы империалист нар хуурай газрын зэвсэгт хүчээ Зүүн хойд хятадад (Манжуурт) бөөгнөрүүлж сая орчим цэрэгтэй, 5000 гаруй их буу, мөн мянга гаруй танк, 1500 шахам нисэх онгоцтойгоор ийнхүү зэвсэглэж олон мянган хайгуул тагнуулчны отрядтайгаар зохистой цагт Зөвлөлт Холбоот Улс болон Бүгд Найрамдах Монгол Ард Улсын хил рүү байлдааны гал нээхээр зэхээстэй байжээ!

	Нөгөөтээгүүр Зүүн хойд Хятадыг эрхэндээ аван эзэрхэж Алс дорно дахины үй олон ард түмэнд үхэл, сүйрэл, үгүйрэл хоосролын аюул заналыг учруулж байсан Японы империалистад цохилт өгөх явдал чухал байв.

	Үүнд Бүгд Найрамдах Монгол Ард Улсын Засгийн Газар ард олныхоо хүсэл санааг илэрхийлэн 1945 оны 8 дугаар сарын 10-ны өдөр Японд шударга дайныг тунхаглан зарлажээ. Энэ нь Зөвлөлт Холбоот Улсын мэдэгдэлтэй нийцэж байв.

	Манай ардын хувьсгалт цэрэг нь Зөвлөлт Холбоот Улсын хүчирхэг цэргийн ангитай ах дүүсгээр байлдааны арга тактикаа нэгтгэн явж, Алс дорно зүгт эртний үеэс эхлэн эзэрхэг түрэмгий дайны голомт уурхай болж, хэзээ ямагт дайсагнаж, улс ард түмний эрх чөлөө тусгаар тогтнолд Ази тивийн энгийн шударга номхон ард түмэнд аюул занал бүхий түрэмгий дайны хүч хэрэглэн эзэлсэн орны ард олныг колоничлон боолчилж үгүйрэл сүйрлийн гаслант байдалд учруулж байсан японы булаан эзлэгчдийг бут цохин ялж, тэдгээр орны дарлагдсан ард түмэнд энх тайван, эрх чөлөөнийхөө тэмцлийг өрнүүлэх ариун шударга дайнд чухал хувь нэмрээ оруулсан түүхтэй юм.

	 


ХӨНӨӨЛТ ДАЙНЫ ЭЦЭС ЭНХ ЦАГИЙН ЭХЭН

	 

	Крымд болсон Холбоотон гүрний төрийн тэргүүн нарын бага хуралд Зөвлөлт Холбоот Улсын, Засгийн Газрын саналаар «Гадаад монгол» Бүгд Найрамдах Монгол Ард Улс бол Хятад улсад үнэн чанартаа үл хамаарагдах тусгаар тогтносон бүрэн эрхт улс мөн гэснийг Их Британи Улс, Америкийн Нэгдсэн Улс зөвшөөрч гурван том гүрний бага хурлаар хэлэлцэн баталжээ.

	Ийнхүү Зөвлөлт Холбоот Улсын Засгийн Газар дээрх хэлэлцээрийг Хятадын Гоминданы Засгийн Газартай харилцаж албан ёсны болгохын тулд Засгийн Газрын төлөөлөгчдөө 1945 оны 8 дугаар сард Москва хотноо ирүүлнэ үү гэсэнд Хятадын Гоминданы Засгийн Газраас Ван Шизэ тэргүүтэй төлөөлөгчдөө Москвад ирүүлжээ.

	Үүнд Зөвлөлт Холбоот Улсын Гадаад Явдлын Яамны сайд нөхөр В. М. Молотов Хятадын Гоминданы Засгийн Газрын төлөөлөгч Ван Шизэ-тэй хэлэлцээр хийжээ. Монголын ард түмний хувьсгалаар олсон эрх чөлөө, тусгаар тогтнолоо хөгжүүлэн бататгах гэсэн хүсэл эрмэлзлийн эсрэг гоминданы харгис засгийн газар нь Гадаад монголын нутаг дэвсгэрийг өөрийн нэгэн муж гэж үздэг эзлэн колоничлох бодлогоо үхширтэл баримталж байдгийн улмаас Хятадын төлөөлөгч Ван Шизэ манай улсын тусгаар тогтносон байдлыг зөвшөөрөхөөс аль болохоор татгалзах эрмэлзэлтэй байсан боловч Бүгд Найрамдах Монгол Ард Улс бүх нийтийн санал хураалтаар батлагдвал гоминданы засгийн газар нь Бүгд Найрамдах Монгол Ард Улсын тусгаар тогтносон байдлыг одоогийн байгаа хилээр нь зөвшөөрөн хүлээхээр тохиролцжээ. Гэхдээ Зөвлөлт Холбоот Улсын Засгийн Газар Бүгд найрамдах Монгол Ард Улсын Ерөнхий сайд маршал Чойбалсанг Москвад урьж уг асуудлыг төгс шийдвэрлэхээр тогтсон байжээ.

	Тэр урилгын ёсоор маршал Чойбалсанг дагалдах хүмүүсийнхээ хамт ирэхийн өмнө нөхөр В. М. Молотов элчин Самбуу надтай уулзаж ярихдаа бид, маршал Чойбалсанг хотын онгоцны буудал дээр буухад нь төрийн хүндэтгэлээр угтан авах болно гэж хэлэв.

	Миний бие зохих нөхдийн хамт Москва хотын нисэх онгоцны буудал дээр очиход Зөвлөлт - Монголын далбаагаар чимэглэж хүндэт харуулаас гадна олон хүмүүс жагссан байв. Маршал Чойбалсанг нисэх онгоцноос буухад нөхөр В. М. Молотов, А. И. Микоян тэргүүтэй нам, засгийн удирдах нөхдөөс гадна Болгар, Унгар, Югослав зэрэг улсын элчин угтан авав.

	Ингээд маршал Чойбалсанг дагалдах хүмүүсийн хамт Москва хотын зах дахь зочид буудалд морилуулсан юм.

	Маргааш нь В. М. Молотов, маршал Чойбалсанг Кремльд урьж Хятадын төлөөлөгч Ван Шизэ-тэй хэлэлцэж тохиролцсон зүйлээ маршал Чойбалсанд танилцуулж уг асуудалд санал яг нийлжээ. Дараа нь нөхөр И. В. Сталин маршал Чойбалсанг хүлээн авч уулзаад хятадын төлөөлөгчид удахгүй нутагтаа буцах гэнэ. Тэдэнтэй Чойбалсан уулзах санал байвал бид тусалж болох юм гэж асуусанд маршал Чойбалсан: — Та нөхөд манай асуудлыг сэтгэл хангамжтай ярилцсан тул өөрийн ард түмэн болон хувиасаа Танд чин зүрхний халуун баяр талархлаа илэрхийлье гэв.

	Дээрх хэлэлцээрийг үндэслэж 1945 оны 9 дүгээр сарын 21-ний өдөр Бүгд Найрамдах Монгол Ард Улсын Бага Хурлын Тэргүүлэгчдээс тус улсын сонгуулийн эрх бүхий иргэн бүрийн төрийнхөө тусгаар тогтнолыг батлах санал хураалтыг мөн оны 10 дугаар сарын 20-ны өдөр явуулахаар тогтоожээ.

	Үүнд манай ард түмэн нийтээр нэгэн хүн шиг нэгдэл нягтралтай энхрий хайрт нам, засгаа нягтаар хүрээлж бат бэх эх оронч үзэл, улс төрийн өндөр ухамсраа, тус орон даяар өрнүүлж санал хураах өдрийг газар сайгүй баяр ёслолын гүн хүндэтгэлээр угтаж төрийнхөө тусгаар тогтнолыг батлахад зуун хувь саналаа илэрхийлэн өгчээ.

	Энэхүү нийтийн санал хураах үес, Хятад Гоминданы Засгийн Газраас ажиглагчаар дотоод яамныхаа хариуцлагатай хүмүүсийг Улаанбаатар хотод ирүүлж тэднийг хэд хэдэн газруудаар биечлэн явуулсан боловч, тэд нь санал хураах үед юу ч олоогүй билээ.

	Эл санал хураасны хууль ёсны дүнгийн тухай мэдээг манай засгийн газар Зөвлөлт Социалист Бүгд Найрамдах Холбоот Улс, Гоминданы Засгийн Газарт нэгэн адил явуулжээ.

	Үүнд Хятадын Гоминданы Засгийн Газар нэгэнт байгуулсан албан ёсны хэлэлцээр бүрэн төгс нотлогдож, аргагүйн эрхэнд Бүгд Найрамдах Монгол Ард Улсын тусгаар тогтнолыг зөвшөөрөн хүлээж айл зэргэлдээгийн хувиар 1946 оны 2 дугаар сарын 13-ны өдөр манай Улстай дипломат харилцаа тогтоосон юм.

	Гэвч гоминданы харгис цэргийн эрхтэн нар манай улсын хил Байтаг богдын районоор зэвсэгт түрэмгийллийг үргэлжлүүлэн Ховд аймгийн баруун өмнөд хязгаар нутаг руу цөмрөн орохыг удаа дараа санаархаж байв.

	1949 онд Хятад оронд ардын хувьсгал ялж гоминданы харгис ёс арчигдан Монгол - Хятадын ард түмний харилцаа айл хөршийн хувиар найрамдал бүхий болж ирсний учир Бүгд Найрамдах Монгол Ард Улс, Бүгд Найрамдах Хятад Ард Улсын хооронд дипломат харилцаа тогтоож, 1952 онд эдийн засаг, соёлын талаар хамтран ажиллах хэлэлцээр байгуулсан билээ.

	Эх орны дайны үеэс эхлэн Зөвлөлтийн эрэлхэг, ажилч, хичээнгүй авьяас мэргэжил бүхий хөдөлмөрч ард түмэн нь эрч хүчээ зориулж агуу их Лениний коммунист нам, Зөвлөлт засгаа улам нягтаар хүрээлж, гитлерийн фашист зандалчинд зэрлэг балмадаар эвдлүүлэн сүйтгүүлсэн эх орныхоо доторх олон хот тосгодыг ахар богино хугацааны дотор сэргээн босгож, дайсны учруулсан шархыг нэр төртэй арилгахын төлөө асар их ажлыг өрнүүлж байв.

	Зөвхөн нэгэн жишээг өгүүлбээс Одесса, Минск зэрэг том хотыг сэргээн босгоход хуучин байсан түүхийн дурсгалт газар дээр нь барих уу? Эсхүл өөр шинэ газар барих уу? гэдэг асуултад хүрмээр байсан боловч уг газар дээр нь богино хугацааны дотор орчин үеийн үзэсгэлэнт сайхан сайхан хотыг сүндэрлүүлэн байгуулжээ.

	Тэр мэтчилэн бусад олон хот тосгоны барилгыг урьдахаас ч улам илүү тохилог, үзэсгэлэн төгөлдөр соёлч байдлаар сэргээн байгуулжээ. Энэ нь Зөвлөлт Холбоот Улсын аварга их хүчийг дэлхий дахины олон түмний өмнө бас дахин тод харуулсан юм.

	Үүнд нэмж тодотгон өгүүлэхэд гитлерийн фашистын цэрэг, Зөвлөлт Холбоот Улсын нутгийн зарим хэсгийг хэрцгийгээр түр эзэлж 1 900 гаруй хотыг эвдэн нурааж, түүхийн дурсгал бүхий өдий төдий зүйлийг түймэрдэн шатааж, үлэмж үнэ бүхий ховор юмсыг тонон дээрэмдсэнээр барахгүй 70 000 гаруй тосгон сууриныг устгаж 32 000 орчим үйлдвэр, соёлын газар болон 65 000 шахам км төмөр зам, гүүрийг дэлбэлж, 100 мянга гаруй хамтрал, сангийн аж ахуй, машин тракторын станц зэргийг эвдлэн сүйтгэснийг хүн бүхэн мэдэх билээ.

	Ер нь дайны бэрх үед хүн бүр халдаад ирсэн дайсныг бут цохиж ялан дийлэхийн төлөө тэсвэр хатуужлаар хэрэгцээтэй бүхнээ эх орны дайны фронтод зориулж байсан бол нэгэнт дайсны аюул заналыг арилган дайныг төгсгөл болгож бүхий үед хот, хөдөөгүй цахилгаан гэрэл яралзан гэрэлтэж төрөл бүрийн тээврийн харилцаа зүг бүхэндээ үргэлжлэн ажиллах болж нийт ард түмний баярын магнай тэнийж хүн бүрийн санаа амар цээж дүүрэн цэлмэж, аж амьдрал ахуй байдлаа урьдахаас улам илүү болгох эрмэлзэл нь өрнөж ирэв. Жишээ нь: Гэр бүлээр төвхнөн, төрөл төрөгсөд нь дуртай цагтаа харилцаа холбооны шугамууд бүрэн ажиллах болон өөрчлөгдөж бүхийн зэрэгцээгээр, өдөр тутмын хэрэгцээний худалдаа дэлгүүр, мухлаг, хоолны зэрэг нийтийн үйлчилгээний газар нь гудамж талбай бүрд тогтсон цагтаа ажиллах болж, соёл урлагийн болон үзмэрийн олон газар жигдрэн нээгдэж байнгын ажиллагаагаар олон түмнийг өдөр бүр үйлчлэн ажилладаг болов.

	Ерөөс 1945 оны зун нь хур бороо ихтэй дэлгэр сайхан цаг болж тариа ногооны ургац арвин, хүн ардын сэтгэл санаа тун тэнүүн сайхан байж билээ. Ингээд л хөнөөлт дайны үе дуусаж, ах дүү манай ард түмний энх цагийн амьдрал, хөдөлмөр дахин өрнөсөн юм.

	1945 оны 4 дүгээр улирлын дундуур монгол зөвлөлт хоёр улсын экспорт, импортын хэлэлцээр хийж, эн тэргүүн хоёр орны ард түмний гол хэрэгцээтэй бараа таваарын тэргүүн ээлжид чухалчлан хангалцахыг зорьж уг хэлэлцээрийг зөвхөн худалдааны зарчмаар ч биш, хэн хэндээ ах дүүгийн үнэнч нөхөрсгөөр шийдвэрлэн гүйцэтгэж билээ.

	Манай Бүгд Найрамдах Монгол Ард Улсад суудлын болон тээврийн авто машин, түүний хэрэгсэл, тоног төхөөрөмж, зарим бүс бараа онц шаардлагатай байхад Зөвлөлт Холбоот Улсын баруун чиглэлийн зарим районд махны хэрэгцээ шаардлагатай байгааг хоёр тал анхаарч тэдгээрийг хэрэгжүүлэн биелүүлэхийн төлөө шийдвэртэй арга хэмжээ авчээ.

	Төдий л удалгүй Зөвлөлт Социалист Бүгд Найрамдах Холбоот Улс, Бүгд Найрамдах Монгол Ард Улсын хооронд байгуулсан харилцан туслалцах протокол гэрээний 10 жилийн хугацаа дууссан учир Бүгд Найрамдах Монгол Ард Улс, Зөв лөлт Холбоот Улс хоёрын харилцан туслалцах гэрээг байгуулахаар шийдвэрлэв. Үүнд Бүгд Найрамдах Монгол Ард Улсын засгийн газрын ерөнхий сайд маршал Чойбалсан, Монгол Ардын Хувьсгалт Намын Төв Хорооны ерөнхий нарийн бичгийн дарга Ю. Цэдэнбал нар дагалдах нөхдийнхөө хамт Москва хотноо хүрэлцэн ирж Зөвлөлт Холбоот Улсын нам, засгийн удирдах нөхөдтэй уулзан Зөвлөлт - Монголын хооронд эдийн засаг, соёлын талаар хамтран ажиллах хэлэлцээрийг нэмэн байгуулахаар шийдвэрлэв.

	Ингээд дээрх гэрээ, хэлэлцээрийг 1946 оны 2 дугаар сарын 27-ны өдөр Кремлийн ордонд нөхөр В. М. Молотов, маршал Чойбалсан нар гарын үсэг зурж байгуулсан юм.

	1946 оны 2 дугаар сарын 27-ны өдөр Кремлийн ордонд нөхөр В. М. Молотов, маршал Х. Чойбалсан нар Зөвлөлт Монголын хооронд эдийн засаг, соёлын талаар хамтран ажиллах хэлэлцээрт гарын үсэг зурав.

	 

	 

	Энэхүү Найрамдал харилцан туслалцах гэрээнд 1936 оны протокол гэрээн дэх Зөвлөлт Холбоот Улс болон Бүгд Найрамдах Монгол Ард Улс хоёрын аль нэгний нутаг дэвсгэрт дайсан этгээд халдан довтолбол хоёр засгийн газар хамтын хүчээр яаралтай арга хэмжээ авч, аюулгүй байдлыг хамгаалах, хэрэв хэн нэг нь түрэмгийлэлд автвал бие биедээ бүх зүйлийн туслалцаа, түүний дотор цэргийн туслалцааг ч өгөлцөнө гэсэн зүйлийг хэвээр үлдээв.

	Ийнхүү 10 жилийн хугацаатай байгуулсан энэ гэрээний хугацаа дуусахаас 1 жилийн өмнөхөн хэн нэг нь цуцлах хүсэлтээ илэрхийлэхгүй бол дараагийн 10 жилийг дуустал уг гэрээ хүчин төгөлдөр байх болно гэжээ.

	Үүний зэрэгцээгээр Зөвлөлт Холбоот Улс, Бүгд Найрамдах Монгол Ард Улсын хооронд эдийн засаг, соёлын талаар хамтран ажиллах хэлэлцээр байгуулсан явдал нь манай орны эдийн засаг соёлын бүх салбарыг хөгжүүлэхэд чухал ач холбогдол бүхий баримт бичиг болсон төдийгүй манай ард түмний аж ахуй соёлын хөгжилд шийдвэрлэх ач тусыг хүргэсэн юм.

	Маршал Чойбалсан Москва хотод байхдаа хэлсэн нь:

	Зөвлөлт Социалист Бүгд Найрамдах Холбоот Улс, Бүгд Найрамдах Монгол Ард Улсын засгийн газрын хооронд байгуулсан Найрамдал Харилцан Туслалцах Гэрээ болон Зөвлөлт Холбоот Улс, Бүгд Найрамдах Монгол Ард Улс хоёрын эдийн засаг, соёлын хамтын ажиллагааны хэлэлцээ нь Бүгд Найрамдах Монгол Ард Улсад түүхэн ач холбогдолтой баримт бичиг мөн бөгөөд 1921 онд ялсан ардын хувьсгалаар үндсийг нь тавьсан монголын ард түмэн, Зөвлөлтийн ард түмний мөнхийн найрамдлыг бэхжүүлэн, цааш хөгжүүлэх суурийг бат болгож, Бүгд Найрамдах Монгол Ард Улсын тусгаар тогтнолыг улам бэхжүүлж өглөө гэж онцлон тэмдэглэсэн билээ.

	Зөвлөлт Холбоот Улсын хүчирхэг улаан цэргийн аварга ялалтаар гитлерийн фашистын булаан эзлэгчдийг бут цохиж Европ тивийг чөлөөлснөөр барахгүй, Алс дорнод зүг дэх японы империалист цэргийн түрэмгийллийг бут цохиж Ази тивийн ихээхэн хэсгийг чөлөөлсөн энэ ариун дайны ялалтаар дэлхий дахинд асар их түүхэн өөрчлөлт гарсан билээ.

	1944 оны сүүлчээс эхлэн Европ тивд Бүгд Найрамдах Польш Ард Улс, Бүгд Найрамдах Чехословак Улс, Бүгд Найрамдах Ардчилсан Герман Улс, Бүгд Найрамдах Болгар Ард Улс, Бүгд Найрамдах Унгар Ард Улс, Бүгд Найрамдах Румын Ард Улс, Холбооны Бүгд Найрамдах Югослав Улс, Бүгд Найрамдах Албани Ард Улс бүрэн эрх чөлөө бүхий тусгаар тогтносон социалист хөгжлийн замд шилжин орж байв.

	Түүнчлэн Бүгд Найрамдах Ардчилсан Солонгос Ард Улс, Бүгд Найрамдах Ардчилсан Вьетнам Улс, Бүгд Найрамдах Хятад Ард Улс тус тус байгуулагджээ.

	Энэ бүхний үр дүнд урьд нь гагцхүү Зөвлөлт Социалист Бүгд Найрамдах Холбоот Улс, Бүгд Найрамдах Монгол Ард Улс хоёроос тогтож байсан социализмын лагерь ихээхэн өргөжиж, дэлхийн социалист систем үүсэж, улс түмний түүхэн шинэ нэгдэл бий болсон билээ.

	Энэ завсар Зөвлөлт - Монголын ард түмний ах дүүгийн найрамдлын барилдлагын нөхөрсөг харилцааг бэхжүүлэх үйлсэд миний биеийг хувь нэмэр оруулсан гэж ихэд үнэлж Зөвлөлт Социалист Бүгд Найрамдах Холбоот Улсын Дээд Зөвлөлийн Тэргүүлэгчдийн зарлигаар Хөдөлмөрийн гавьяаны одон, мөн улаан Таван хошуу одон тус тус хүртээн шагнасан билээ.

	Мөн элчин буюу элчин сайдын үүрэгт ажлыг гүйцэтгэж бүхий хугацааны дотор намайг Бүгд Найрамдах Монгол Ард Улсын Бага Хурлын Тэргүүлэгчдийн удаа дараагийн тогтоолоор Хөдөлмөрийн Гавьяаны улаан тугийн одон 2, Алтан гадас одон 1 тус тус хүртээн шагнасан юм. Энэ нь Монгол - Зөвлөлтийн ард түмний үүрдийн ган бат найрамдлыг бэхжүүлэхийн төлөө өөрийн оюун ухаан, хүч чадлаа цаашид ч улам зориулах урам зоригийг надад ямагт төрүүлж байдаг юм.

	1946 оны 2 дугаар улирлын эхээр миний бие өөрийн засгийн газрын шийдвэрээр элчин сайдын үүрэгт ажлаас чөлөөлөгдөж эх орондоо буцах болсонтой холбогдуулж Зөвлөлт Холбоот Улсын Коммунист Намын Төв Хорооны Тэргүүлэгч гишүүн, Гадаад Явдлын Яамны сайд нөхөр В. М. Молотов надад дурсгал болгож алтан шармал аяга, суудлын шинэ «ПОБЕДА» гэдэг авто машиныг бэлэглэж өгсөн билээ.

	Ингээд миний бие Зөвлөлт Холбоот Улсын Нам Засгийн удирдах нөхөд болон хамгийн ойр ажлын харилцаатай байсан Зөвлөлтийн олон байгууллагын нөхөдтэй биечлэн элэгсэг дотноор уулзаж үргэлжийн нөхөрсөг харилцаатай явахын талархлаа харилцан илэрхийлж салахын ёслолыг гүйцэтгэж, дараа нь Москва хотоос аялан гарч эх орныхоо нийслэл Улаанбаатар хотноо хүрэлцэн ирмэгц маршал Чойбалсантай уулзаж, 9 жил гаруй хугацаанд нэг ч албан ёсны амралт авах бололцоогүй ажиллаж ирснийг харгалзан 1 сарын амралт олгох тухай хүсэлтэйгээ айлтгасны хариуд маршал Чойбалсан одоогоор хийх ажил үлэмж байна, зөвхөн нэг долоо хоног амраад Гадаад Явдлын Яаманд хариуцлагатай ажлыг эрхлэх болно гэв.

	Тийнхүү засгийн газраас зөвшөөрсөн амралтын хугацаа дуусмагц БНМАУ-ын Сайд нарын Зөвлөлөөс намайг Гадаад Явдлын Яамны Алс Дорнодын хэлтсийн даргаар томилжээ. Миний бие уг ажлаа хүлээн авч ажиллаж байх үес, маршал Чойбалсангаас эн тэргүүн Японоос дайны хохирлыг нэхэмжлэх материал бүрийг Цэргийн Явдлын Яамнаас бүртгэн авч, мөн Яамны улс төрийн газрын хариуцлагатай ажилтан нөхөр Тойвтой хамтарч маш нарийн нягт нямбай, хууль зүйд нийцүүлэн судалж, тэр чухал ажлыг хөдөлбөргүй үнэн зөв гүйцэтгэж Засгийн газар оруулах хэрэгтэй гэсэн даалгавар өгөв.

	Тэр даалгаврын ёсоор нөхөр Тойвын хамт ажиллахдаа 1935 оноос 1939 оны 8 дугаар сарын сүүлчийг хүртэл Японы империалистуудаас Бүгд Найрамдах Монгол Ард Улсын Зүүн өмнөд дэх хилийн гүн рүү зэвсгийн хүчээр нэвтэрч, Тамсагбулаг, Булан дэрс, Адаг дулаан, Баянцагаан, Номон хаан, Бүрдийн овоо, Халх голын район зэрэг газрыг хамран зэрлэг балмадаар довтолсон бүх эд материалын хохирлыг тооцоолон бодож цаг тухайд нь Засгийн газар шилжүүлэн өгч уул даалгаврыг гүйцэтгэсэн юм.

	Дээрх ажлыг гүйцэтгэж байх үес тус улсын баруун хязгаараар Хятадын гоминданы харгис бүлгийнхэн дээрэнгүй үзэлдээ хөтлүүлэн Байтаг богдын орчмоос даван хилийн гүн дэх Цагаан гол гэх мэтчилэн газраар удаа дараа өнгөлзөж байв.

	Үүнтэй холбогдуулж манай засгийн газраас тус улсын хилийн шугамыг түүхийн баримтаар тодотгох тухай комиссыг байгуулж, тэр комиссын даалгавраар миний бие Шинжлэх ухааны хүрээлэнгийн ажилтан нөхөр Цэвэлийн хамт явж тус улсын одоогийн баримталж байгаа хил болох Байтаг богдын оргил нурууг дагаж Тугалжийн хар, Үзүүр цагааны булаг, мөн Үзүүр угжин буюу Тооройн булгийн эхээр замнан их, бага Хавтага уул болон түүний хоорондох Хөх аарагийн овоогоос Тахийн шар нурууны баруун давхарлаг хөх өндрөөр замнаж, Эргүү хар нуруу, Говь хонин усны баруун хязгаар хүртэлх хилийн шугамыг тодотгон ажиллаж яваад өөрийн илтгэлийг засгийн газар оруулж санал болгохдоо хилийн шугамыг 1947 оноос 1948 оны 3 дугаар улирлын дотор тодотгон дуусгахаар хүсэлт тавьсныг зөвшөөрч мөн хилийн комисст даалгасан юм.

	Тийм учраас тус улсын Хятадтай хил залгасан 4672,7 гаруй км газрын хилийг 6 групп гаргаж, хилийн албаны хариуцлагатай хүмүүсийг газарчийн хамт оролцуулж жинхэнэ хил шугамаар ажиллуулж гүйцэтгүүлэв. 

	Үүнд:

	Бүгд Найрамдах Монгол Ард Улсын зүүн хойд хил болох Тарваган тахын овооноос мөн улсын баруун хойд хил, Хар магнайн даваа хүртэл тэдгээр газар дахь түүхийн баримт бүхий хилийн овоо тэмдгүүдийг биечлэн судалж, тус бүрд нь тодорхой лавлагаа бичиж ийнхүү хилийн шугамыг тодотгож билээ.

	Ингэж ажилласан явдал бол Бүгд Найрамдах Монгол Ард Улс, Бүгд Найрамдах Хятад Ард Улсын хоорондох хилийн шугамыг албан ёсоор тодотгон тогтоохоор хоёр талын томилогдсон комисс газар дээр нь шийдвэрлэж тохиролцон гарын үсэг зурж, хилийн шугамыг тодотгон албан ёсоор бетон шон тэмдгийг босгосон юм.

	Үүний дараа БНМАУ-ын Ардын Их Хурлын Тэргүүлэгчид, БНХАУ-ын дарга нар, БНМАУ, БНХАУ-ын хилийг албан ёсоор тогтоох асуудлыг пролетарийн интернационализмын үзэл санааны үүднээс харилцан хүндэтгэх, тэгш эрх, харилцан ашигтай байх, харилцан ойлголцох, харилцан найр тавих зарчмыг үндэс болгон баримталж зөвлөлдөн хэлэлцэх хоёр талын бүрэн эрхт төлөөлөгчдийг томилсонд 1962 оны 12-р сарын 26-нд Бээжин хотод мөнхүү төлөөлөгчид уг асуудлыг хэлэлцэн тохирч гэрээ байгуулан гарын үсэг зурсан билээ.

	1946 оноос эхлэн манай улсын гадаад харилцаа нь Ази, Европ тивийн шинээр мандан хөгжиж байгаа социалист оронтой ах дүүгийн найрамдалт харилцаагаа өргөтгөн хөгжүүлэхийн хамт төвийг сахиж бүхий оронтой хэвийн найрсаг харилцааг хослон хөгжүүлэх талаар Монгол Ардын Хувьсгалт Намын Төв Хороо, Засгийн Газрын бодлого шийдвэрийг БНМАУ-ын Гадаад Явдлын Яам хэрэгжүүлэн биелүүлэхийн төлөө улс бүрийн эдийн засаг, соёлын хөгжлийг судлан мэдэж, харилцаа холбоогоо өргөтгөн хөгжүүлэх талаар тулгамдсан ихээхэн ажлыг хариуцлагатай гүйцэтгэхэд миний бие оролцон ажиллаж байв.

	Энэ ажлын зэрэгцээгээр бас өөрийнхөө улс төрийн мэдлэгийг дээшлүүлэхийг эрмэлзэж Монгол Ардын Хувьсгалт Намын Төв Хорооны дэргэдэх намын Дээд Сургуульд ажлын зав чөлөөгөөр идэвхийлэн суралцаж, зорьсон сургуулиа урагштай төгссөн билээ.


ЭХ ОРОН, АРД ТҮМНИЙ ЭРХЭМ ХҮНДЭТ ДААЛГАВРААР

	 

	Бүгд Найрамдах Монгол Ард Улсын Засгийн газрын шийдвэрээр Бүгд Найрамдах Ардчилсан Солонгос Ард Улсад суух Онц, Бүрэн Эрхт Элчин сайдаар миний биеийг томилж мөн улсад байнгын элчин сайдын яамыг шинээр байгуулах даалгавар өгсөн юм.

	Тэр элчин сайдын яаманд урьдчилан холбогдох бэлтгэл ажлыг гүйцэтгэсний дараа 1950 оны 7 дугаар сарын сүүлчээр тус элчин сайдын яаманд хамтран ажиллах хариуцлагатай нөхдийг орон тооны ёсоор бүрдүүлэн авч, гэр бүлийнхний нь хамт галт тэргээр аялан явж Бүгд Найрамдах Ардчилсан Солонгос Ард Улсын хил Синижү хотод хүрэлцэн очиход Солонгосын Гадаад Яамны протоколын хэлтсийн хариуцлагатай нөхөд угтан тосож найрсаг байдлаар хамтран явж нийслэл Пхеньян хотод хүрэлцэн очиход мөн улсын Гадаад Явдлын Яамны орлогч сайд Пак Дун Цу Солонгос Ард Улсад суугаа элчин сайд нар, протоколын хэлтсийн даргынхаа хамт халуун талархлын мэндчилгээгээр угтан авав. Биднийг Пхеньян хотын төв дэх зочид буудалд түр байрлуулж байхад Америкийн түрэмгийлэгчдийн нисэх онгоц үе үе тагнуул хийх буюу олон улсын хууль ёсноос гадуур зэрлэгээр бөмбөгдөж байсан үе байлаа.

	Элчин сайд миний бие, эн тэргүүн Бүгд Найрамдах Ардчилсан Солонгос Ард Улсын Ардын Дээд Хурлын Тэргүүлэгчдийн даргад бараалхан итгэмжлэх жуух бичиг юүгээн яаралтай барих хүсэлтэйгээ протоколын хэлтсийн даргад айлтгасны маргааш нь Ардын Дээд Хурлын Тэргүүлэгчдийн дарга Ким Ду Вон хүлээж бараалхуулахаар хариу өгчээ.

	Миний бие тогтоосон цагт нь зохих хариуцлагатай нөхдийн хамт мөн улсын протоколын ёс журмыг хүндэтгэж, Ардын Дээд Хурлын Тэргүүлэгчдийн даргад бараалхаж итгэмжлэх жуух бичгээ барьж, хоёр орны найрамдлыг хөгжүүлэн бэхжүүлэх тухай харилцан онцлон тэмдэглэж халуун талархлын ёслолыг гүйцэтгэв.

	 

	[image: Image]

	Нөхөр Ж. Самбуу Солонгосын Хөдөлмөрийн Намын Төв Хорооны ерөнхий нарийн бичгийн дарга, БНАСАУ-ын Сайд нарын Зөвлөлийн кабинетын дарга нөхөр Ким Ир Сентэй ярилцаж байна.

	 

	 

	Үүний маргааш нь Солонгосын Хөдөлмөрийн Намын Төв Хорооны ерөнхий нарийн бичгийн дарга бөгөөд Бүгд Найрамдах Ардчилсан Солонгос Ард Улсын Сайд нарын Зөвлөлийн Кабинетын дарга маршал Ким Ир Сенд бараалхаж, өөрийн нам засгийн удирдагчдаас танд баярын мэндчилгээ хүргэснийг уламжлан айлтгахын хамт хувиасаа цаг гаргаж хүлээж авсан явдалд тань халуун талархлаа хүргэе гэсний хариуд нөхөр Ким Ир Сенээс ах дүү Бүгд Найрамдах Монгол Ард Улсын Засгийн газраас, манай оронд болж байгаа дайны хүнд үеийн дундуур, туршлагатай элчин сайдаа байнга суулгахаар ирүүлсэн явдалд бид баяртай байна.

	Манай ард түмний хүсэл эрмэлзлийн шаардлагаар эх орноо нэгтгэхийн төлөө Ардын Чөлөөлөх цэрэг нь Америкийн империалистын цэргийг бут ниргэж эх нутгийнхаа хуурай газрын 98 хувийг чөлөөлөөд байна. Гэвч дайны аюул занал эцэслэсэн биш. Америкийн империалист болон хань хамсаатан нь мөн эх орноосоо урван тэрсэлсэн Ли Сын Маны тоглоомын засгийн газрын дуулгавартай зарц нь Японы дэмжлэгтэйгээр сүүлийн өдөр манай төмөр замын чухал зангилгаа, зам гүүр, харилцаа холбоо, цахилгаан станц зэргийг бөмбөгдөх нислэгийг улайран хийж байна. Манай талаас ч хариу цохилтыг өгсөөр байх болно.

	Манай улс ганцаар биш, манайд ах дүү олон орон санаа сэтгэлийн болон эд материалын тусламж өгөх нь эргэлзээгүй юм. Дайсны эсрэг манай хийж байгаа дайн бол ариун шударга дайн, үнэн зөв үйл хэргийг ямар ч дайсан ялж байсан түүхгүй, бид хэзээ ч ялах болно гэж нөхөрсгөөр ярьж уулзсанаа завсарлан салах ёсыг гүйцэтгэв.

	Ийнхүү уулзаад миний бие Бүгд Найрамдах Ардчилсан Солонгос Ард Улсад суугаа элчин сайд нартай тус бүрд нь уулзаж дипломат корпусын бүрэлдэхүүний үүрэгт ажлаа ёсчлон гүйцэтгэж, үүний дотор Зөвлөлт Холбоот Улсын Элчин сайд нөхөр Стыгов, зөвлөх Тункин нарын зэрэг хуучин танил нөхөдтэй учирч, урьдах Эх орны их дайны үед ч ойр харилцаатай ажиллаж байсан учраас ажил хэргийн талаар хамгийн дотно нөхөрсөг холбоотой ажиллаж байхад, ялангуяа түшиглэн сууж байгаа орон дайны хүнд байдалд тулгамдаж бүхий үест ихээхэн түшиг тулгуур болж байна.

	Гэтэл 1950 оны 8 дугаар сарын сүүлчээс эхлэн Америкийн империалист түрэмгийлэгчид агаарын зэрлэг довтолгоог улам бүр идэвхжүүлж, өдөр бүр хүнд бөмбөгдөгч онгоц үе үе үргэлжлэн бөмбөгдөхийн зэрэгцээгээр дайсны дайрагч нисэх онгоц нь жижүүрлэн энгийн номхон ард иргэдийг пулемётоор шүршиж, Пхеньян хотын орчин тойрон дахь нам, улсын олон байгууллага нь өдрийн цагаар харилцан явж ажиллахад аюул хөнөөл бүхий болмогц тэдгээр байгууллага өдрийн гүйцэтгэх ажлыг шөнийн цагаар гүйцэтгэж байхаар өөрчлөн зохион байгуулж ямар нэгэн чухал ажил хэргээ тасалдал хийдэгдэл үгүй гүйцэтгэхдээ зарим чухал үйлдвэр буюу машин техникийг умар зүг алслан нүүлгэх эх орноо хамгаалахын төлөө дайсны эсрэг хийвэл зохих ажлаа бүрэн төгөлдөр биелүүлж байсан билээ.

	Гэвч Америкийн империалист нь өөрийн хань хамсаатан болох 16 улсын хөлсний цэрэг зэвсгийн хүчээр эх газрын хоёр талын том усан буудлын хотыг эзэлж 38 дугаар шугамаас хойш Пхеньян хотын чиглэлээр довтлон түрж бүхий энэ үед Ардын Дээд командын шийдвэрээр төвийн бүх албан байгууллагыг умар зүг дайсны аюул багатай орон нутагт шөнийн цагаар шилжүүлэн нүүлгэх шийдвэрийг өгчээ. Тэр шийдвэрийн ёсоор мөн улсын Гадаад Явдлын Яамнаас гадаад улсын элчин сайдын яамд болон худалдааны төлөөлөгчийн газрыг шөнийн цагаар зохион байгуулалттай нүүлгэх хуваарь гаргаж, нууцаар зарлан мэдэгдэв.

	Тэр зарлалын ёсоор тус элчин сайдын яам нь модон эдлэлээс бусад албан хэргээ бүртгэн авч, өөрсдийнхөө хэрэглэх зүйлийг цэгцлэн авч суудлын авто машинд гэр бүлийнхээ хүмүүсийг багтаан суулгаж эрэгтэйчүүд нь албан хэрэг болон эд материалаа эзэмшин ачааны авто машинд хамтран сууцгааж, Унгар, Чехословакийн элчин сайдын яамдтай хамтран нэгэн цуваа болж, Синижү хотын зүг шөнийн харанхуйгаар аялан явж байх замд дайсны онгоц хааяа гэрэл тавьж пулемётоор шүршин буудах явдал бас л бишгүй тохиолдож байв. Маргааш нь аялан явах гэхэд дайсны дайрагч онгоц завсар зайгүй пулемётоор шүршдэг учраас өдөр нь уулын ой шугуйд бүгж байгаад шөнө болмогц аялан явсаар Синижү хотод очиж, өөрсдийн гэр бүлийн хүмүүсийг хятадын Андон хот дахь галт тэргээр Улаанбаатар луу явуулж, өөрсдөө хүн тус бүр гарт барихаар хөнгөвчилсөн хайрцаг үлдээж тэр хотод 4 хоног байрлаж байгаад БНАСАУ-ын Гадаад Явдлын Яамны шийдвэрээр Сүпоны станцын дэргэдэх нэгэн тосгонд очихоор нүүдэллэн явж бүхий үед хятадын сайн дурын цэрэг нь үй олноороо зүүн хойд зүг зам битүү цувж байв. Бид нар ч бас гайхаж, өмнө зүг дайн болж байхад эд нар ингэж өөр зүг явах нь ямар учиртай юм бол гэж ярилцаж байсан юм. Гэсэн чинь Америкийн цэргийн командаас зүүн хойших уулсын район дахь чухал зам харилцааны зангилгаа газруудад орхиул (десантын) цэргийн хүчийг олноор буулгаж аюул занал учруулахаар бэлтгэж байжээ. Түүнийг хятадын сайн дурын үй олон цэрэг нь Солонгосын цэрэгтэй хүч хамтран дайсны орхиул цэргийг хэдэн давхар бүслэлт хийж бут цохихоор тийнхүү зүүн хойш аялан цувж явсан нь тэр бүлгээ.

	Тус Элчин сайдын яам бусад элчин сайдын яамдын хамт Сүпоний тосгонд хэдэн хоног байрлаж байгаад тэндээсээ нийт элчин сайдын яамд нь Бүгд Найрамдах Хятад Ард Улсын нутгаар аялан явсаар Бүгд Найрамдах Ардчилсан Солонгос Ард Улсын нэгэн мужийн төв болох Манпу гэдэг бяцхан хотод төвлөрөн байрлаж, Октябрийн агуу их хувьсгалын түүхт ойг нам, улс, олон нийтийн бүх байгууллагын удирдах нөхөд хамтран том хүлээн авалт хийж хүндэтгэн тэмдэглэцгээж өнгөрүүлэв.

	Энэхүү хугацааны дотор бидний түр байрлаж байгаад нүүсэн Синижү хотыг Америкийн империалист маш хэрцгий зэрлэгээр үргэлжлэн бөмбөгдөж, тэр хотын бараг 80 хувийг устгажээ.

	Үүнээс манай элчин сайдын яамны хариуцлагатай нөхөд санаа сургамж авч тус бүрдээ улам сонор соргог байж бичиг хараа болон ойр зуурын чухал зүйлээ эмх цэгцтэй авч, агаарын дайралтаас аль нэгэн газар яаралтай нуугдахад бэлхнээ байлгахаар ажиллаж байтал нэг өглөө Америкийн Б-29 гэдэг 8 том нисэх онгоц агаарын дохио өгөх завгүй гэнэт довтолж Манпу хотод нэлэнхийд нь шатаах бөмбөг газар сайгүй асгаж, түймрийн гал тус хотын ихэнхийг шатааж устгасан учраас мөн хотод оршин сууж байсан албан байгууллага болон энгийн олон иргэд нь орон сууцгүй болж, уул хавцал, хадны хөндий, эрэг жалгаар тус бүрдээ нүх малтаж, түүнд амь завсарлан хоргодож өдөр шөнийг өнгөрүүлэх төдийхнөөр нэн бэрх хатуу байдлын тохиолд тэвчээр мэдэн амь зууцгаах болов.

	Ийм бэрх цагт Солонгосын хөдөлмөрчин ард түмний дотор өнчрөл хагацал, сүйрэл учирч байсан боловч, өөрийн нам, засагтаа үнэхээр итгэл төгс бөгөөд эх орныхоо төлөө шантаршгүй баатарлаг хөдөлмөр, ажилч хичээнгүй зүтгэлээр дайсны бөмбөгдлийн завсар чөлөөг самбаачлан улс нийгэмдээ хөдөлмөрлөн, орон нутгийн тариачид нь нуурын шувуу шиг усан дотор цагаан будааны үрийг алжаалгүй суулгах зэргээр зүтгэж мэтгэж байв. Үүний нөгөөтээгүүр газар шорооны хүчир хүнд ажилд гарамгай хөдөлмөрлөж, нам, улсын болон чухал олон үйлдвэрийг газрын гүн дор оршоон байгуулж, дайсны ямар нэгэн аюулаас аварч чадах тийм барилгыг ахар хугацааны дотор бий болгожээ. Эх орноо харийн түрэмгийлэгчдээс хамгаалах үйлсэд халуун амь бүлээн цусаа хайрлахгүй тэмцэж байсан Солонгосын ах дүү нарын хөдөлмөр тэмцлийг нүдээр үзэж явахдаа үнэн зөв, шударга хэргийн төлөө тэмцэл хэчнээн их хүчтэй байдгийг туйлаас бахархаж байж билээ.

	1950 оны эцсээс эхлэн ардын чөлөөлөх цэрэг нь Зөвлөлт Холбоот Улсын хүчирхэг зэвсэгт техникийн тусламжаар хятадын сайн дурын Цэрэгтэй хүч хамтарч, халдан довтолж байгаа дайсныг бут ниргэн цохиж хойд тал дахь орон нутгаа бүрмөсөн чөлөөлж, дайсны элдэв зэвсэгт ангийг үхлийн цохилтоор арчин хөөж Пхеньян хотоо чөлөөлж, империалист дайсны хүчийг Сөүл хотоос урагш таслан хөөж бүхий ялалтын дундуур манай ард түмнээс бэлэглэн илгээсэн анхны бэлэглэлийн цуваа нь нийслэл Пхеньян хотод хүрэлцэн ирэхэд нь элчин сайд миний бие орчуулагч Пүрэв, Солонгос хэлний хэлмэрчийн хамт Манпу хотоос суудлын авто машинаар явж Пхеньян хотод очиж Гадаад Явдлын Яамтай харилцан улмаар Хөдөлмөрийн Намын Төв Хорооны нарийн бичгийн дарга Пак Ден Ай тэргүүтэй улс төрийн газрын дарга нар болон гарамгай цэргийн ангийн хамтарсан хурлыг хийлгэж, монголын ард түмний илгээсэн бэлэглэлийг гардуулахдаа манай засгийн газраас ялалтын баяр хүргэсэн тугийн хамт шилжүүлэн өгч, ах дүүгийн найрамдлын баяр талархлыг харилцан илэрхийлж ийнхүү өөрийн засгийн газрын даалгаврыг ёсоор биелүүлэв. Үүнд манай хүлээлгэн өгсөн бэлэглэл нь эсгий гутал хосоор 10 000, ажлын ботинк 20000 хос, хөвөнтэй цамц өмд 20000 ширхэг, хүүхдийн хувцас 45 940, цэрэг шинель 4500 ширхэг, гарын бээлий, дах, хүрэм тус бүр 10 000 ширхэг, цэрэг богино дээл 26 200 гаруй эдгээр болно.

	Энэхүү ажлын далимд Пхеньян хотын байдлыг үзвэл, дайны урьд, өмнөд хойд Пхеньян гэж нэрлэдэг байсан, үүнд Өмнөд Пхеньянд нь төвийн нам, улсын удирдах байгууллага байрлаж байсан, үзэсгэлэнтэй том орд барилга сүндэрлэсэн бөгөөд соёл урлагийн олон сайхан барилга бүхий том хот байсныг империалист дайсан түр үүрлэж байхдаа огт мэдэгдэхгүй болтол нь эвдлэн устгажээ. Түүгээр ч барахгүй хотын төв гудамжаар цахилгаан тэрэг (трамвай), шугамт тэрэг (троллейбус) явдаг төмөр зам, цахилгаан шугамыг хүртэл устгасан байв. Үүний нөгөө хойд Пхеньяныг хөдөөгийн тосгон шиг болгожээ.

	Энэ бүхнийг харахад зүрх шимшрэм бөгөөд эдгээр хотыг хуучин хэвийн байдлаар сэргээн босгоход маш их хөрөнгө хугацаа зарах нь бодвоос ив илхэн байсан билээ.

	Үүнээс хойш Америкийн империалист, хань хамсаатан нь Бүгд Найрамдах Ардчилсан Солонгос Ард Улсын эх нутгаас хөөгдсөнийхөө өшөө хорсголоор эргэж янз бүрийн нисэх онгоцоор цөхрөлтгүй бөмбөгдөх буюу пулемётоор буудах тактикийг ердийн болгон хувиргаж, дайны байдлаар тайван цагийн хөдөлмөрийг тасалдуулан дайсагнадаг болжээ.

	1951 оны зургаадугаар сард манай элчин сайдын яам бусад улсын элчин сайдын яамдтай хамтарч зохих газрын шийдвэрээр Манпу хотоос шилжин нүүж нийслэл Пхеньян хотоос хойш 20 гаруй км-ийн зайтай уулын давч хавцал амнаа нэгэн жижиг байранд байхад дайсны онгоц тийм газар төдий л шууд нэвтрэн ойртож чадахгүй дэмий л дээгүүр нислэг үйлдэх боловч, тэр бүр бөмбөгдөлт буюу буудлага хийж чадахгүй шахам өнгөрөх байдал нь тодорхой юм шиг санагдаж байсан юм.

	Тэнд байхдаа Бүгд Найрамдах Монгол Ард Улсын Ардын хувьсгалын яруу алдарт 30 жилийн ойн баярыг угтан Пхеньян хот дахь Солонгосын Хөдөлмөрийн Намын Төв Хорооны газар дор байрлаж байсан 60 м орчим гүнзгий байранд тус элчин сайдын яам нь хүлээн авалтын дайллага хийхэд нөхөр Ким Ир Сен тэргүүтэй нам засгийн удирдагчид болон олон нийтийн байгууллагын дарга нар, дипломат корпусынхны хамт олноороо ёслон тэмдэглэж өнгөрүүлэв.

	Түүнчлэн Солонгос Ард Улсын Засгийн Газар нь өөрийн үндэсний баярын Моронбоны театр байсан газрын доор 75 м орчим гүнзгийд үйлдвэрлэн барьсан тэр театрын тавцан дээр хүлээн авалтаа хийж байв.

	Үүнээс хойш хэдхэн жилийн дараа эргэж үзэхэд нийслэл Пхеньян хот нь орчин үеийн олон сайхан том ордон барилга сүндэрлэн босож аж үйлдвэр, соёлын үзэсгэлэн төгөлдөр танигдашгүй шинэ хот болон хөгжсөн байлаа.

	Тус элчин сайдын яам нь дайнд хэлмэгдсэн өнчин хүүхдийг авч хүмүүжүүлэх талаар Солонгосын Гадаад Явдлын Яамны саналыг авч өөрийнхөө засгийн газар илтгэсний дараа Монгол Ардын Хувьсгалт Намын Төв Хорооноос 200 хүүхдийг хүлээн авч асрамжлан хүмүүжүүлэх тухай чухал шийдвэрийг гаргажээ.

	Тэр шийдвэрийн ёсоор тус элчин сайдын яамнаас Солонгосын зохих байгууллагатай харилцаж өнчирсөн олон хүүхдээс Пхеньян хотод бүрдэл болж байгаа 194 хүүхэд бэлхнээ болж бүхий үед манай Ардыг Гэгээрүүлэх Яамны сайд Жамсран эмэгтэйчүүдийн зөвлөлийн дарга Лхам нар хүрэлцэн очиж дагалдах солонгос хэлний багш, үйлчлэгч хүний хамт баяр ёслолтой хүлээн авч галт тэргээр Улаанбаатар хотноо ирүүлж тусгай бэлтгэсэн байранд асран хүмүүжүүлж өсгөж, сургуулийн насанд хүрэгсдийг ерөнхий боловсролын хичээлээр суралцуулж, дайн дууссанаас хойш энх тайван хөгжлийн үед Ардыг Гэгээрүүлэх Яамны орлогч сайд Хорлоо тэргүүтэй хүмүүс тэдгээр хүүхдийг орон нутагт нь хүргэж өгсөн юм.

	1951 оны 12 дугаар сарын сүүлчээр Монгол Ардын Хувьсгалт Намын Төв Хорооны 76 дугаар тогтоолоор ах дүү Солонгосын ард түмэнд Монголын ард түмний бэлгийг хүргэхээр Намын Төв Хорооны нарийн бичгийн дарга Дамба тэргүүтэй төлөөлөгчид, Бадамын Лхамсүрэн, Доржийн Гэндэндаржаа, Чулуунбатын Бурмаа нар томилогдож Ардын армид зориулж хүнсний зүйл 8183 тонн буюу 13 сая 471 мянга гаруй төгрөгийн үнэ бүхий зүйлийн дотор улаан буудай 5300 тонн, үхэр, хонины мах 2248,8 тонн, колбаса 99 тонн, өөхөн тос 95 тонн, чихэр боовны зүйл 78 тонн, цагаан будаа 160 гаруй тонн, гурил 200 тонн, эдгээр бэлгийг Дорнод аймгийн төв Чойбалсан хотноо зохион байгуулалттай бэлтгүүлэн бэлхнээ болгох ажил дээр миний бие генерал Жанчив нарын зэрэг хүмүүсийн хамт ажиллан галт тэрэгний нэгэн цуваа болгож, манай төлөөлөгчид тэр бэлгээ авч Пхеньян хотноо хүрэлцэн очсон юм. Төлөөлөгчид Солонгосын нам, засгийн удирдах хүмүүстэй биечлэн уулзаж, мөн Ардын цэргийн дээд командын арын албаны газар болон дайсны агаарын довтолгооноос хамгаалан байлдаж байгаа их бууны дивиз буу зэвсгийн үйлдвэр зэрэг газраар манай төлөөлөгчдийг очиход баяр ёслолын байдлаар хүндэтгэн хүлээн авч, генерал, офицер, байлдагч нарт халуун талархлаа илэрхийлж, өөрийн ард түмнээс явуулсан бэлэглэлийг тус бүрд хүлээлгэн өгч байлдааны ялалт амжилтын талаар хурал цуглаан болж Монгол Ардын Хувьсгалт Намын Төв Хороо, Засгийн газар болон монголын ард түмний өмнөөс ах дүүгийн найрамдлын баяр талархлыг хүргэж, гарамгай гавьяа байгуулсан ангид Намын Төв Хорооноос явуулсан баярын тугийг гардуулан өгч байв.

	Ингээд манай төлөөлөгчид нам, засгийн удирдагч нартай нь дахин уулзаж, хоёр орны найрамдалт харилцааг улам хөгжүүлэн бэхжүүлэхийн ач холбогдлыг ярилцаж, дараа нь харийн дайсныг бут цохин ялж байгаа чухал түүхт явдлыг танилцуулж элэгсэг дотно уулзаж би ээ.

	Энэ завсар Монгол Ардын Хувьсгалт Намын Төв Хороо, Сайд нарын Зөвлөлийн шийдвэрээр Америкийн империалистын түрэмгий дайны эсрэг Солонгосын баатарлаг ард түмний ширүүн тэмцэлд зориулж монголын ард түмний бэлэглэж байгаа агт морьдын эхний хэсгийг Манжуур станц дээр гардуулан өгөх ажлаар Дотоод яамны орлогч сайд нөхөр Жамьян, офицерын сургуулийн захирал генерал Дамдинхүү тэргүүтэй хүмүүс идэвхийлэн ажиллаж, уг морьдын түрүүчийг галт тэрэгний цуваагаар явуулжээ.

	Тэрхүү олон морьдыг Солонгосын ардын чөлөөлөх цэрэг хүлээн авч, империалист дайсны эсрэг уул хадаар довтлон, бүгшиж байсан дайсныг цохиход үлэмжхэн тустай уналга болгож байсныг Солонгосын Ардын цэргийн дарга, цэрэг цөм магтан ярьж байв.

	Үүний дараа манай ард түмнээс Монгол Ардын Хувьсгалт Намын Төв Хороо, Сайд нарын Зөвлөлийн удирдлагын дор өөрийн интернационалч үүргээ биелүүлэн ариун шударга дайн хийж байгаа баатарлаг тэмцлийн ядалтад зориулж удаа дараа нэмэн бэлэглэсэн бүх агт морьд 43 900 гаруй үржлийн үхэр 9094 мөн хонь, ямаа 173 мянга гаруйг бэлтгэж явуулах ажлыг газар дээр нь удирдан зохион байгуулж гүйцэтгэхээр миний бие мөн нөхөр Жамьян, Дамдинхүү, Балжинням нарын зэрэг хүмүүс, малын эмч, зоо-техник, шилдэг малчдын хамт тэдгээр бэлэглэлийн малыг эрэмбэ дараатай тууврын замд гавшгайлан ажиллаж, Манжуур станц дээр Бүгд Найрамдах Ардчилсан Солонгос Ард Улсын хариуцлагатай хүмүүст удаа дараа ард түмнээ төлөөлж баяр ёслолын журмаар дээрх малыг хүлээлгэн өгч, ус тэжээлийг нь тасалдуулахгүйгээр төмөр замаар дараалан явуулж байсан юм.

	Монгол Ардын Хувьсгалт Намын Төв Хорооны шийдвэрээр манай ард түмний бэлгийг хүргэхээр Сайд нарын Зөвлөлийн нэгдүгээр орлогч Сүрэнжав тэргүүтэй төлөөлөгчид нөхөр Лхамсүрэн, Жамьян, Элчин сайд Равдан нарын зэрэг нөхөд Пхеньян хотод хүрэлцэн очиж, Бүгд Найрамдах Ардчилсан Солонгос Ард улсын нам, засгийн удирдах хүмүүстэй нөхөрсөг уулзалт хийж, дараа нь хотын ойролцоо байрлаж байгаа их бууны анги дахь дарга, байлдагч нарт Сайд нарын Зөвлөлөөс явуулсан баярын тугийг бэлэглэлийн зарим зүйлийн хамт гардуулан өгч баяр талархлын хурал зохиож, гарамгай байлдагч олон хүнийг байлдааны болон цэргийн гавьяаны одон, медалиар шагнажээ.

	Мөн хотоос алс зүүн тийш манай төлөөлөгчид явж газар дор цэргийн буу зэвсгийг үйлдвэрлэж байгаа чухал үйлдвэрийн дарга, мастер, техникийн мэргэжил бүхий хүмүүстэй уулзаж, манай ард түмнээс явуулсан эд материалын бэлэглэлийг өгөхийн хамт Бүгд Найрамдах Монгол Ард Улсын төрийн дээд одон, медалийн шагналыг гардуулж ялалт амжилтын талаар баярын хурал болж, тэндээсээ манай төлөөлөгчид эргэж Пхеньян хотод хүрэлцэн ирээд, газар дор засамжлан байгуулсан Моронбоны театрын танхимд нөхөр Ким Ир Сен тэргүүтэй нам, засгийн удирдагчид, Батлан Хамгаалах Яамны сайд болон Ардын армийн дарга офицер, гарамгай байлдагчид, баатарчуудын хамтарсан баярын хурал дээр Бүгд Найрамдах Монгол Ард Улсын төрийн дээд шагнал одон, медалийг гардуулан өгч нийтдээ 286 хүнийг шагнажээ.

	Манай төлөөлөгчдийн авч очсон бэлэглэлийн зарим зүйл гэвэл таван ханатай бүрэн тоноглосон эсгий гэр 11, хонины элдсэн нэхий 50 000 ширхэг, нэхмэл хөнжил 500 гаруй, цэрэг эмээл 200, шевро 25 000 ширхэг, гутлын илэг 8000 ширхэг, улны шир 500 кг, чөдөр ногт 14 300, малын эм хэрэгслийн хамт байв.

	Ийнхүү дайнтай бэрх цагт манай ард түмнээс ах дүү Солонгосын ард түмэнд санаа сэтгэлийн болон эд материалын тусламжийг өгсөөр байсан билээ.

	1951 оны 9 дүгээр сард БНМАУ-ын Сайд нарын Зөвлөлийн шийдвэрээр Гадаад Явдлын Яамны орлогч сайдын тушаалд томилогдсон учраас миний бие элчин сайдын үүрэгт ажлаас чөлөөлөгдөж, орон нутагтаа буцах болсон явдлыг тэмдэглэж, Бүгд Найрамдах Ардчилсан Солонгос Ард Улсын Ардын Дээд Хурлын Тэргүүлэгчдийн зарлигаар намайг мөн улсын нэгдүгээр одонгоор шагнасан билээ.

	Тэр шагналыг хүлээн аваад Солонгосын Хөдөлмөрийн Намын Төв Хорооны ерөнхий нарийн бичгийн дарга бөгөөд Сайд нарын Зөвлөлийн Кабинетын дарга нөхөр Ким Ир Сенд бараалхахад түүнээс манай ард түмний удаа дараагийн бэлэглэж байгаа агт морьдын ашиг тусыг онцлон тэмдэглэхийн хамт бусад үржлийн хонь, үхрийн зэрэг малыг хоршоолон хөдөлмөрлөж байгаа нэгдлийн хүмүүст шилжүүлэн өгснийг яриад, цаашид улам өсгөхийн тулд монгол ардын бэлчээрийн мал маллагааны өвөрмөц аргыг үлэмжхэн цаг гаргаж сонирхон асууж, харилцан ярилцаж байхдаа биднийг элэгсэг дотноор зочилж байсан юм.

	Ингээд тэр орны нам, засгийн удирдах хүмүүс болон тэнд суугаа социалист орны элчин сайдын яамдыг хамаарч байгаа хүмүүстэй харилцан уулзалт хийгээд миний бие эх орондоо буцаж ирээд, уг тушаалын ажлыг хүлээн авч ажилласан билээ.

	Энэ завсар Бүгд Найрамдах Монгол Ард Улсын Ардын Их Хурлын сонгууль болж, миний бие нам, ард түмнийхээ гүн итгэл найдвараар Ардын Их Хурлын депутатаар сонгогдсоноос хойш удаа дараа тэр эрхэм чухал хүндэт сонгуульд тасралтгүй итгэмжийг хүртэн сонгогдож, энхрий хайрт нам, засаг ард түмнийхээ үйлсийн төлөө өөрийн хүч мэдлэгийг дайчилж, түүний асар их ач холбогдол бүхий хүндэтгэлийг хэрхэн яаж хариулахын төлөө ямагт санаа сэтгэлээ тавин ажиллаж яваа болно.

	 

	* * *

	 

	Миний бие дал гаруй жилийн өмнө жирийн малчин ардын гэрт төрөөд, өсөх бага насандаа харгис феодалын хэрцгий эрх мэдлийн дор хар бор хүчир ажлыг нь хийж, хамжлагын зарц болон явсаар ардын хувьсгал мандсаны ачаар бүх ард түмнийхээ нэг адил бүрэн тэгш эрх чөлөөгөө эдэлж, жаргалант амьдралын замд орсон билээ. Энэ завсар энхрий хайрт нам, засгийнхаа мэргэн бодлого шийдвэрийг цаг тухай бүр хэрэгжүүлэн биелүүлэхийн төлөө хүч мэдлэгээ зориулж ирсэн амьдралын замналыг дээр нэгэнт дурдсан завшаанаа өөрийнхөө санасан бодсон сэтгэлийн хэдэн үгийг эрхэм хайрт өсвөрийн олон дүү нартаа ахын ёсоор зөвлөн хэлэх гэсэн юм.

	Манай ардын хувьсгалын аугаа их ялалтын ачаар төрсөн эх орны маань хот, хөдөө танигдашгүй цэцэглэн хөгжиж бүхий өнөөгийн энэ сайхан жаргалант элбэг дэлбэг амьдрал дунд өсөж яваа өсвөрийн олон залуучууд нь МАХН-даа чин үнэнч бөгөөд намаа бат нягт хүрээлэн нэгдэж байна. Намаас дэвшүүлэн зааж өгсөн шинэ программын зорилтыг хэрэгжүүлэн биелүүлэх үйлсэд манай хойч үеийн орь залуугийн цог бадарсан залуучууд эрдэм мэдлэг, эрэмгий чадлаа хөвчлөн дайчилж эх орныхоо бүтээн байгуулалтыг эрч далайцтайгаар залгамжлан хөгжүүлнэ гэдэгт би хэзээ ямагт итгэн бахархаж явдаг юм.

	Манай өсвөрийн олон мянган залуучууд нь зорьсон эрдэм мэргэжилдээ цагийг ашиглан онц сайн суралцаж, эх орныхоо социалист аж үйлдвэр, барилга, хөдөө аж ахуй, соёл, урлаг, шинжлэх ухааны бүхий л салбарт идэвхтэй оролцож, сурсан мэргэжил, эрхэлсэн ажлынхаа туршлагыг улам баяжуулан эзэмшиж хамт олноороо төлөвлөгөөт зорилтыг нэр төртэй биелүүлж байгааг үзэхэд үнэхээр сэтгэл баясаж байдаг билээ.

	Тус орны охид, хөвүүд хэн боловч нүд хурц, оюун ухаан сэргэлэн, өсөж дэгжиж байгаа насныхаа залууд өрсөж эрдмийн их зузаан мэдлэгтэй болж аль нэгэн мэргэжлийг авьяасаа шавхан эзэмшин чадаж, тэглээ гэж өчүүхэн ч санаа тайвшрахгүй, улам цаашид шамдан хичээж дээд нарийн мэргэжилтэй хүмүүс болоод хойч хойчийн олон багачууд дүү нартаа үлгэр дуурайл үзүүлэн ажиллах нь нэн чухал.

	Манай улс, ардын аж ахуй, соёлын салбар бүрийн хөгжил дээр хөдөлмөрч хүч онцгой шаардагдаж байгаа шүү дээ.

	Нэгэнт улсын хөгжил амьдралын байдал ийм хэмжээнд хүрэх бодитой бололцоог хангаж байгаа учраас түүнд хүрэх гэж нийт олноор чармайж бүхий ийм хоёр зохилдох сайхан нөхцөлийн дотор хөдөлмөрлөнө, сурна, боловсорно гэдэг бол гагцхүү хүмүүсийн авхаалж самбаа, идэвх хичээл тэвчээр, хатуужил, сахилга зүтгэлээс л шууд болох хэрэг шүү дээ.

	Та нарын ахмад үеийнхэн чинь ардын хувьсгалын үйл хэргийн төлөө амь биеэ зориулж, баатарлаг тэмцлийн үрээр эх орон, ард түмнээ ирээдүйн жаргалант сайхан амьдрал, хөгжил бүхэнд хүргэхийн төлөө зүйл зүйлийн хүнд бэрхийг ард олныхоо хамт туулан даван ирсэн түүхтэй бөгөөд энэ гайхамшигт уламжлалыг манай өсвөрийн олон мянган залуучууд эрхэмлэн нандигнаж, тэдгээрийн дайчин зүтгэл бүхий хөдөлмөрийн өвийг зориг бадрангуйгаар залгамжлан эзэмшиж, социалист эх орныхоо хөгжил бадралд хүч хөдөлмөрөө дайчлан зориулахаас өөр эрхэм нандин зорилт юу байх билээ.

	Фридрих Энгельс «Хөдөлмөр бол хүнийг бий болгосон юм» гэж суут мэргэнээр сургасан билээ. Манай ард түмэн, ардын хувьсгалын өмнө харийн булаан эзлэгчдийн ноёрхол, дотоодын хар, шар феодалын зүйл бүрийн олон давхар дарлал, мөлжигдөлд үгүйрэн хоосорч ядуу зүдүү амьдарч явсан боловч, эцэг өвгөдийн үеэс уламжилсан олон олон үеийн эрэлхэг хөдөлмөрөө дадал заншил болгон бүтээлчээр үргэлжлүүлж ирсэн юм.

	Тэр монголын хөдөлмөрчин малчин түмний олон зуун үеийн өв уламжлалаас шалгаран үлдэж бүхий олон талтай хөдөлмөр соёлын арвин өвөрмөц туршлагыг манай залуучууд залгамжлан авч, улам боловсронгуй болгох явдал бүх ажил үйлсэд нэн чухал байгааг анхаарах нь зүй.

	Эрэлхэг ажил, хөдөлмөрөө улам үр бүтээлтэй болгохын төлөө идэвх санаачилгаа дайчлан махран ажиллах тутам та нарын оюун мэдлэг өргөжин тэлж хөдөлмөрийг хөнгөвчлөх арга ухааныг сүвэгчлэх чадвар нэмэгдэж эх орондоо үлэмж ашиг тусыг хүргэх болно. Ухаалах тутам ухаан ургадаг.

	Харин онцлон анхаарч явууштай нэг зүйл бол өдөр тутмын хэв болсон ажлыг хийсэн төдийгөөр боллоо гэж уужралгүй, нийгмийн хөгжлөөс хэзээд ч хоцрохгүйг эрмэлзэх явдал мөн.

	Монгол Ардын Хувьсгалт Нам, ардын засгаас эх орныхоо социалист бүтээн байгуулалтын аль ч салбарт хөдөлмөрийн хүчийг хөнгөвчлөн бүтээлийг нэмэгдүүлэхийн төлөө орчин үеийн тэргүүний шилдэг машин техникийг жил дараалан үйлдвэрлэлд нэвтрүүлсээр байна. Тэдгээр янз бүрийн машин техникийг мэргэжил бүхий инженер, техникчдийн дийлэнх болох манай цог золбоот залуучууд гардан эзэмшиж маш ариг гамтай ажиллуулж, хүчин чадлыг нь үйлдвэрлэлд дүүрэн ашиглан хөдөлмөрийн бүтээлийг өрнүүлж, төлөвлөгөөт нормоо байнга давуулан биелүүлж, нам улсдаа үнэлэгдэн сайшаагдаж явах тавилантай юм.

	Эртнээс нааш манай орны малчид балчир бага наснаасаа эхлэн мал аж ахуйн үйлдвэрлэлийн олон талтай маш нарийн арга ажиллагаанд мал маллагааны ажил дунд сурч дадаж, авьяаслаг ажилч хичээнгүй шаргуу хөдөлмөрөөр мал сүргээ өсгөн үржүүлж, ашиг шимээр нь амьдрахын төлөө амь биеэ зориулан цуцалтгүй санаачилгатай хөдөлмөрлөж, байгалийн элдэв эрхшээлээс малаа хамгаалахаар өдөр шөнөгүй байнга зүтгэн өсгөсөөр ирсний үрээр нутаг хошуу даяарт алдар цуутай хашир дадмаг малчид хааяагүй олон төрдөг байсан юм.

	Тэдгээр хашир малчдын баялаг өв уламжлал бүхий туршлагыг одоо ч манай социалист хөгжлийн талбар дээр авч хэрэглэн, ажил хөдөлмөрөөрөө шалгарч улс нийгэмдээ үлэмж их ашиг тусаа үзүүлж, нам, улсдаа өндрөөр үнэлэгдэж яваа тэргүүний малчин, хөдөлмөрийн баатар, алдар цуутай гавьяат малчид олон төрж гарсаар байна.

	Эдний хуримтлуулсан өвөрмөгц баялаг сайхан туршлага, бүтээлийг нь манай өсвөрийн олон залуучууд баатарлаг ахмад үеийн өв соёл хэмээн залгамжлан эзэмшиж, эдийн засгийн үндсэн салбар болох мал аж ахуйгаа улам өрнүүн далайцтайгаар өсгөн хөгжүүлэхийн тулд идэвх зүтгэлээ дайчилж ахмад үеийн тэргүүний хашир малчдын уйгагүй нарийн арга ажиллагааг орчин үе дэх байгаль цагийн нөхцөлд тохируулан хэрэглэж арчилгаа маллагааны ажлыг идэвхийлэн гүйцэтгэхдээ зоо-мал эмнэлгийн ухааны мэдлэгтэй хослуулан холбож улам баяжуулан ажиллах хэрэгтэй.

	Манай мал сүрэг бол урьдах жилийн зарцуулсан тоог дараах жилд нь төлөөр нөхөн өсгөж байдаг ширгэшгүй баялаг хөрөнгө юм. Мал аж ахуйгаас ундран гарч байгаа ашиг шим, түүхий эдийг нягт нямбай сайн ашиглах нь эх орны аж үйлдвэр, соёлыг хөгжүүлэхэд олон талын чухал үүрэг гүйцэтгэнэ.

	Эх орондоо социализм бүрэн төгс байгуулаад коммунизмд дэвшин орох үед ч гэсэн мал маллах арга ажиллагаа нь улам боловсронгуй нарийн болж ирэхэд ч ахмад үеийн малчны дадал туршлага бас л хэрэг болж, мал аж ахуйг эрчимтэй хөгжүүлэх нь ч бас л их чухал болох нь эргэлзээгүй гэдгийг санан бодож ажиллах нь зүйтэй.

	Тус орны өсвөрийн залуучуудаас өөрсдийн сайн дураар хөдөө аж ахуйн нэгдлийн мал сүргийг хариуцан авч идэвхтэй сайн ажилласны хэрээр ашиг хөлсөө авч тохилог сайхан айл өрх болон аж төрж яваа залуус аль олон байна. Түүгээр ч барахгүй бүрэн буюу бүрэн бус дунд сургууль төгсгөсөн залуучуудаас мал аж ахуйн ач холбогдлыг ухамсарлаж хэд хэдээрээ саналаа нэгтгэн хамтарч, нэгдлийн аль нэгэн дуртай мал сүргээ хариуцан авч, суурь хэсгийн харьяанд идэвхийлэн ажиллаж, ажлын туршлагыг олж, дараа нь аль авьяастай нь дээд, дунд мэргэжлийн сургуульд шилжин суралцахаар мал аж ахуйн ажиллагааны завсар чөлөө цагийг ашиглан өөрөө өөрийгөө боловсруулж байгаа тиймэрхүү туршлагын түрүүч гарч байгаа нь сайшаалтай.

	Манай малчин ард түмний бүтээлч хөдөлмөрийн туршлага зөвхөн мал аж ахуйн баялаг арга ажиллагаагаар байдаг төдий бус, бас өмсөж зүүх, эдэлж хэрэглэх бүх зүйлийг, өөрөөр хэлбэл, хэрэгцээнийхээ бүх зүйлийг өөрсдөө урлан хийж чаддаг байсан юм. Жишээ нь: нүүдлийн байдалд тохирсон эсгий гэрийн тооно, унь, хана, хаалга, авдар, сав, ширээ хайрцаг, эмээлийн мод, араг савар, дөрвөлж гэх мэтийн модон эдлэлийг уран сонин хийдэг байсны дээр мөнгө, төмөр, зэс, гуулиар янз бүрийн гоёл чимэглэлийн буюу тоноглолын зүйлийг эрэгтэйчүүд хийдэг байв. Түүнчлэн эмэгтэйчүүд өрхийн доторх бүх хүний хэрэглэх жилийн дөрвөн улиралд тохирох бүрэн хувцас хунарыг урлан оёж бэлтгэх, дэвсгэр ширдгээс эхлэн эмээлийн гөлөм дэвс, тохом тохош зэрэг зүйл бүрийн эдлэхүүнийг хийж бүтээхийн зэрэгцээгээр маш урлаг бүхий хээ угалз, оёмол, хатгамал, шуумал наамлын урлал хийдэг уран авьяастан олон байсан юм.

	Одоо ч гэсэн тэр уран бүтээлийн сайхан өвийг манай өсвөрийн залуучуудын дотроос авьяас бүхий хөвүүд, охид авхаалжтай залгамжилж, улам сайхан урлагийг санаачлан хөгжүүлэхийг бас ч чухалчлах нь зүйтэй. Энд би угсаатны судлалын нэрээр бол монгол ардын эдийн соёлын өв соёлыг залгамжлан хөгжүүлэхийн чухлыг тов товчхон дурдав.

	Манай ард түмэн эртнээс нааш хөдөлмөрийг эрхэмлэн үзэж үр хүүхдээ балчир бага наснаас нь эхлэн ажилч хичээнгүй, даруу төлөв, нийгмийн ёс журмыг хүндэтгэн дагадаг сахилга баттай шударга сайн хүн болгохын төлөө сэтгэлээ тавьж «Эрхийг сурахаар бэрхийг сур» гэж аав ээж, ах эгч нараас эхлэн айл аймгийн жирийн хүмүүс хүртэл уйгагүй хэлж сургадаг сайхан заншилтай байжээ. Ийнхүү үр хүүхдээ эрэгтэй, эмэгтэй ялгаагүй 5—6 настайгаас нь хурга, тугалыг бэлчээр дагуулан сайн хариулдаг, саалийн хонь, ямаагаа сайн барьж өгдөг, малаа сайн нүдэлж таньдаг, гярхай сайн малч хүн болгохыг хичээж зааж шаардахаас эхлээд аашилж зандрах хүртэл аргыг хэрэглэн сургадаг билээ.

	Мөн эцэг, эх нь үр хүүхдээ өсөж чадал тэнхээ орох үед нь малаа тохиромжтой соргог өвс ногоо бүхий бэлчээрийг сэлгүүлэн хариулгаж сургахдаа ус хужрыг нь тохируулах арга учрыг зааварлаж, өгөх, бага насны эмнэг догшин адуу, тэмээг уналгад сургаж дөлгөөн номхон болгохдоо зан төрхийг нь эвдэж ярдаг авир ааштай болгохгүйг хичээж эвлэг бөгөөд эрдүү байдлаар ажиллуулж сургадаг байсан юм.

	Ийм арга ажиллагааг нийтээр хэрэглэж байсан ч учраас эмнэг догшин мал нэг ч байгаагүй, цөм уналга эдэлгээний буюу саалийн мал болж ашиг шимээ гүйцэд өгдөг байж билээ. Одоо тэр туршлагыг манай өсвөрийн залуучууд эзэмшин ажиллах хэрэгтэй. Тэр үеийн залуучууд, таван хошуу малаа тавлаг сайн маллаж, төлөөр нь өсгөхийн зэрэгцээгээр аргал түлш, усаа бэлтгэх, аян жин тээвэрлэх, ан ав хийх, нүүдэл суудлын ажилд сэргэлэн цовоо, шаламгай, гавшгай, зүгээр цагийг өнгөрүүлэхгүй наад зах нь арьс нэхий, сур элдэх, ногт чөдөр зангидах, оосор хошлон томох, хашаа хороо барих, хонь, тэмээний ноосыг савж эдлэхүүн болгох, иймэрхүү ажлыг голчлон хийхээс гадна олон нийтэд эвлэг тусархаг харилцдаг, төлөв төвшин явдаг байсан учир нутаг ус, баг сумаараа сайшааж дэмждэг байжээ.

	Тийм явдлаас уламжлан нийгэм даяар үр хүүхдээ ухаан мэдрэл суух цагаас нь эхлэн «Хүн болох багаасаа хүлэг болох унаганаасаа» гэж эцэг эх нь байнга ажил хөдөлмөрт хэзээ ямагт сургамжилдаг байсан юм. Монгол ардын уламжлалт сурган хүмүүжүүлэх зүйг нягтлан судалж түүнээс их юм сурах нь түмэн зүй.

	Тэгж хүмүүжүүлсний үрээр өсвөрийн залуучууд дөлгөөн даруу, ажил хөдөлмөрт авьяаслаг болж эцэг эхээ тахимдуу өргөмжлөн хүндэтгэж, мал хариулахдаа ямар өвс ургамал бүхий бэлчээр, ямар төрлийн малд тохиромжтой байдгийг хавь ойрын хүмүүсээс сурвалжлан судлахын хамт өдөр бүрийн буюу жилийн дөрвөн улирал дахь байгалийн элдэв хувиралд малынхаа хариуллага маллагаа, нарийн нягт арга ажиллагааг эцэг, эхээсээ сургамж авч, ажил хэрэг болгодог явдал хааяагүй түгээмэл заншил болж иржээ.

	Харин ажил хөдөлмөрөөс зайлсхийн залхуу хойрго байдлаар хааяа нэг хойш суудаг залуучуудыг тэр үеийн хүмүүс жигшихдээ «Урагшаа гишгэхдээ ургаа хад шиг, ууж идэхдээ уургын морь шиг» гэж зэмлэн буруушаадаг байв.

	Манай малчин ард олон эртнээс нааш маш өвөрмөц нягт хамтач нөхөрсөг харилцаатай байсаар ирсэн юм. Зун, намрын улиралд айл өрхөөрөө саахалт бууж, саалийн цагаар хурга, ишгээ зөрүүлэн сувай хонин сүрэгтээ солилцон нийлүүлж, холын соргог сайхан бэлчээрт таргалуулах, гүүгээ хамтран барьж айраг саамыг нь ашиглах, худаг ус хамтран гаргах, засаж тохижуулах, хонио хамтарч ээлжлэн хяргах, хамтран эсгий хийх, өвөл, хаврын улиралд малаа хамтран оторлох, өвөлжөө бууцаа хамтран засаж тохижуулах, аян жингийн тээвэр хамтран хийх, алдсан малаа хамтран эрж олох, айл өрхөөрөө хамтарч өвлийн идэш уушийг бэлтгэх, хамтын хөдөлмөрөөр малын хариуллага маллагааны ээлж хуваарийг зохиох гэх мэтчилэн хөдөлмөрөө хоршоолох маягаар харилцан бие биедээ нөхөрсөг тустай ажил хөдөлмөрийг сайн дурын урсгалаар зохион байгуулдаг зуршил хэв болчихсон байсан билээ.

	Дээрх ажил хөдөлмөрт оролцдоггүй зарим нэгэн хүнийг хажиг зожиг, хар амиа бодсон өөдгүй амьтан гэж нийтээрээ шоолон зэмлэдэг байв.

	Ард түмэн бүх нийтээр суралцаж, ардын гэгээрэл боловсрол нь нийтийн хэрэг болсон энэ үес, сурч боловсрох, эрдэм мэргэжил олох, соёлжих гэх мэтээр цааш цаашаа төрөлжин нарийссан шаардлага зорилго руу хүн бүхэн, ялангуяа залуу үеийнхэн өөрсдийн авьяасаар тэмүүлэх болжээ. Аж үйлдвэр, хөдөө аж ахуй, соёл шинжлэх ухааны олон талтай салаа мөчир хэчнээн өрнөн хөгжих тутам тэдгээрийг бүрэн эзэмших өргөн мэдлэг, өндөр мэргэжил шаардагдахад юуны урьд манай залуучууд тэргүүн эгнээнд манлайлан ажиллах учиртай.

	Манай нам, засгаас тус орны олон талтай хөгжлийн шаардлагыг ханган ажиллаж хүрэлцэх шилдэг боловсон хүчнийг олноор төрүүлэн бэлтгэхийн төлөө асар их анхаарал тавьж ард түмний үй олон охид, хөвүүдийг бүрэн хамарч хар бага наснаас нь эхлэн улсын хүч хөрөнгөөр бага, дунд, дээд боловсролтой хүмүүс болгон сургаж хүмүүжүүлсний ачийг ажил хөдөлмөрийн үр бүтээлээр хариулах тэр ариун үүргээ нэр төртэй биелүүлж явбал өөрсдийн аж амьдрал хангалуун болж, ард түмэндээ өндрөөр үнэлэгдэж, алдар цуутай иргэн болон дурсагдаж явах нь эргэлзээгүй гэдгийг хэзээд махран бодож ажиллах хэрэгтэй.

	Манай эх орны хөгжлийн шаардлагаар өсвөрийн оюутан залуучууд зорьсон эрдэм мэргэжлийг онц гарамгай олж шинжлэх ухаан, техникийг чадамгай эзэмших явдал бол шийдвэрлэх ач холбогдолтой гол зүйлүүдийн нэг мөн.

	Тус орны оюутан залуучууд дээд, дунд, тусгай мэргэжлийн аль нэг сургуулийг төгсөөд үнэмлэх, диплом авч хариуцлагатай ямар нэг ажлыг хийхдээ хамт олныхоо хүчийг түшиглэж, зорьсон хөдөлмөрийн бүтээлийг амжилттай туурвиж ажиллахдаа улс нийгмийн хөгжил хэзээ ямагт урагшлан хөгжиж байдгийг санан, ямар ч мөч хувь хором бүрийг сайтар ашиглаж, аливаа чухал ном хэвлэлийг самбаачлан уншиж, өөрийн мэдлэгийг улам зузаатгаж байхын чухлыг нөхөр Ю. Цэдэнбалаас үргэлж сануулан сургадаг билээ.

	Ер нь ямар ч ажил хариуцсан хүн бүр эрхэлсэн ажил хөдөлмөрөө биелүүлж явахын зэрэгцээ, урьд өмнө сурч судлан олсон онол, мэдлэг, мэргэжлээ байнга сэлбэж баяжуулахын тул ном хэвлэлийг сайн үзэж, хийж байгаа ажил төрөлдөө нэмэр хамжаар болгохын төлөө уйгагүй чармайж оюун билгээ цуцалтгүй боловсруулж байхын чухлыг анхаарах хэрэгтэй. Их багш В. И. Ленинээс «Сур, сур, бас дахин сур!» гэж яруу тодорхой сургамжлан заажээ.

	Өсвөрийн залуу насандаа эрдмийн охийг өөртөө тусган шингээж, сурч эзэмшсэн боловсролоо ажил хөдөлмөрөөрөө баяжуулан зөв ашигладаг тийм мэдлэг чадвараар улс нийгмийнхээ хөгжилд үнэтэй хувь нэмэр оруулах нь нэн тэргүүний үүрэг хариуцлага мөн гэдгийг өчүүхэн ч мөчдөөр ойлгож болохгүй шүү дээ.

	Энд бас нэг санууштай чухал зүйл бол аливаа мэргэжил боловсролыг олохдоо социалист иргэний хувьд ч, орчин үеийн тэргүүний нийгэм байгуулагч дэвшилт хүний хувьд ч, нийгэм улс төрийн өргөн мэдлэг боловсрол шинжлэх ухааны үндэс болж байгаа марксизм - ленинизмийг гүнзгий судлан ухамсарлаж, түүний ачаар дэлхий дахинд болон улс орныхоо дотоодод болж байгаа бүхий л үйл явдлын нарийн утга учрыг гол алдалгүй зөв тусган дүгнэж сурах явдал мөн.

	Эх оронч үзэл санаа бол орчин цагийнхаа аж амьдрал, зүй тогтоолоор улам бүр гүнзгий ухамсарлагдаж хүн бүр ажил хөдөлмөр бүтээлээр хэрэгжүүлнэ гэсэн хэрэг юм. Гэхдээ ахмад үеийн баатарлаг тэмцлийн үлгэр дуурайлаар биесээ хүмүүжүүлж, хүн бүхэн эх орноо түргэн хөгжүүлэхийн төлөө бүтээлч хөдөлмөрт хүч мэдлэгээ дайчлан алхам бүрд ахицтай амжилт гаргаж, эх орон, ард түмэндээ ач тусаа хүргэх ариун шударга тэмцлийг манай залуу үеийнхэн хэзээд санаж, үйлдвэрлэн бүтээж байгаа зүйлдээ заавал чанар үзэмж бүхий шилдэг сайныг бий болгох, хэрвээ сурч боловсорч байгаа бол заавал хамгийн нарийн мэргэжил мэдлэгийг гүн бат мэдэж авахыг юунаас ч чухалд үзэх ёстой.

	Бидний ямар ч ажлын амжилт бүр эх орны хөгжлийн үндэс болж, түүний үр хуримтлалаар ард түмний аж амьдрал, соёл ахуй нь дэгжин дээшилдэг билээ.

	Одоо эх орны эдийн засаг түргэн урагшлан хөгжиж, хүн ардын соёл техникийн мэдлэгийн хэмжээ өдрөөс өдөрт өсөн өрнөж байгаа энэ үед манай хойчийг залгамжлах залуучууд нам улсынхаа ивээл хайрын хариуг уудам эх орныхоо аль хэрэгцээтэй газар очиж хөдөлмөрийн өндөр бүтээлээр хариулах ариун зорилтоо биелүүлэх хэрэгтэй гэдгийг хэнээс ч асуухгүй бэлхнээ мэддэг байх ёстой шүү дээ.

	Манай ард түмний чин зүрхний анд нөхөр өмөг түшиг их зөвлөлтийн ард түмэн, түүнтэй байгуулсан ах дүүгийн уламжлалт ган бат гагнагдсан найрамдлаа эрхэмлэн нандигнаж, хэзээ ямагт хайрлан хамгаалж улам бүр хөгжүүлэн бэхжүүлж, Зөвлөлт Холбоот Улсын баатарлаг ард түмнээс манай эх орны хөгжилд гар сунган сэтгэл харамгүй зүйл бүрийн өгөөмөр их тусламж дэмжлэгийг байнга үзүүлж байдаг гүн ач үрийг ажил үйлсдээ эрчимтэй ашиглаж, залуучууд та нар зориг бадрангуй дайчин хөдөлмөрийнхөө хүчээр өгөөмөр баян бүтээлтэй үйлдвэрлэл болгож чадсаны хэрээр нөхрийн ачийг хариулах хэрэгтэй.

	Манай эрэлхэг цогтой сэргэлэн цовоо залуучууд нь өөрийн авьяас хөдөлмөрөөр бүтээн байгуулж байгаа шинэ шинэ хөгжил бүтээлээ бататган улс эх орныхоо нэр хүнд, байр суурийг улам бүр бэхжүүлэн алдаршуулж, ах дүү социалист орны ард түмэнтэй найрамдал, хамтын ажиллагаагаа өрнүүлж, хүчээ нэгтгэн олон улсын ажилчин анги, эрх чөлөөний хөдөлгөөнийг бүх талаар дэмжих, даян дэлхийд энх тайвныг хөгжүүлэх түүхэн нөхцөлд пролетарийн интернационализмын үзэл санааны зарчмыг хатуу баримталж, бүтээлчээр хэрэгжүүлэх нь нэн тэргүүний зорилтын нэг нь мөн болно.

	Манай өсвөрийн оюутан залуучууд, нам засгийнхаа гүн итгэл найдварыг хүлээж, найрамдал бүхий гадаад орны ямар нэгэн дээд, дунд сургуулийн нарийн мэргэжил мэдлэгт суралцаж байхдаа болон ажил, амьдралын ямар ч салаа мөчирт байлаа ч тэр оронтой байгуулсан найрамдлыг гүнээ эрхэмлэн хүндэтгэж, өөрийн улсын нэр хүндийг өндөрт хадгалж, зорьсон ажил, сургуульдаа оюун мэдлэгээ дайчилж, сахилга баттай, олдсон чөлөө цагийг сайтар ашиглан, ном эрдэм, ажил үйлсдээ онц гарамгай суралцаж, тэргүүний эгнээнд яваасай гэдгийг аав ээж, ах эгч нараас чинь эхлэн нам, засаг, ард түмэн чинь хэзээд хүлээн харж суудгийг мартаж хэрхэвч болохгүй.

	Улс нийгмийн өмчийг амь мэт хайрлан хамгаалдаг, бусад хүнтэй нөхөрсөг эелдэг зөөлөн харилцдаг, хүнлэг энэрэнгүй үзлээр хүмүүсийн дутуу мөчид ойлгосон эндэгдлээс урьдчилан засаж чадах санаачилга бүхий ийм чанараар биеэ зөв авч явбал зохино.

	Хэрвээ сурсан эрдэм мэдлэгтээ буюу ажил хөдөлмөрийн туршлагадаа эрдэж бусдыг басамжлан санал зөвлөгөөг үл хайхрах, ажил хэрэгт хянамгай биш салан задгай хайнга хандах, сахилга батыг алдах, нийгмийн хэв журам дэглэмийг зөрчих, нэр төрийн хойноос хөөцөлдөх, ажил хөдөлмөрөөс зайлсхийн хойш суух, дэмий сэлгүүцэн хов маргаанд оролцох, архи дарсанд шунах, улс нийгмийн хөрөнгийг үл хайрлах, гэр бүлээсээ салж сарних гэх мэтчилэн зохисгүй байдлаар явбал олон түмэндээ жигшигдэж алдар хүндээ гутаах болно гэдгийг хэн ч гэсэн хэзээ ямагт анхааран санаж явах нь зүйтэй.

	Иймэрхүү хоцрогдсон нийгмийн агаар амьсгалд манай өсвөрийн залуучууд хэзээ ч автагдалгүй эрүүл бие, саруул ухаанаа ямагт цэвэр ариун авч явах хэрэгтэй.

	Миний бие дээр өгүүлсэн хэдэн зүйлийг эрхэм дүү нар та бүхэндээ сурлага хөдөлмөртөө санамж болгохын үүднээс зориулав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

